
MINUTI

Il-Minuti tal-Laqgħa Nru 21, li saret fit-28 ta’ Awwissu 2024, ġew konfermati.

IĊ-CHAIRPERSON (Onor. Carmelo Abela): Nixtieq ninforma lill-Kumitat li l-Onor. Naomi Cachia se tkun qiegħda tissostitwixxi lill-Onor. Randolph De Battista. 

KORRISPONDENZA

IĊ-CHAIRPERSON: Ngħaddu għat-tieni item fuq l-aġenda li hija l-korrispondenza. U hawnhekk nixtieq naqra silta minn email li rċevejna f’isem l-Imħallef Emeritus Geoffrey Valenzia, li kif tafu huwa wieħed minn dawk il-persuni li l-Membri tal-Kumitat talbu sabiex jidher quddiemna. Ir-risposta li rċevejna indirizzata lis-Segretarju ta’ dan il-Kumitat mingħand is-Sinjura Janice Sammut, Manager tas-CEO Office fl-Aġenzija għas-Servizzi tal-Qrati, datata 29 ta’ Awwissu 2024 tgħid hekk:

“Għaddejt din l-email lill-Imħallef Geoffrey Valenzia u informani li ma jħossx li għandu jattendi għal din id-diskussjoni stante li qed jagħmel evalwazzjoni ma’ bord fuq dan is-suġġett, u għalhekk mhux il-waqt li jesprimi ruħu. Dak li s’issa kellu xi jgħid qiegħed fir-rakkomandazzjonijiet tar-rapport ta’ Bernice Cassar.
Grazzi.
Janice Sammut.”.

ONOR. PAULA MIFSUD BONNICI: Sur President, għandu dritt jagħti l-opinjoni tiegħu imma ovvjament, ġaladarba hawnhekk ipprojbiti milli nitkellmu fuq każijiet partikolari, – għaliex dik kienet il-premessa li għamilna – ma nħossx li kellu jirrifjuta. Nerġa’ ngħid ġaladarba hawnhekk m’aħniex qegħdin nitkellmu fuq każijiet partikolari.  

IĊ-CHAIRPERSON: Onor. Mifsud Bonnici, la semmejt dan il-punt jiena naqbel  miegħek. Fil-fatt ipprovajt nieħu l-parir ta’ min kelli nieħu biex nara jekk aħna, bħala Kumitat, għandniex immorru oltre minn hekk. Il-parir li ngħatajt kien li fiċ-ċirkostanzi għandna nieqfu hawnhekk. U għalhekk biss ma pprovajtx nieħu azzjonijiet oħrajn! Xtaqt li kieku l-Imħallef Emeritus Geoffrey Valenzia ikun preżenti hawnhekk, kif għedt inti, mhux biex jitkellem fuq każi partikolari, anzi dik hija l-premessa li għamilna mill-bidu u nerġa’ nirrepetiha llum kif ukoll fil-laqgħat li jista’ ikollna fil-futur. Aħna qegħdin hawnhekk mhux biex nitkellmu fuq każ partikolari imma biex nitkellmu fuq is-suġġett inġenerali, fuq x’qed jiġri bħalissa u x’azzjonijiet jistgħu jittieħdu f’dan ir-rigward. 

Naħseb li s’issa mxejna tajjeb. Ma tkellimniex fuq każi partikolari u żammejna d-diskussjoni ‘l fuq mill-politika partiġġjana. U dik hija xi ħaġa oħra li importanti li nżommu għax is-suġġett jimmerita li jiġi diskuss b’mod serju u mhux b’partiġġjaniżmu li żgur ma jagħmel l-ebda ġid f’din id-diskussjoni. Kif diġà għedt, jien ħadt il-parir li kelli nieħu mill-Parlament stess, mingħand l-Ispeaker tal-Kamra, u l-Ispeaker qalli li jekk l-Imħallef Emeritus qed iħoss hekk, għandna nieqfu ma’ dak il-punt. Jiena għedtlu li se nirrispetta d-deċiżjoni tiegħu filwaqt li ovvjament għandi r-riżervi tiegħi wkoll. Hija ħasra għax waqt din id-diskussjoni r-rapport li għamel l-Imħallef Emeritus issemma numru ta’ drabi u nimmaġina li se jibqa’ jissemma. Kien hemm min anke semma li ma ġiex ikkonsultat minkejja li nkitbu affarijiet li għandhom x’jaqsmu magħhom stess. U hawnhekk qed nirreferi għall-FSWS, u naħseb li kien ikun tajjeb li kieku kien ikollna spjega fuqha din, u spjegazzjonijiet oħrajn li jistgħu joħorġu. Però sfortunatament dik hija s-sitwazzjoni sal-lum. Jekk l-affarijiet jinbidlu jkun pjaċir tiegħi li ngħid l-affarijiet inbidlu. Jiena ħassejt li nġib din għall-attenzjoni tal-Kumitat biex kulħadd ikun jaf li min-naħa tas-Segretarju, fuq direzzjoni tal-Kumitat, bagħat din l-istedina u kellna dik it-tweġiba. 

L-Onor. Graziella Attard Previ.

ONOR. GRAZIELLA ATTARD PREVI: Sur President, ma nafx jekk taħsibx huwiex il-lok li nerġgħu nikkomunikaw miegħu u nesprimu proprju dan is-sentiment?

IĊ-CHAIRPERSON: Nistgħu, u mhux qed ngħid li m’għandniex nerġgħu nagħmluha, però jien għedt li ħadt il-parir tal-Ispeaker. U ladarba l-Ispeaker tana din id-direzzjoni jien se nimxi magħha. Dan l-istess bħal Ruling, taqbel jew ma taqbilx miegħu, dik hija d-deċiżjoni tal-Ispeaker. Se mai wieħed għandu jisfidah fil-Parlament imma fuq din m’għandniex immorru hemmhekk, żgur li le. Jien għalhekk tlabt id-direzzjoni tal-Ispeaker, u l-Ispeaker tani din id-direzzjoni, li nerġa’ ngħid li għandi r-riżervi tiegħi fuqha, kif jidher li għandu l-Kumitat. 

L-Onor. Albert Buttigieg.

ONOR. ALBERT BUTTIGIEG: Nassumi li nistgħu nniżżluha fil-Minuti tal-laqgħa li qegħdin nuru d-diffikultà tagħna ... 

IĊ-CHAIRPERSON: Jien m’għandix oġġezzjoni u fil-każ nagħtu d-direzzjoni lis-Segretarju tal-Kumitat li filwaqt li jniżżel li r-risposta ġiet moqrija, il-Kumitat esprima nuqqas ta’ qbil ma’ tali risposta imma ovvjament qegħdin inbaxxu rasna għad-direzzjoni tal-Ispeaker. U din qed nagħmilha ċara. Qed inbaxxi rasi biss għad-direzzjoni tal-Ispeaker u għal ħadd iktar! Il-Parlament huwa l-ogħla istituzzjoni tal-pajjiż, u l-ogħla istituzzjoni tal-pajjiż għandha tiġi rispettata minn kulħadd, hu min hu, hi min hi! Għalhekk qed inbaxxi rasi biss għad-direzzjoni tal-Ispeaker u ta’ ħadd iktar. Qed inkun ċar daqs il-kristall! Jekk xi ħadd se jipprova jinħeba jew jevita li jiġi għall-Kumitat għal raġuni jew oħra, nistgħu nakkomodaw mija fil-mija l-affarijiet u t-talbiet li jsiru, imma li ma jidhrux quddiem il-Kumitat huwa insult lejn l-ogħla istituzzjoni tal-pajjiż, lejn il-poplu għax aħna nirrappreżentaw lill-poplu! Aħna qegħdin hawnhekk biex nirrappreżentaw lill-poplu. Qed nagħmilha ċara li qed inbaxxi rasi biss għad-direzzjoni tal-Ispeaker u ta’ ħadd iktar. U nitlob li din titniżżel fil-Minuti hekk kif esprimew il-Membri tal-Kumitat. Grazzi.

DISKUSSJONI DWAR IL-VJOLENZA DOMESTIKA, IS-SITWAZZJONI PREŻENTI U X’TITJIB JISTA’ IKOMPLI JKUN HEMM SABIEX IKUNU EVITATI OMIĊIDJI U AKTAR REATI FIL-KONFRONT TAN-NISA - KONTINWAZZJONI

IĊ-CHAIRPERSON: Ngħaddu għat-tielet item fuq l-aġenda tagħna li hija kontinwazzjoni tad-diskussjoni dwar il-vjolenza domestika. Kif qbilna l-aħħar darba, l-ewwel li se nistiednu huma l-Malta Women’s Lobby. Nitlob lill-persuni li jirrappreżentaw lil din l-għaqda sabiex jersqu madwar il-mejda. Ovvjament iddeċiedu intom min se jitkellem l-ewwel imma nagħmel biss appell dwar il-ħin ħalli nagħtu ċans lill-Membri jagħmlu l-mistoqsijiet u l-osservazzjonijiet tagħhom. Jekk nistgħu nkunu konċiżi kemm jista’ ikun fil-preżentazzjoni tagħna, by all means. Infakkar biss dak li diġà fakkart, li nżommu d-diskussjoni mhux fuq każi partikolari imma inġenerali. Għall-fini ta’ recording nitlobkom tintroduċu lilkom infuskom.  

Infakkar ukoll li, bħal kull laqgħa oħra ta’ dan il-Kumitat, din il-laqgħa qiegħda tiġi mxandra diretta fuq il-websajt tal-Parlament. Informat ukoll li peress li bħalissa l-Plenarja mhux tiltaqa’, din il-laqgħa qiegħda tiġi trażmessa dirett fuq l-istazzjon tat-televiżjoni tal-Parlament. U għandi feedback li dawn il-laqgħat qed jiġu segwiti mhux ħażin. Grazzi. Inħalli f’idejkom.

IS-SINJURA ALESSIA CILIA PORTELLI (Malta Women’s Lobby): Jien m’għandi l-ebda titolu fi ħdan dan il-Kumitat ħlief li jiena oħt Bernice Cassar. Kif għadu kif fakkar iċ-Chairperson, m’aħniex se nitkellmu fuq każi partikolari, però se nitlobkom tiskużawni wkoll li every now and then ikolli nsemmi bilfors lil oħti għax ma nistax nitkellem jekk ma nagħmilx referenza għat-tbatija li għaddiet minnha oħti u mingħajr ma nidħol fl-istorja ta’ oħti u fid-dettalji li jikkaratterizzaw l-istorja tagħha. 

Jiena qiegħda hawnhekk għax ġejt mistiedna sabiex inkun vuċi għall-vittmi aktar minn ħaġa oħra. Jien per se m’iniex vittma ta’ vjolenza domestika. Qatt ma ġarrabt in prima persona l-vjolenza domestika, però għext sitt xhur, u nistgħu ngħidu dawn l-aħħar kważi sentejn ormai, insofru t-tbatija ta’ min jgħaddi mill-vjolenza domestika b’mod differenti. Fl-aħħar sitt xhur ta’ ħajjet Bernice, meta kont nixprunaha biex tipproċedi u tfittex l-għajnuna, darba fost l-oħrajn meta kellha ċerti dubji kont nistaqsiha xi trid. Kont ngħidilha “Bernice xi trid? Li jiġri xi ħaġa allaħares qatt u jkollna norganizzawlek vġili?”! Sena wara jew ftit aktar minn sena kont qed norganizzalha vigil! Ma nawgura lil ħadd, assolutament lil ħadd, lanqas jekk hija persuna waħda u l-familja tagħha, li jgħaddu minn dak li għaddiet oħti u li ngħaddu minnu aħna kuljum. Meta qed ngħid aħna qed nirreferi għal uliedha, għal ommha u għal missierha, għal ħutha, għall-ħbieb tagħha u għall-familja estiża kollha għax is-sofferenza li tgħaddi minnha meta tmiss lilek u meta tifhem li hija waħda li ħarbet minn sistema li ma kenitx qed taħdem f’ċerti aspetti, dik il-waħda hija ħafna, minkejja li jkunu ġew megħjuna ħafna nisa oħrajn. Dik il-waħda għall-familja tagħha, għal dawk li kienu jħobbuha u jirrispettawha hija ħafna u hija żżejjed! 
Wegħidtha wkoll wara mewtha li nkun il-vuċi tagħha. Jiena persuna li ma niddejjaqx nitkellem. M’iniex imdorrija nitkellem f’fora bħal dawn, però jiena għalliema u għaldaqstant imdorrija nkun fil-klassi quddiem udjenza. Qiegħda nuża dan in-nuqqas ta’ mistħija, avolja bħalissa qiegħda nitriegħed u żgur m’iniex l-iktar persuna komda fid-dinja, biex nipprova nagħmel xi ħaġa mill-ftit żgħira li nista’ nagħmel. Nemmen li lkoll flimkien nistgħu nagħmlu ħafna għal dik il-waħda li fil-futur taf taħrab minn din is-sistema li jista’ ikun li f’xi aspetti tagħha mhux qiegħda taħdem. Persuna meta tkun għaddejja mill-vjolenza domestika tkun għaddejja minn ħafna emozzjonijiet, fosthom ikollha ċerta guilt feelings għax inti tkun għamilt pjan għal ħajtek, tkun għażilt persuna li se tqatta’ ħajtek magħha, li jista’ ikun li għandek it-tfal magħha u mbagħad meta jiġri dak li inti qatt ma immaġinajt li jista’ jiġrilek, jidħlu ċerti ċirkostanzi li jwasslu sabiex tibda issofri l-vjolenza. U hemmhekk tibda tistaqsi lilek innifsek – u ħafna vittmi jistaqsuha din u jekk taqra ftit l-istejjer ta’ dawn in-nisa, u anke rġiel li ġieli għaddew minn vjolenza domestika, issib li dawn jagħtu ħtija lilhom infushom – xi stajt għamilt ħażin! Għaliex jien? Xi stajt nagħmel differenti? Forsi kieku m’għedtx hekk ma kienx jiġri hekk? Jekk ma nagħmilx rapport forsi ma jiġrilix hekk? 

Dawk il-feelings ikunu akkumpanjati minn ħafna feelings oħrajn. Xi kultant tidħol ir-rabja, xi kultant tidħol l-għejja, id-disperazzjoni u frustrazzjoni kbira, speċjalment meta tibda tħabbat ċerti bibien u ssibhom magħluqin jew issib nuqqas ta’ kollaborazzjoni, jew issib nies li mhux qegħdin jifhmuk totalment u li qed jitfgħu dik it-tbatija tiegħek fid-dubju! Allura persuna li tasal biex tmur għand il-Pulizija u titlob proċeduri kontra l-partner tagħha tkun ħasbitha sew ħafna drabi. Jista’ ikun li l-ewwel they act on the spare of the moment. Kultant ikollhom jaħarbu mill-post li jkunu qegħdin jgħixu fih. Il-ġimgħa l-oħra ma kontx preżenti hawnhekk, però segwejt id-dibattitu u smajt id-diffikultà ta’ min suppost joħroġ mid-dar, li mhux dejjem linja dritta. U li llum suppost joħroġ il-perpetrator u mhux il-vittma, sfortunatament is-sitwazzjoni hija ħafna iktar diffiċli u komplessa minn hekk! Imbagħad fejn se tmur toqgħod il-vittma? Postha ġo shelter? 

Il-victim blaming wara li jkunu seħħew ċerti traġedji huwa punt ieħor li xtaqt nitkellem fuqu. Ħafna nies, kemm fuq il-media soċjali - imma mhux dik l-aktar li tinkwetani – u anke f’fora li suppost huma magħmulin minn nies li qegħdin jirrappreżentaw dan il-pajjiż, jew li suppost qegħdin jieħdu ħsieb dawn il-vittmi, tibda tismagħhom jgħidu għax m’aċċettatx li tingħata l-għajnuna jew għax m’aċċettatx li tmur ġo shelter. Pereżempju fil-każ ta’ oħti ħafna mill-kummenti kienu li m’aċċettatx li tmur ġo shelter. Imma mhux dejjem għandhom bżonn imorru ġo shelter, u allaħares kull min ikun vittma ta’ vjolenza domestika jrid imur ġo shelter! Jien qatt ma kont ġo shelter, però hawn vittmi li ġieli kienu ġo shelter u meta titkellem magħhom jgħidulek li shelter mhuwiex l-ambjent ideali fejn persuna tmur. Li qed nipprova ngħid hu li rridu noqogħdu attenti x’allużjonijiet nagħmlu meta niġġudikaw lil dawn il-vittmi. 

Ħafna drabi nisimgħu fuq il-fatt li l-mara taħfer lir-raġel meta jkunu l-Qorti. Ejja nifhmu xi jkun qed jiġri hemmhekk. Jista’ ikollok dinamika li hija ħafna usa minn hemmhekk, u din qiegħda ngħidha mill-esperjenza ta’ oħti għax oħti kien ikun hemm ġranet li fihom kienet tkun reżiljenti ħafna, b’saħħitha ħafna u kuraġġuża ħafna u trid tmur kullimkien waħedha u ma trid lil ħadd idejjaqha għax trid li jkollha l-indipendenza tagħha. imbagħad kien ikun hemm ġranet oħra fejn anke biex iddur il-kantuniera kienet tibża’! Jekk tkun qed tibża’ għal ħajtek tista’ tasal anke biex tagħmel ċerti affarijiet li ma tkunx komda tagħmel, bħal pereżempju li taħfer lill-perpetrator tiegħek fil-Qorti għax jista’ ikun li m’għandekx alternattiva fejn tmur u għaliex taf li wara trid terġa’ tmur mal-perpetrator tiegħek ġol-household. Li qed nipprova ngħid hu li hawn bżonn ta’ ħafna edukazzjoni. Il-miżuri huma importanti ħafna, l-SOPs u li nimxu mar-rakkomandazzjonijiet tal-inkjesta li seħħet preċiżament wara l-mewt ta’ Bernice huma kollha importanti, però ejjew noqogħdu attenti li l-ewwel nett ma jkunx a quantitative exercise imma jkun a qualitative exercise. U rridu nkomplu nistudjaw ir-rakkomandazzjonijiet li għamel l-Imħallef Emeritus Valenzia. Għaliex qiegħda ngħid dan? 

Qiegħda ngħid hekk għax diġà kważi għaddiet sena u nofs minn dawk ir-rakkomandazzjonijiet. Sadanittant, il-Kummissarju tal-Pulizija qalilna li l-istatistika qed turina li r-rapporti qed ikomplu jiżdiedu. Mela s-sitwazzjoni tant hija dinamika li ma nistgħux inserrħu rasna li implimentajna r-rakkomandazzjonijiet tal-inkjesta daqslikieku dan kien a qualitative exercise, li din għamilnieha so let’s move on to the next one għax il-qafas tas-soċjetà ikun qed jinbidel u d-dinamika qed tinbidel. Bħala edukatriċi nemmen li hawn bżonn ħafna edukazzjoni. Nemmen li l-edukazzjoni tibda mill-ewwel snin tat-tfal tagħna. Il-problema hi ħafna ikbar minn sempliċement dawk ir-rakkomandazzjonijiet. Nemmen li hija minsuġa fil-kultura tagħna, fil-kliem tagħna u ma ninsew qatt li discourse matters and it influences anke lill-aktar żgħar fostna, li mbagħad huma se jkunu dawk li qegħdin imexxu s-soċjetà tagħna għada. Allura rridu nibdew minn hemmhekk imma mhux fl-iskejjel biss. Irid isir ħafna iktar biex tiġi edukata s-soċjetà b’mod ħolistiku. Naħseb li qatt m’hemm biżżejjed inizjattivi li wieħed jista’ jieħu. Grazzi.  

IĊ-CHAIRPERSON: Grazzi ħafna Sinjura Cilia Portelli talli qsamt magħna mhux biss dawn il-ħsebijiet imma anke l-emozzjonijiet. Naħseb nistgħu nkomplu bil-preżentazzjoni tagħkom u għalhekk insejjaħ lill-Professur Naudi.  

IL-PROFESSUR MARCELLINE NAUDI (Malta Women’s Lobby): Sur President, jien m’għamiltx powerpoint imma ħejjejt erba’ punti li nixtieq nitkellem dwarhom. Se naqbad l-ewwel tliet punti li diġà saru. L-ewwel nett l-importanza li nisimgħu l-vittmi u meta qegħdin nitkellmu fuq femiċidju għandek il-vittma prinċipali li tkun mejta imma mbagħad għandek il-ġenituri, l-aħwa, it-tfal u l-ħbieb tagħha li huma wkoll vittmi. U għalhekk importanti li nisimgħu leħinhom. Dak punt li xtaqt insemmi.  

Punt ieħor li xtaqt insemmi huwa l-victim blaming. Fil-fatt l-aħħar Eurobarometer li sar fuq hekk Malta kellha persentaġġ għoli ta’ nies li jagħmlu l-victim blaming! Li aħna ngħidu “imma ħeqq mhux hi rrifjutat l-għajnuna?”! Nagħmlu l-victim blaming imma n-nies li qegħdin f’dik is-sitwazzjoni u li għadhom ma ġewx għall-għajnuna se joqogħdu pass lura għaliex jgħidulek li n-nies se jiġġudikawni! F’waħda mir-riċerki li għamilt ħarġet quote ta’ mara li qalet “Imbagħad in-nies jgħidu dawn iż-żgħażagħ tal-lum bla valuri għaliex għadha tiżżewġu u se titilqu!”. Jiġifieri jħossuha li n-nies se jiġġudikawhom. U naturalment l-importanza tal-edukazzjoni, kemm li nibdew fl-iskejjel, u meta nitkellmu dwar l-edukazzjoni rridu nħarsu lejn l-importanza li nkissru dawk l-isterjotipi tradizzjonali ta’ kif trid tkun jekk inti mara u ta’ kif trid tkun jekk inti raġel. U  rridu nibdew kemm mill-iskejjel, kif għedt tant tajjeb inti, kif ukoll mill-pubbliku ġenerali, jiġifieri dik li ngħidulha public education. Dawn iż-żewġ punti li ssemmew diġà.

Issa xtaqt inżid il-punti tiegħi. L-ewwel punt tiegħi huwa a change in mentality. Kien hemm żmien meta kellna żewġ mill-NGOs tagħna, il-Men against Violence u s-SOAR, ma nafx jekk ġewx mistiedna quddiem dan il-Kumitat, li ħadu xi ftit flus minn xi proġett u kienu qed jagħmlu sessions fl-iskejjel tas-Sekondarja, 12 year olds and 13 year olds, fejn prinċiparjament kienu qegħdin joħolqu ftit konfużjoni fost it-tfal fuq x’jiġifieri tkun mara u xi trid tagħmel u x’jiġifieri li tkun raġel u xi trid tagħmel. Pereżempju, kienu stiednu boxer mara u pilot mara biex jisfidaw dak l-isterjotipjar li t-tfal diġà jkollhom f’moħħhom. (Interruzzjonijiet) 

Bejniethom kienu għamlu ħafna sessjonijiet f’diversi skejjel u l-iskejjel stess kienu qegħdin jitolbuhom biex imorru jagħmlu dawn is-sessjonijiet. Din torbot ukoll ma’ punt ieħor li rrid inżid u ċjoè li l-Istat imissu jisponsorja lill-NGOs. Ħafna mill-NGOs huma esperti u ilhom hemmhekk ħafna iktar mill-Istat. Pereżempju, Dar Merħba Bik kienet minn ħafna qabel ma’ l-Istat beda jagħmel xi ħaġa fuq vjolenza domestika. Jiġifieri bħala NGOs għandna ħafna experience and expertise fuq dawn l-affarijiet u hija ħasra kbira li jridu jġebbdu r-riżorsi tagħhom biex ikunu jistgħu jagħtu servizz. 

It-tieni nett huwa importanti li l-organizzazzjonijiet jew il-bodies tal-Istat jinkludu l-NGOs biex jikkoperaw magħhom u jikkonsultawhom ta’ vera. Pereżempju, il-Multi-Agency Risk Assessment Meeting (MARAM) kif inħoloq staqsejthom kif se jaħdmu mingħajr NGOs! Kif se tagħmel MARAM mingħajr NGOs?! (Interruzzjonijiet) Hekk hu imma mbagħad għedt il-mara! In-nisa li jkunu vittmi ta’ vjolenza jmorru l-ewwel forsi Dar Merħba Bik u mbagħad forsi Dar il-Milja. Sadanittant ikollhom konsultazzjoni mal-Women’s Rights Foundation u mbagħad imorru għand is-SOAR għax is-SOAR ukoll jagħtuhom dak l-appoġġ. Imorru wkoll id-Domestic Violence Unit (DVU) tal-Aġenzija Appoġġ. 

Imorru wkoll għand il-Pulizija. Kif se titkellmu fuq każ li tliet kwarti minnu huwa mill-NGOs u mbagħad ma tistaqsuhomx lill-NGOs sabiex jiġu jagħtu l-feedback tagħhom?! Jien mill-ewwel kont staqsejt lill-MARAM, li min-naħa tagħhom kienu qaluli li meta jkun hemm bżonn jistaqsu lill-NGOs. Xi ħadd mill-NGOs ġie mistieden s’issa?! Le, ħadd ma ġie mistieden fil-MARAM! U naħseb li that is a great lack! Qiegħda nuża l-MARAM bħala eżempju. Hu x’inhu l-body, hemm bżonn li jaħdmu id f’id. Xbajna ngħidu li l-vjolenza domestika hija issue komplessa ħafna. M’hemm l-ebda single entity li se ssolvi l-problema waħedha għax din hija komplessa ħafna u rridu naħdmu id f’id u  spalla ma’ spalla, - din xbajt ngħidha imma se nibqa’ ngħidha – l-Istat u l-NGOs! Inkella forget it, se jkollna iktar u iktar każijiet u kull darba stallett f’qalbna għax nibqgħu nistaqsu lilna nfusna kif għadna ma rnexxielniex? U rridu verament naħdmu hekk. 

L-NGOs għandu jkollhom aktar riżorsi u li jkunu verament ikkonsultati fid-diskussjonijiet kif ukoll fid-decision making bodies. Huwa tajjeb ħafna li r-riżorsi tal-Istat żdiedu. Dik hija importanti ħafna u tajba ħafna. Smajna li l-Pulizija qabel kellhom 15 jew 20 staff mentri llum għandhom 60. Jien stess qed nagħti parti mit-taħriġ tagħhom. Jiġifieri naf li qed isir it-taħriġ li huwa importanti ħafna. Kif semmejtu intom ukoll, jekk qabel kellna għall-argument 100 rapport deħlin, u issa kulma kellna 20, u żidna 60 ruħ biex inlaħħqu ma’ dawk il-100, u issa għandna 150, mela rridu nkomplu nżidu l-istaff. U mhux ngħidu li din għamilnieha u daqshekk! Tajjeb li għamilnieha imma rridu dejjem inżommu t-tally! Jekk ir-rapporti jiżdiedu jfisser li għandna bżonn aktar riżorsi. Meta ngħidu li r-riżorsi jridu jiżdiedu mhux biss tal-Istat imma anke tal-NGOs.

Campaigns and awareness raising iridu jkunu kontinwi u mhux biss f’dawk is-16 days of  activism. Meta ngħidu li r-riżorsi jridu jiżdiedu, mhux qed ngħidu biss tal-Istat imma anke tal-NGOs. Irridu nżidu r-riżorsi tal-NGOs. Campaigns u awareness raising iridu jkunu kontinwi kif għedt u mhux biss f’dawk is-16 days of activism. F’dawk is-16 days of activism inkunu lsienna barra nippruvaw nitkellmu kullimkien u mbagħad kif jgħaddu dawk il-ġranet l-affarijiet qishom jikkwietaw. 

Protection orders hija issue oħra. Protection orders li għandhom bżonn ikunu aċċessibbli, fejn in-nisa li għandhom bżonnhom ikunu jistgħu jaċċessawhom u jeħduhom; u mhux dipendenti biss fuq l-awtoritajiet. Irridu ninkludu wkoll is-civil protection order. S’issa għandna l-criminal protection orders biss. Għandna bżonn persuni kompetenti u esperti f’pożizzjonijiet fejn jittieħdu d-deċiżjonijiet f’dan il-qasam. Se nerġa’ ngħidha għal li jista’ jkun li ma fhimtuniex; għandna bżonn persuni kompetenti u esperti fil-pożizzjonijiet fejn isiru d-deċiżjonijiet f’dan il-qasam. Irridu nies li jafu x’qegħdin jagħmlu u mhux nies li ma jifhmux u li jaħsbu li huma alla t-tieni!  

L-aħħar punt huwa fuq is-cyber violence u s-cyber stalking law għax mhux qiegħda tiġi implimentata. Tafu biha din? Għandna bżonn nimbuttawha u noħorġuha, speċjalment billi d-direttiva tal-Unjoni Ewropea li ħarġet reċentement fuq il-vjolenza kontra n-nisa jinkludi wkoll is-cyber violence. Safejn naf jien dik id-direttiva sas-sena d-dieħla trid tkun ġiet implimentata. (Interruzzjonijiet) Dik hija parti minnha u ladarba qiegħda hemm irridu nimbuttawha. 

IĊ-CHAIRPERSON: Grazzi. Issa nsejjaħ lill-Professur Anna Borg. Fuq l-aħħar punt li semmiet il-Professur Naudi, u ċjoè dwar il-liġi tas-cyber violence t-tweġiba ma nstemgħetx. Din qiegħda fil-Parlament biex tkun diskussa u l-Kummissarju dwar il-Vjolenza Domestika qiegħda tgħid li biex tiġi trasposta bħala EU legislation hemm tliet snin ċans. Dan biex ngħidu l-istampa kollha. Jekk it-traspożizzjoni tagħha jsir ix-xahar id-dieħel tant l-aħjar. Imma hemm tliet snin biex kull membru stat ikun jista’ jagħmel it-traspożizzjoni tal-liġi tiegħu.
 
IL-PROFESSUR MARCELINE NAUDI: Però l-liġi kienet bdiet qabel. B’kumbinazzjoni għandha x’taqsam ...

IĊ-CHAIRPERSON: Fil-fatt hemm abbozz ta’ liġi li qiegħed fil-lista tal-aġenda tal-Parlament ukoll. 

IL-PROFESSUR ANNA BORG (Malta Women’s Lobby): Grazzi ħafna tal-istedina. Napprezzaw il-ħin li qed tagħtuna. Jien qed nitkellem f’isem il-Malta Women’s Lobby. Essenzjalment din hija organizzazzjoni li tiġbor għaxar organizzazzjonijiet oħra li jaħdmu favur in-nisa jew li jemmnu fil-valuri favur in-nisa. Qiegħda hawnhekk l-iktar biex nistaqsi mistoqsijiet li naħseb li ilna nistaqsu, li ilna nqajmu u li m’għandniex risposti għalihom. L-ewwel nett naħseb li rridu nistaqsu jekk aħniex verament qegħdin nifhmu s-severità ta’ din il-problema li għandna. Ieqfu ftit u aħsbu fuq ħutkom, fuq il-ħbieb nisa tagħkom, fuq it-tfal li kellkom l-iskola, l-Università, every fourth of those women is a victim of violence! X’ħin tagħmel rendikont l-NSO qalulna li hemm 26%. 

Meta qed ngħidu 26% tal-popolazzjoni tan-nisa adulti qed nitkellmu fuq għexieren ta’ eluf ta’ Maltin. Jiġifieri din mhijiex xi problema żgħira! Din hija problema li jiffaċċjaw eluf ta’ nisa kuljum, ħafna drabi waħedhom id-dar, u ma jħossuhom siguri mkien! Tiftaħ il-bieb tad-dar u minflok ma tmur biex tistrieħ, tmur imbeżża’ għax ma tafx x’se jiġrilek dakinhar! Ma tafx jekk hux se tibqa’ ħajja x’ħin torqod, ma tafx jekk hux se jsibek fit-triq u joqtlok, jew jiġi warajk fuq il-post tax-xogħol! Ma jħossuhom siguri mkien. Jiġifieri qed nitkellmu fuq problema kbira hawnhekk. Allura jekk nafu li hija problema daqshekk kbira, qegħdin nagħtuha l-attenzjoni li timmerita? Jew issa kważi saret normalizzata?! Jien dejjem ngħid l-istess ħaġa u ċjoè meta qatlu kelb għamilna furur sħiħ ... Tajjeb li noħolqu kuxjenza fuqhom ukoll imma qisu issa sirna li meta nisimgħu każijiet ta’ vjolenza, tant ilna nisimgħu fuqhom li ġew normalizzati! U dik hija l-biża’ kbira tiegħi li m’aħniex qed nagħtu kasha għax din il-problema ġiet normalizzata. (Interruzzjonijiet)

IL-PROFESSUR MARCELINE NAUDI: Bħala normalization irrid ngħid li mhux biss ġiet normalized minħabba li qegħdin nisimgħu fuqha imma għaliex il-kultura tagħna normalizes violence against women! It doesn’t normalize the killing of a woman imma mara fejn hu postha? Mara li toħroġ minn postha? Mara li taqlibilu? Aħna nittrattaw lin-nisa b’mod differenti. Ma naħsbux f’raġel li jaqlibha lill-mara u ngħidu ajma ħej dak jew ħaqqu li jbati jew ħaqqu li qatluh! Li qegħdin ngħidu hu li rridu nibdlu dak l-isterjotipjar għax dik hija parti min-normalization li għandna fuq il-vjolenza kontra l-mara. 

IL-PROFESSUR ANNA BORG: Aħna nitkellmu fuq din l-issue, però wisq nibżgħu li ħafna mill-affarijiet li qegħdin ngħidu qed jaqgħu fuq widnejn torox. Irrid ngħid li sar progress imma mbagħad ċerti affarijiet għadna lura fihom. Pereżempju fil-GREVIO report tal-2020 kien diġà irrakkomanda l-użu tal-electronic tagging. Qegħdin erba’ snin, kważi ħames snin wara u għadna mingħajr electronic tagging. Kemm-il mara setgħet tapprofitta mill-electronic tagging biex forsi nevitaw milli tmut mara oħra? Insibu l-flus għal kollox u mbagħad ma nsibux flus għal xi ħaġa daqshekk importanti bħal din, fejn qed ngħidu li taffettwa waħda minn kull erba’ nisa?! 

Il-Kummissarju tal-Pulizija hawnhekk qal li t-tieni hub se jinfetaħ is-sena d-dieħla għax l-ewwel iridu jagħmlu r-refurbishing tal-għassa tal-pulizija tar-Rabat. Dak l-istatement jagħti messaġġ li l-ħajja tan-nisa hija inqas importanti! Jekk ir-refurbishing ta’ post huwa iktar importanti milli tilqa’ nisa li qegħdin isofru b’dan il-mod, għalina dak huwa messaġġ li jdejjaqna ħafna. Wisq nibżgħu li l-kundizzjonijiet li wasslu għall-qtil ta’ Bernice Cilia għadhom hemmhekk. Aħna qed ngħidu li ħafna mill-affarijiet li diġà ssemmew għadhom hemm. 

Dan l-aħħar ħriġna press release u anke minn dawk il-hearings li konna qed nisimgħu; u waħdna mill-affarijiet li rrealizzajt mill-hearing tal-ġimgħa l-oħra hi li min qed jagħmel ir-risk assessment m’għandux aċċess għall-crimes li wettqet dik il-persuna. Qed jagħmlu assessment mingħajr m’għandhom aċċess fuq jekk dik il-persuna qatlitx lil xi ħadd ieħor jew weġġgħetx lil xi mara oħra! Dan se jibda with a clean slate għax m’hemmx sharing of information. Ma tagħmilx sens għalija. F’postijiet oħra r-risk assessment isir mill-Pulizija biex il-Pulizija jkollhom aċċess għall-criminal records ta’ dik il-persuna. Din hija xi ħaġa li tridu tistaqsu ħafna iktar fuqha imma xi ħaġa trid issir. Ma jistax ikun li persuna li forsi kienet involuta f’każijiet oħrajn u forsi kellha reati kriminali kbar fil-passat ma titteħidx inkonsiderazzjoni. Forsi xi ħadd jgħidli minħabba l-GDPR? But what needs to be done? Jagħmluhom il-Pulizija biex ikollhom aċċess? Pajjiżi oħra l-pulizija jagħmluhom. Hemm bżonn li nħarrġu lill-pulizija jew nagħtu aċċess u nagħmlu tibdil fil-liġi imma żgur li ma nistgħux nibqgħu hekk. Kif jista’ jkun li inti m’għandekx aċċess għar-records tal-persuna? 

IL-PROFESSUR MARCELINE NAUDI: Fuq ir-risk assessment irrid ngħid li mhux isir darba u daqshekk. Il-pulizija jafu li jekk persuna tiġi iktar minn darba 24 siegħa jew 48 siegħa, ma nistax niftakar, wara li tkun diġà għamlet rapport, iridu jerġgħu jagħmlu risk assessment ieħor. Però ir-risk assessment ma jridx isir biss meta mara tagħmel rapport tal-pulizija mir-risk assessors imma jrid isir risk assessment mill-qrati. Fil-fatt id-DVU jagħmluh u anke x-xelters. Ir-risk assessments aħna qegħdin nagħmluhom il-ħin kollu, però dawk l-affarijiet mhumiex formali u uffiċjali. Irridu nevalwaw ir-riskju li mara tkun fih ... 

IL-PROFESSUR ANNA BORG: L-ewwel punt huwa dak. Din hija xi ħaġa għalikom biex tidħlu fiha imma ma jistax ikun li nibqgħu b’din is-sitwazzjoni. It-tieni punt hu li meta joħroġ temporary protection order, x’jiġri meta l-perpetrator jikser il-kundizzjonijiet? Kemm niġbruh malajr? Kemm qed inħallu gap minn meta nindunaw li l-perpetrator qed jikser il-protection order? X’jgħidu eżattament l-SOPs? Dan għandu jinġabar immedjatament għax jekk inti ksirt ordni, jekk vera nivvalutaw il-ħajja tal-vittmi, ta’ min qed ibati, a temporary protection order should be kept! Inkella tagħmel aktar ħsara għax dak li jkun aktar jindanna għax jista’ jeħel il-ħabs, sentejn ħabs u jista’ jeħel multa ta’ €7,000. F’dan l-istadju, meta ħarġet protection order irridu naraw li nżommuha. Il-ħajja ta’ dik il-persuna qiegħda f’idejn xi ħadd li jieħu ħsieb li din il-protection order ma tinkisirx. 

It-tielet punt huwa eżatt dak li qalet il-Professur Naudi. Għandna nkunu kuntenti b’risk assessment wieħed? U li jsir mingħajr ma nafu x’passat kellha l-persuna? Assolutament le! L-assessment irid isir kontinwament għax id-dinamika tal-affarijiet tinbidel kuljum. Illum bdejt xi ħaġa, għada ggravat, imbagħad kien hemm theddida mod u l-għada ġie bis-sikkina! Jekk qed inserrħu moħħna fuq assessment wieħed qed nagħmlu żball. I think that also needs to be taken into consideration. Kif ukoll in-nuqqas ta’ informazzjoni bejn section tal-Pulizija u oħra, ma’ min qed jagħmel ir-risk assessment. 

Allegatament aħna ħriġna press release u staqsejna fil-midja li jekk persuna suppost kienet on a 24 hour terrorist watch list, din kif daħlet Malta?! Għalfejn ma nġabritx, anke meta għaddiet biż-żmien lill-Pulizija fil-miftuħ?! Għaliex ma ġietx arrestata din il-persuna? Fejn huwa l-valur għall-vittmi? Kif qed nipproteġuhom? Ħadd għadu ma tana risposta fuq dawn il-mistoqsijiet. Aħna smajna ħażin jew verament ġara hekk? U jekk vera ġara hekk hemm xi ħadd accountable? Imutu n-nies! Alessia semmitilna t-tbatija li għaddiet minnha hi, il-ġenituri tagħha, it-tfal tal-vittma u kulmin imiss mal-vittma. Dawn huma stejjer reali. 

IS-SINJURA ALESSIA CILIA PORTELLI: Fil-każ tagħna jien tlift lil oħti. Ma setgħetx tiġri traġedja ikbar mill-mewt. Bernice tilfet ħajjitha, u hi l-iktar waħda li sofriet għax ġiet miċħuda milli tgawdi lil uliedha, li huma żgħar ħafna. Ħallithom żgħar ħafna. Però ħalliet xniegħa sħiħa ta’ nies li llum qed isofru diżabilità. Jien inqis lili nnifsi diżabbli, minkejja li m’għandi l-ebda diżabilità li tista’ tiġi kklassifikata bħala diżabilità konvenzjonali. Mhux se niddejjaq ngħid li l-ġrajja ta’ Nicolette lili llimitatni għal iktar minn ġimgħa! Meta qed ngħid dan irrid infisser li ma jkollokx aptit tiekol, li ma jkollokx aptit torqod, li tibqa’ taħseb xi stajt tagħmel aktar, minkejja li bħala individwu forsi ma stajtx nagħmel iktar milli għamilt. 

Missieri għalaq sninu fl-1 ta’ Settembru u qatta’ dik il-ġurnata jibki għax beda jara l-awguri kollha li kienet tiktiblu Bernice fuq il-Facebook wall tiegħu fis-snin passati! Beda jarahom u jagħti l-ħtija lilu nnifsu għax forsi seta’ jagħmel xi ħaġa iktar minn dak li għamel. Daqshekk hija kbira d-diżabilità! Kulħadd għadda minn xi telfa f’ħajtu, u kull telfa hija partikolari, u kull telfa tħalli diżabilità żgħira fina. Nemmen li kulħadd jgħaddi minnha. Però każijiet bħal dawn jimmarkaw il-ħajjiet ta’ dawk li jkunu qed isofruhom u l-ħajjiet ta’ dawk kollha li jkunu jgħixu magħhom. 

IL-PROFESSUR ANNA BORG: Ma nixtieqx nibqa’ biss fuq dak li mhux qed jaħdem imma xtaqt nagħti wkoll xi suġġerimenti dwar x’jista’ isir. Jekk inħarsu dwar x’qed jiġri l-Ingilterra, naraw li wara ħafna episodji, u hawnhekk ma rridx ngħid li din hija problema tagħna biss, indunaw li l-approach li kienu qegħdin jieħdu ma kienx biżżejjed. U għalhekk tellgħu l-vjolenza fuq in-nisa u fuq it-tfal fuq il-livell ta’ counter terrorism! Qegħdin jgħidu li daqshekk hija gravi s-sitwazzjoni! Jekk tmorru tfittxu fuq il-pulizija Ingliża taraw li llum qegħdin iħarsu lejn il-vjolenza - peress li hija mifruxa bħal hawnhekk, endemika, aċċettata - fuq livell ta’ counter terrorism. Qegħdin jaħdmu fuq dak li jsejħu the four Ps. 

L-ewwel nett il-preparazzjoni tal-pulizjja. Il-protezzjoni tal-vittma by persuing the perpetrator u prevention of harm. Xi jfissru bihom? L-ewwel nett il-pulizija Ingliża ndunaw li l-ewwel iridu jbiddlu l-kultura tagħhom. F’Malta stess kellna pulizija li kienu huma stess perpetrators. Inti l-ewwel trid tara l-kultura tal-pulizija u trid tara li m’għandekx fil-pulizija stess lil min qiegħed jabbuża. Però mbagħad trid tara wkoll li għandek kapaċitajiet tajba u li għandek biżżejjed nies. Jistgħu jsiru rapporti imma jekk m’għandekx nies li jipproċedu fuqhom, jekk m’għandekx nies biex jiġbru l-perpetrator u jivverifikaw li ma kisirx l-ordni, allura kollu ta’ xejn! Mela l-ewwel qalu li jridu jippreparaw lilhom infushom għax ma kenux ippreparati biżżejjed. Aħna rridu nkunu ppreparati. Kif issemma qabel, ħafna mill-vjolenza qiegħda ssir online u allura jrid ikollok ir-riżorsi biex tindirizza din il-vjolenza li issa qiegħda tiżdied online. Mela l-ewwel hija l-preparazzjoni tal-pulizija. 

It-tieni hija focus kbir biex nipproteġu l-vittma. Irid isir dak li jissejjaħ a victim centred approach u nżommu lill-vittma u lit-tfal tagħha siguri billi noffru servizz ta’ kwalità. Is-servizz ta’ kwalità jiddependi wkoll fuq kemm ikunu ppreparati l-pulizija u fuq kemm għandhom riżorsi. It-tielet punt huwa fuq il-perpetrator. Jekk il-perpetrator se nħalluh jagħmel li jrid, jiġifieri ma nagħmlux l-investigazzjoni sewwa, li ma niġbrux l-evidenza kollha, li x’ħin immorru l-Qorti l-każ jaqa’ ... Il-pulizija għandhom dmir kbir li jiġbru l-evidenza għax imbagħad, anke jekk persuna tgħid li ma tridx tixhed għax tkun imwerwra, il-Pulizija jkollha l-evidenza meħtieġa. Mela li jkun hemm an evidence lead prosecution. 

Finally prevention of harm. Qegħdin jgħidu li rridu nagħmlu early intervention u fejn huwa possibbli - għax ma tantx taħdem - rehabilitation. Però imbagħad hemm dak li jissejjaħ problem oriented policing, fejn qed jużaw id-data u l-information sharing, li donnu hawnhekk hija nieqsa, sabiex inti tkun tista’ tiffaċċja din l-issue. U kif qalet il-Professur Naudi, li inti tinvolvi l-komunità u l-NGOs fl-analiżi u fl-ippjanar għax hemmhekk għandek ħafna expertise. U jekk dan ma jsirx inkunu qegħdin nitilfu ħafna. 

Dak kollox li kelli xi ngħid. Però dan ifisser ħafna flus, ħafna riżorsi u jrid ikun hemm xi ħadd li jieħu ħsieb li jara li din il-ħaġa vera hemm ir-rieda politika li ssir. Imma sakemm ikollna risposti ċari wisq nibża’ li se jkun hemm nisa oħrajn li se jkunu vittmi, u iktar nisa li forsi jgħixu f’dan l-istat xejn sabiħ! Għal xi wħud se jkun tard wisq u allura se nqiegħed il-mistoqsijiet lilkom biex taraw kif nistgħu nagħmlu ħalli din l-issue verament nagħtuha l-importanza li tixirqilha. 

IĊ-CHAIRPERSON: Grazzi tal-preżentazzjonijiet tagħkom. Issa se nagħmlulkom xi mistoqsijiet. L-Onor. Graziella Attard Previ.

ONOR. GRAZIELLA ATTARD PREVI: L-ewwel nett grazzi ħafna talli qegħdin hawnhekk u grazzi talli qsamtu magħna l-ħsebijiet tagħkom, speċjalment lilek Sinjura Cilia Portelli, f’dawn iċ-ċirkostanzi koroh. Grazzi wkoll tal-ħidma tagħkom kontra l-vjolenza domestika. Għandi ftit mistoqsijiet li xtaqt nagħmlilkom. L-ewwel mistoqsija hija għas-Sinjura Cilia Portelli u għall-Professur Naudi. Ħaġa li ssemmiet ħafna u li m’għandhiex issir hija l-victim blaming, però dan l-aħħar rajna li nħoloq l-argument tal-client self determination. 

Fl-istess ħin is-Sinjura Cilia Portelli semmiet l-emozzjonijiet li tkun għaddejja minnhom il-vittma, li jafu jvarjaw u jkunu diversi, u allura meta tmur biex tagħmel rapport safejn għandha tasal din il-client self determination, li hi forsi tieħu d-deċiżjoni jew tirrifjuta milli tagħmel risk assessment jew tkun qed timmina r-riskju li qiegħda fih? F’dawn iċ-ċirkostanzi għandna nibqgħu nirrispettaw il-client self determination or should there be something that kicks in u ngħidu li iktar għandna nipproteġu l-vittma? Xtaqt nistaqsi lilek Sinjura Cilia Portelli billi inti għext tant viċin ma’ vittma ta’ vjolenza domestika x’nuqqasijiet stajt tidentifika matul il-proċess? Minn din l-esperjenza, x’tirrakkmanda b’mod prattiku li jista’ jsir u li jista’ jkun effettiv forsi fl-immedjat u anke fil-long-term? 

Lill-Professur Marcelline Naudi nixtieq nagħmlilha mistoqsija wkoll. L-ewwel nett naqbel ħafna miegħek li kwalunkwe policy, miżura jew inkella servizzi li għandhom isiru, b’mod partikolari fejn tidħol il-vjolenza domestika, għandhom ikunu victim centred. Din diġà staqsejtha lil xi entitajiet li kienu hawnhekk fis-sessjonijiet li kellna. Imma kemm qegħdin jiġu involuti l-vittmi fl-evalwazzjoni tas-servizzi li qed jiġu pprovduti jew inkella meta nkunu qegħdin nifformolaw u noħolqu xi miżura? Pereżempju, jien issuġġerejt li għal kull servizz jista’ jkun hemm xi tip ta’ evalwazzjoni meta jkun hemm dak il-kuntatt dirett mal-vittma. Dak jaf ikun mod fejn il-vittma tipproponi li t-tali ħaġa ma ġietx inkluża fil-mistoqsijiet li għamlulha, jew inkella l-mod ta’ kif qegħdin isiru ċerti mistoqsijiet mhumiex jagħtu direzzjoni totali għall-istorja u għal dak li tkun għaddiet minnu. Nixtieq li tagħtina iktar eżempji ta’ kif jistgħu jiġu involuti l-vittmi meta nkunu qegħdin infasslu din it-tip ta’ politika. Naħseb li kulħadd jaqbel dwar kemm hemm bżonn ta’ iktar riżorsi għall-Istat u għall-NGOs. Naf li darba ssuġġerejtu li fejn ikun hemm nuqqas min-naħa tal-Istat jew min-naħa ta’ xi entitajiet, ikun hemm forsi kollaborazzjoni ma’ riżorsi li jistgħu joffru l-NGOs. Kif tarawha li tista’ taħdem din?

IĊ-CHAIRPERSON: Grazzi. L-Onor. Katya de Giovanni.

ONOR. KATYA DE GIOVANNI: Xtaqt nistaqsi jekk għandkomx esperjenza inġenerali forsi f’xi kampanji ta’ edukazzjoni? Jien inħoss ħafna li r-risk assessments għandhom isiru b’mod ripetut. Imma rridu nedukaw aktar lill-poplu, irridu nedukaw lin-nisa ħalli jkunu kapaċi jevalwaw huma stess li qegħdin fil-periklu, u nkunu nistgħu nagħmlu enablement, biex ma ngħidx empowerment, biex dawn in-nies ikunu jistgħu jersqu ‘l quddiem u jagħmlu r-rapport li għandhom jagħmlu, u jieħdu l-azzjoni li għandhom jieħdu. Saru attentati f’dan ir-rigward? Għandi mistoqsija ftit diffiċli u tiddejjaqx tgħidli jekk ma tistax tweġibni. Mill-esperjenza tiegħek Sinjura Cilia Portelli, b’mod partikolari bħala relative, anke forsi biex nippreparaw lin-nisa li qegħdin jikbru, x’inhuma l-ħiliet u l-affarijiet li forsi xtaqt tara iktar u li forsi setgħet baqgħet għaddejja b’dak li xtaqet tagħmel oħtok?

IĊ-CHAIRPERSON: Grazzi. L-Onor. Paula Mifsud Bonnici.

ONOR. PAULA MIFSUD BONNICI: L-ewwel nett xtaqt nagħtikom prosit kbira tar-rakkomandazzjonijiet li għamiltu. Nemmen li qegħdin hawnhekk illum mhux biss biex nisimgħu lilkom, imma biex ovvjament naraw li r-rakkomandazzjonijiet li tagħmlu intom effettivament xi darba jew oħra, jekk jista’ jkun malajr kemm jista’ jkun, jiġu implimentati. U allura nirringrazzjakom tar-rakkomandazzjonijiet li għamiltu. Jiena ħadt nota tagħhom kollha. Min-naħa tiegħi se nagħmel tliet punti.

Professur Naudi, naf li inti tkellimt fuq it-taħriġ li tagħti lill-pulizija. Tista’ tidħol ftit dwar x’inhuwa dan it-taħriġ? Minn laqgħat preċedenti li kellna, jidhirli li ma ħadniex konferma min-naħa tal-Kummissarju tal-Pulizija jekk it-taħriġ li jingħataw il-pulizija llum huwiex mandatorju. Naf li waħda mir-rakkomandazzjonijiet tal-Imħallef Emeritu kien li ma jibqax iktar optional imma jsir mandatorju. Dwar ir-risk assessments, waqt il-laqgħa li kellna l-ġimgħa l-oħra bħal donnu fhimt, jista’ jkun li kont żbaljata, meta staqsejna lill-FSWS dwar ir-risk assessment u jekk dawn jiġux ripetuti jew isirux along the way għax kif għidt tant tajjeb inti wkoll, il-każ jinbidel u jevolvi, jien bħal donnu fhimt li minkejja li l-FSWS qed tgħid li jsiru dawk it-tip ta’ assessments, jidher li sal-lum isir risk assessment wieħed u bħal donnu nibbażaw ħafna fuq l-ewwel assessment, iktar u iktar jekk ngħidu wkoll li dik il-persuna li tkun qed tagħmel ir-rapport tkun qed tirrifjuta dak ir-risk assessment. 

Tafu b’każijiet fejn verament saru risk assessments ripetuti? Jekk persuna, għal diversi emozzjonijiet li tkun għaddejja minnhom dak il-ħin, probabbli tirrifjuta milli tagħmel dak ir-risk assessment, x’ikun il-pass li jmiss biex naraw li dik il-persuna xorta waħda qiegħda tingħata l-protezzjoni? Il-Professur Borg tkellmet ukoll dwar li m’hemmx sinerġija bejn min ikun qed jagħmel ir-risk assessment u l-persuna li tkun qiegħda tinvestiga. Jien staqsejt lill-Kummissarju tal-Pulizija jekk fl-investigazzjonijiet li jkunu qed isiru l-Pulizija tagħmilx investigazzjoni wkoll fuq l-istorja ta’ dik il-persuna, u allura kif għedt tant tajjeb inti, jekk kellek persuna li kienet fuq it-terrorists’ list, il-Pulizija kellhiex l-opportunità li tkun taf dwarha u x’setgħet tagħmel aktar? Tafu b’każijiet fejn grazzi għall-investigazzjoni li l-Pulizija tkun għamlet dwar il-perpetrator tiġi salvata l-vittma? Nitkellmu ħafna fuq rapporti li jsiru u forsi nies li salvajna u nkunu salvajniehom għax il-Pulizija tkun qiegħda tinvestiga. U allura tkun qed tara li tnaqqas il-periklu billi pereżempju dik il-persuna ma tidħolx Malta jekk din tkun tgħix barra. Grazzi.

IĊ-CHAIRPERSON: Grazzi. L-Onor. Albert Buttigieg.

ONOR. ALBERT BUTTIGIEG: Grazzi talli qsamtu magħna l-opinjonijiet tagħkom. Sinjura Cilia Portelli, grazzi wkoll talli qsamt l-esperjenza tiegħek u noffrilek solidarjetà miegħek u mal-familja tiegħek. Nagħmel aċċenn għal slide no. 10, fejn il-Professur Borg semmiet il-protezzjoni tal-vittma, u aħna naħseb kollha kemm aħna naqblu fuq il-protezzjoni tal-vittma, u allura nixtieq nagħmel ftit osservazzjonijiet biex imbagħad nieħu r-reazzjonijiet tagħkom. Il-biża’ tiegħi hi li forsi nitkellmu ħafna fuq il-protezzjoni tal-vittma imma meta niġu biex indendlu l-ġonġol mal-qattus inbatu u nispiċċaw ikollna biss a talking shop!  

Jekk aħna se nipproteġu l-vittma, u aħna firmatarji tal-Istanbul Convention, din titkellem b’mod ċar li l-perpetrator għandu joħroġ mid-dar u mhux il-vittma. Fil-fatt diġà tkellimna fuqha u nixtieq nisma’ r-reazzjonijiet tagħkom fuqha għax se nibqgħu ma’ din il-mejda, bħalma smajt il-ġimgħa l-oħra r-raġunijiet kollha biex ma nimplimentawx din id-direttiva li aħna firmatarji tagħha! Punt ieħor dwar il-protezzjoni tal-vittma qiegħda fil-GREVIO Report, u hawnhekk qed nirreferi għall-electronic tagging. Kemm se nibqgħu nġibu r-raġunijiet kollha biex din l-electronic tagging ma ssirx?!   

Punt ieħor fuq il-protezzjoni tal-vittma huwa fuq il-protection orders. Nisimgħu li l-protection orders mhux kollha qed jiġu infurzati, u smajna wkoll l-esperjenza tas-Sinjura Cilia li tkellmet fuq il-protection orders. Issa smajna wkoll fuq is-cyber violence, li qisu qed nieħdu l-konfort li għandna tliet snin biex nimplimentawha u allura nistgħu nieħdu l-affarijiet bil-kwiet. Sadanittant f’dawn it-tliet snin jistgħu jmutu n-nies għax ikun hemm nies li jużaw is-cyber violence fuq il-vittmi tagħhom! Allura meta qed nitkellmu proprju fuq il-protezzjoni tal-vittma, kif se ngħaddu biex we walk the talk? Ħadd minnha f’dan il-Kumitat m’għandu l-intenzjoni li jaħli l-ħin u ma jkunx a talking shop.

IĊ-CHAIRPERSON: Grazzi. L-Onor. Davina Sammut Hili.

ONOR. DAVINA SAMMUT HILI: Grazzi ħafna. Naf li diġà ssemmiet il-kwestjoni tat-taħriġ imma tistgħu tgħidulna fiex jikkonsisti t-taħriġ? U min-naħa tagħkom x’taħriġ qed taraw li jista’ jingħata oltre minn dak li qed jingħata?

IĊ-CHAIRPERSON: Grazzi. L-Onor. Graziella Galea.

ONOR. GRAZIELLA GALEA: L-ewwel ħaġa grazzi lis-Sinjura Cilia Portelli talli qasmet l-esperjenza tagħha magħna. Żgur li ma kenitx faċli, però nirringrazzjawk talli kellek il-kuraġġ li tagħmel dan. Grazzi wkoll lill-Malta Women’s Lobby tax-xogħol li kontinwament tagħmlu f’dan is-settur. Xtaqt nibda bl-ewwel mistoqsija fuq slide no. 7, fejn wieħed mill-kummenti jgħid “Why do the police not share information about the aggressor past crimes with the risk assessors?” Qed ngħid dan għax fil-laqgħat li kellna jiena ħadt l-impressjoni li l-informazzjoni bejn il-Pulizija u l-FSWS kontinwament tiġi shared. Meta staqsejt x’komunikazzjoni jkun hemm bejn it-tliet entitajiet, jiġifieri l-FSWS, il-Pulizija u d-Domestic Violence Unit (DVU), ir-risposta kienet li l-informazzjoni tiġi shared b’mod kontinwu. U allura fhimna li kull tip ta’ informazzjoni li tiġi mistoqsija tkun qiegħda tiġi shared bejn dawn it-tliet entitajiet. Jekk hemm din l-informazzjoni jidher li xi mkien m’hemmx connection bejn entità u oħra! 

Xtaqt nistaqsi lis-Sinjura Cilia Portelli x’tip ta’ assistenza tingħata lill-vittma, u b’mod partikolari kif dik l-assistenza tista’ tiġi mtejba? Jista’ jkun iktar faċli għal dik il-vittma li fil-fatt timxi ’l quddiem? Semmiet ukoll li huwa vera li l-vittma primarja tkun dik li sofriet il-vjolenza domestika, però ovvjament ma’ dik il-vittma għandek vittmi oħra, bħat-tfal, bħall-ġenituri, bħall-aħwa u bħall-ħbieb. X’assistenza tingħata lil dawn il-persuni?  X’tissuġġerixxi biex dawn il-persuni li jkunu baqgħu ħajjin jistgħu jkollhom iktar assistenza biex ikomplu bil-ħajja tagħhom?  Grazzi ħafna.

IĊ-CHAIRPERSON: Grazzi. Nixtieq nagħmel xi rimarki u mistoqsijiet min-naħa tiegħi wkoll. L-ewwel nett din hija t-tielet laqgħa tagħna fuq dan is-suġġett u allura qed nisimgħu u nistaqsu l-mistoqsijiet lil min ikun qiegħed quddiemna. Aħna wkoll, bħala Membri tal-Kumitat, speċjalment meta niġu biex nagħmlu l-konklużjonijiet tagħna f’rapport, inkunu rridu nżommu quddiem għajnejna dak li jkun intqal lilna. Jiġifieri jekk staqsejna mistoqsija lill-Pulizija dwar xi issue partikolari, inkluż pereżempju l-electronic tagging, u fiex wasalna, eċċ., aħna rridu neħduha into consideration ir-risposta li tawna huma. Fil-fatt il-Professur Borg semmietha fil-preżentazzjoni tagħha. Intqal ukoll li għandna abbozz ta’ liġi li għadu l-Parlament ... Iva, imma ma jfissirx li ma sar xejn. Forsi għadna ma wasalniex. Hemm proċess għaddej ukoll, inkluż għat-tendering process li huwa marbut mal-electronic tagging. 

Dan qed ngħidu mhux għalikom jew biex twieġbu fid-direzzjoni li qed ngħid jien imma wieġbu kif tħossu intom mill-esperjenza tagħkom, minn dak li tmissu b’idejkom fuq bażi regolari. Qed ngħidu għalina li aħna rridu nżommu dan kollu quddiem għajnejna, speċjalment lejn l-aħħar x’ħin niġu biex nagħmlu r-rapport tagħna ħalli dan ikun fattwali kemm jista’ jkun ma’ dak li jkun intqal lilna. Jekk jirriżulta li hemm xi informazzjoni konflinġenti sta għalina li nerġgħu niċċekkjaw kemm ma’ min ikun qal ħaġa, kemm ma’ min ikun qal oħra. Illum ma jeżistux. Jien qed ngħid li hemm proċess għaddej u dan biex inkunu fattwali ma’ dak li ntqal.

Jidhirli wkoll li l-FSWS semmew li r-risk assessment isir numru ta’ drabi u mhux darba biss. Però ovvjament inħalli f’idejkom sabiex tgħidulna jekk hux hekk jew le. Jien xtaqt nistaqsi lilkom mill-esperjenza tagħkom, kemm lokali u forsi kemm minn NGOs oħra li tikkollaboraw magħhom, anke b’mod internazzjonali. Il-Professur Borg semmiet li din mhijiex problema ta’ Malta biss imma sfortunatament hija problema mad-dinja kollha. NGOs f’pajjiżi oħra kif jaħdmu? Intom semmejtu u appellajtu biex kemm jista’ jkun l-NGOs li għandhom l-expertise u l-esperjenza jkunu kemm jista’ jkun involuti across the board. Jiġifieri jkun hemm a holistic approach fejn anke l-NGOs ikunu nvoluti mal-awtoritajiet li għandhom ir-responsabiltajiet tagħhom quddiem il-liġi. Imma l-NGOs ukoll għandhom jagħtu d-daqqa t’id tagħhom. Forsi tistgħu tgħidulna ftit NGOs f’pajjiżi oħra, primarjament f’pajjiżi tal-Unjoni Ewropea jew fl-Ewropa, fejn hemmhekk jista’ jkollna realtajiet li huma aktar viċin tagħna, kif jaħdmu?

Hawnhekk kellna wkoll il-Kummissarju dwar il-Promozzjoni tal-Ugwaljanza li qaltilna li r-riżorsi finanzjarji jeżistu, għallinqas fl-uffiċċju tagħha, però qed isibu diffikultajiet biex isibu l-istaff. Jien is-suġġeriment tiegħi lilha kien li they can farm out  jekk forsi jeżistu expertise oħra. Quddiemi għandi esperti wkoll, u allura wieħed jista’ jaħdem f’dak l-ambitu wkoll. Intom semmejtu ħafna l-edukazzjoni mhux biss fl-iskejjel imma anke lill-pubbliku inġenerali. Kif taraw li jistgħu jsiru dawn it-tip ta’ kampanji u x’irid isir biex ikunu wkoll effettivi, mhux biss fl-iskejjel imma fuq bażi nazzjonali? Kif taraw li dawn il-kampanji edukattivi għandhom jieħdu l-forma tagħhom? 

L-aħħar ħaġa li xtaqt nirrimarka fuqha hija fejn kien hemm il-kumment dwar jekk persuna tkunx qiegħda fuq xi terrorists’ list, eċċ. Mingħajr ma nidħlu fl-ebda każ partikolari nixtieq ngħid ħaġa waħda biss, jiġifieri jekk din il-persuna teżisti, ħalli nibqgħu fuq l-ipotetiku, minn xi mkien tkun telqet. Mela ejja ma nippontawx subgħajna biss u forsi hawnhekk qed nitkellem mill-esperjenza tiegħi bħala Ministru tal-Intern. Fil-fatt kien ikollna diskussjonijiet anke fuq livell ta’ Kunsill tal-Ewropa, minħabba x-Schengen Zone u affarijiet oħrajn. U ħafna drabi konna nitkellmu fuq dan is-suġġett wara li jiġri xi każ partikolari, speċjalment fejn għandu x’jaqsam terroriżmu. 

Imbagħad meta mmorru naraw fl-istorja naraw li dan mar f’xi erba’ pajjiżi oħra qabel u fil-ħames pajjiż għamel li għamel. Jiġifieri ejjew inkunu aktar fattwali u ngħidu li fil-każ is-sistema ma ħadmitx, jekk hu l-każ, mhux biss f’pajjiżna imma ma ħadmitx ukoll f’pajjiżi oħra. Dan ma waqax mis-sema imma minn xi mkien ġie! Jekk kien fuq lista, il-lista m’għamilnihiex aħna imma hija lista internazzjonali. Qed ngħid dan mhux biex innaqqas mill-kumment li ssemma, anzi biex insaħħu u ngħid li fil-każ din l-issue mhux biss hija ta’ natura nazzjonali imma hija wkoll ta’ natura internazzjonali, fejn naraw kif tista’ tissaħħaħ il-koperazzjoni bejn pajjiżi oħra u bejn organi ta’ pajjiżi oħrajn, bħal pereżempju, l-Interpol, eċċ. Qed ngħidu biex insaħħaħ il-punt tagħkom li l-każ, – li qed neħduh bħala każ ipotetiku – jekk ġara hekk, nippruvaw bl-isforzi tagħna bħala pajjiż membru fl-Unjoni Ewropea u membru ta’ għaqdiet internazzjonali oħra, naraw li niġbdu l-attenzjoni biex dawn l-affarijiet jissaħħu anke ma’ pajjiżi oħra. Issa se nħalli f’idejkom sabiex tagħtu r-risposti tagħkom.  

IL-PROFESSUR MARCELLINE NAUDI: Jien ħadt ħafna noti waqt li kontu qegħdin titkellmu u se naqbad mal-aħħar punt li għamilt inti Sur President, fuq li Malta mhijiex accountable għall-pajjiżi kollha. Bħala Malta aħna accountable għalina. Jiġifieri ma nistgħux lanqas infarfru fuq ħaddieħor. Aħna responsabbli għalina.  

IĊ-CHAIRPERSON: Ħalli nispeċifika b’mod ċar li jien m’għedtx hekk biex infarfar imma biex inkunu tajna stampa sħiħa. 

IL-PROFESSUR MARCELLINE NAUDI: Le, mhux se ngħidlek ma jimpurtanix x’jiġri f’pajjiżi oħra għax jien kont parti u għadni parti mill-Women’s Against Violence Europe, mill-Observatory on Violence Against Women tal-European Women’s Lobby, mill-GREVIO u l-CAHVIO qabel il-GREVIO. Jiġifieri I care about in-nisa kollha ta’ madwar id-dinja imma għall-Maltin jiddispjaċini aktar. Mhux ma jimpurtanix għal postijiet oħrajn imma għal Malta iktar inħosshom stalletti f’qalbi! Jiena ngħid li we cannot be accountable for the world, where we can improve we always do, but we are strongly accountable for Malta.

Ħa nitkellem fuq il-victim blaming, fuq is-self determination u r-risk assessment. Bħala social worker inti Onor. Graziella Attard Previ taf li l-client self determination hija dejjem paramount li aħna ma neħdulhomx dak il-ftit poter li għandhom sabiex jiddeċiedu għal ħajjithom huma. Aħna ma ngħidulhomx x’inhu tajjeb għal ħajjithom għaliex fl-aħħar mill-aħħar id-deċiżjoni hija tagħhom, però risk assessment b’mod ġenerali naturalment isir meta jidħlu għand il-pulizija biex jagħmlu rapport. U meta l-FSWS qed jgħidu li jsir, ħafna drabi jsir bħalma diġà għedt imma ma nistax niftakar jekk hux 24 siegħa jew 48 siegħa. Jiġifieri jien nista’ nagħmel rapport issa għax għadni kemm qlajt xebgħa u jumejn oħra nerġa’ immur nagħmel rapport ieħor u jerġa’ jsirli risk assessment. Jekk jien nidħol nagħmel rapport issa u nerġa’ nidħol 5 sigħat wara ma jerġgħux jagħmlu risk assessment il-pulizija. Meta ngħid il-pulizija rrid infisser ir-risk assessors li qegħdin fil-hub tal-Pulizija. 

Imma d-Domestic Violence Unit u s-social workers tal-Appoġġ, kull meta jiltaqgħu ma’ klijenta, jagħmlu risk assessment. Issa jagħmlu risk assessment mhux dak li ngħidulu tat-tick the box, tad-DA ... It’s a bit uncertain what they are using. U dan jorbot ukoll mal-evaluation. Ma nafx min staqsa fuq l-evaluation. Is-social work method huwa engagement, assessment, intervention and evaluation. Jiġifieri anke x-shelters u s-social workers li jaħdmu fid-DVU jew f’NGOs oħra suppost jagħmlu evaluation ta’ kull każ mal-klijenta. Però jekk naraw evalwazzjoni bħala servizz iktar sħiħ, hemmhekk irridu nagħmlu r-riċerka.  

Fil-fatt Project Zero – which is completly wrong – x’inhu? Zero tolerance li sar fl-2018. Parti minnu kien fuq why women are not reporting u kien għamel evalwazzjoni ... Kellna focus groups u kellna one to one sessions. Kellna survivors tal-vjolenza domestika kif ukoll professjonisti li ħadmu wiċċ imb’wiċċ ma’ klijenti ta’ vjolenza domestika. U hemmhekk ħarġu ħafna affarijiet fuq il-Pulizija, fuq is-servizzi, eċċ. Dak kien proġett u kien hemm abbonat miegħu r-riċerka. Nerġa’ ngħid li għar-riċerka għandek bżonn ir-riżorsi.   

ONOR. GRAZIELLA ATTARD PREVI: Just to clarify; din tal-victim blaming u l-client self determination għadni ma fhimtx jekk taqbilx li filwaqt li, iva, irridu nagħtu r-rispett lejn id-deċiżjoni tal-klijenta, imma fejn se ngħidu li għandna nkunu iktar protettivi ħalli nevitaw il-victim blaming?

IL-PROFESSUR MARCELLINE NAUDI: Il-klijenta għandha kull dritt. Ir-risposta tagħha se tkun tirrifletti - bħalma għedna - dawk l-emozzjonijiet kollha li tkun għaddejja minnhom dak il-ħin, eċċ, and on how she is approached fuqha din. Imma għandha dritt tgħid le. Però jien iltqajt magħha, kellimtha u hi qaltli l-istorja tagħha u xorta nista’ nagħmel risk assessment imma ma jkunx dak fejn you just tick the boxes. 

IL-PROFESSUR ANNA BORG: Dan l-approach li addottaw l-Ingilterra, jekk jien naf li qiegħda tibża’ milli tkompli bir-rapport, u jien diġà ġbart il-history fuq l-aggressur, naħdem fuq l-aggressur biex nipproteġi lill-vittma. Fhimt? Jiġifieri jien nista’ filwaqt li lilha qed nirrispettaha, nara li niġbor l-evidenza fuq il-perpetrator, li jekk issir protection order niġbru u ntellgħu l-Qorti. Jiġifieri jekk inti ġbart l-evidenza sew taħdem biex tipproteġi lill-vittma. Din bħalma dawk li jmorru l-Qorti u mbagħad jaqa’ kollox għax il-mara, min jaf minn xiex tkun għaddejja, u twaqqa’ l-każ. Imma jekk inti ġbart l-evidenza independently the crime has been committed, you should focus on the perpetrator.   Għalhekk the 4 Ps.  

IL-PROFESSUR MARCELLINE NAUDI: Aħna dejjem nistaqsu imma x’nistgħu nagħmlu għall-vittma? Il-vittma x’tista’ tagħmel biex tkun iktar protetta? Imma rridu naraw ukoll xi jmissna nagħmlu mal-perpetrator. Għalfejn raġel, hu min hu, iħoss li it’s allright li jsawwat mara?! Għaliex? Hemmhekk hemm bżonn li naħdmu fuqha u mhux ngħidu għax il-vittma jkun aħjar jekk ma toħroġx tard bil-lejl, li jkun aħjar jekk ma tixrobx u li għandha toqgħod attenta kif tilbes. Għaliex raġel jekk mara fis-sakra jħoss li jista’ jagħmel li jrid? Għaliex raġel jekk jara mara libsa boobtube u shorts bil-patata tidher jaħseb li it’s all right li jagħmel li jrid? Għaliex? Aħna rridu nistaqsu dik il-mistoqsija wkoll u mhux dejjem niffokaw fuq il-vittma! Għaliex raġel iħoss li jista’ jagħmel dawn l-affarijiet? 

It-taħriġ li semmejt huwa study unit l-Università għax il-Pulizija kienu staqsewna biex nagħmlu study unit speċifikament għalihom. U allura ħloqna study unit, il-GRS001, li huwa ta’ 20 siegħa face to face input. Imbagħad għandhom assessment fl-aħħar. U jkopri ħafna affarijiet. Xi ħadd staqsa x’hemm nieqes. Hemmhekk ngħaddu l-liġijiet differenti, ngħaddu l-Istanbul Convention u niddiskutu ħafna fuq xi tfisser li tkun f’dik il-pożizzjoni, niddiskutu fuq kif jagħmlu l-interviewing għax is-soltu jkunu l-pulizija li jagħmlu l-interviewing lill-perpetrator jew lis-suspected criminal. Nitkellmu wkoll fuq it-tfal u fuq diversi affarijiet oħra. X’inhu nieqes għax m’għandniex biżżejjed ċans huwa din li semmejna tal-mentalità. Min għadda minn taħt idejja jaf li meta ngħallem fuq l-equal opportunities, b’mod ġenerali jew fuq anti-oppresive practice, niffoka ħafna fuq il-mentalità. Il-kultura tagħna x’għallmitna? Irridu nkunu aktar konxji u nkunu miftuħin aktar għar-realtajiet li jeżistu. Dik hija nieqsa u mhux għax huma pulizija. Li kieku jien nagħtih lil kulħadd dan it-tagħlim għax huwa importanti ħafna. Kull min hu f’pożizzjoni u allura lill-avukati, lill-ġudikatura, lis-social workers u lill-pulizija.  
 
Jekk it-taħriġ huwiex obbligatorju m’għandniex risposta. It-taħriġ li nagħtu aħna huwa speċifikament għad-Domestic Violence Unit tal-Pulizija, jiġifieri mhux għall-pulizija tad-distretti imma għal dawk li jkunu fil-hub. It-taħriġ għall-pulizija tad-distretti jsir mill-Kummissjoni għall-GBDV, li jagħmlu multi-agency training li jinkludi xi ftit il-pulizija. Imma dan huwa qatra fl-oċean. Jien għandi idea li d-DVU kollha se jagħmluh, jiġifieri l-pulizja li qegħdin fid-Domestic Violence Unit tal-Pulizija kollha se jagħmluh. S’issa għamilnieh darbtejn. Diġà kellna 30 għax ikun hemm 15 kull darba, u issa se nibdew ieħor u se jkun hemm 45. Imbagħad qiegħda nassumi li nagħmlu ieħor u jkun hemm 60.
 
IĊ-CHAIRPERSON: Grazzi. Jekk niftakar tajjeb il-Kummissarju tal-Pulizija semma li min qiegħed fil-unit jieħdu t-taħriġ. Jidhirli li semma wkoll li xi ftit pulizija oħra mill-għases, eċċ. li jieħdu t-taħriġ ukoll.
 
IL-PROFESSUR MARCELLINE NAUDI: Fil-fatt minn kull 15-il pulizija jkun hemm wieħed jew tnejn li mhumiex fid-DV.
 
IĊ-CHAIRPERSON: Li kont se nipprova nistaqsi, forsi permezz tas-Segretajru tal-Kumitat, hu li naraw ftit x’hemm fl-akkademja tal-korpi dixxiplinati, fejn hemmhekk jitħarrġu l-pulizija  l-ġodda, u nimmaġina li every now and then anke l-pulizja li ilhom fil-Korp ikollhom refresher course. Forsi ta’ min nistaqsu lid-Direttur tal-Istudji tal-Akkademija tal-Korpi Dixxiplinati biex jipprovdilna x’jeżisti f’dak li għandu x’jaqsam domestic violence bħala taħriġ inġenerali u li mbagħad hemm  korpi oħra li jieħdu taħriġ hemmhekk. Imma b’mod partikolari f’dak li għandu x’jaqsam mal-pulizija. Dik ir-risposta mbagħad naqsmuha meta jkollna tweġiba mal-Membri tal-Kumitat.
 
IL-PROFESSUR MARCELLINE NAUDI: Nista’ ngħidlek li ġieli għamilt xi sessjonijiet għar-rekluti l-ġodda. Xi ħaġa oħra li xtaqt ngħid huwa fuq il-compensational reparation of victims of femicide. Dan kien studju li Malta ma kenitx involuta fih. Jiena kont involuta fih bħala esperta u kien hemm ħames pajjiżi oħra tal-EU fuq compensational reparation għall-victims of femicide. U dak li sibna kien orrur! L-uġigħ li s-soċjetajiet iġiegħlu lill-vittmi jgħaddu minnu hija xi ħaġa tal-biża! Issa vittmi hawnhekk qed nirreferi għall-ġenituri, għall-aħwa u għat-tfal tan-nisa li jkunu ġew maqtula. Dak li jgħaddu minnu, kif jiġu trattati mis-social services, mill-qrati, mill-pulizija, eċċ. Hemmhekk verament hemm ħafna x’nistgħu nagħmlu. Hawn Malta ma nafx li hemm xi  ħaġa li ssir speċjali, però hemmhekk definitely hemm xi ħaġa ... Dan l-istudju kien tal-European Institute for Gender Equality u spiċċa xi sena u nofs ilu. 

Dwar it-tagging qiegħed isir xi ħaġa imma tafu meta bdew jitkellmu fuqu? Mhux ilbieraħ! Għalfejn m’għamlu xejn qabel biex kieku llum wasalna?! Issa li għadu kemm kellna każ u erġajna kellna każ ieħor qed nitkellmu fuqu! Teħduniex ħażin imma dawn l-affarijiet inħosshom ħafna. 

IS-SINJURA ALESSIA CILIA PORTELLI: Jien se nibda mir-relazzjoni bejn il-victim blaming u l-client self determination. Naħseb li l-kwestjoni tal-victim blaming tmur lil hinn mis-self determination tal-vittma per se. Nemmen li waħda mill-aktar affarijiet li tista’ tgħin vittma li tkun qed tirrapporta u għaddejja minn din is-sitwazjzoni hija l-empatija. Ma naħsibx li smajtha din il-kelma fis-sessions li kellna qabel. Naħseb xi ħaġa li kienet tgħin ħafna lil Bernice kieku ffaċċjat ħafna aktar empatija kull fejn fittxet l-għajnuna! Ma sabithiex kullimkien l-empatija u ħafna drabi kellha tħallas biex issib l-empatija. Naħseb l-aktar persuna li kienet tifhimha kienet is-psychotherapist tagħha. Imbagħad kien hemm dawk il-persuni li kienu l-aktar qrib tagħha. Jien nista’ ngħid li għext din is-sitwazzjoni mill-qrib għax fl-aħħar sitt xhur ta’ ħajjitha Bernice u jien kellna chat kontinwa li kienet tiġi updated kull sekonda għax ir-realtà tinbidel u tiġi modifikata, ir-riskju jikber u jonqos, u l-affarijiet jinbidlu kull mument! Argument jista’ jinbet minn sempliċi kuntratt tat-telefonija u min għandu jħallsu! Is-sitwazzjonijiet jibdew jeskalaw minn affarijiet li huma futili ħafna, li huma insinifikanti fil-ħajja ta’ kuljum ta’ min ma jkunx għaddej minn din ir-realtà. 

Il-victim blaming torbot ħafna mal-edukazzjoni u l-programmi  edukattivi li rridu naħdmu fuqhom. Jiena għalliema u dan is-suġġeriment għaddejtu direttament lill-Prim Ministru meta l-familja tagħna kellna laqgħa miegħu, fejn kont insistejt li rridu nagħmlu ħafna aktar fl-iskejjel. U dan mhux billi nagħmlu talk every now and then, jew li naħdmu fuqha biss fil-lezzjonijiet tal-PSCD, imma hemm bżonn li jkun parti mill-curriculum ta’ suġġetti varji. Aħna għandna sistema edukattiva li fiha ħafna compartmentalisation. Jien ngħallem l-Ispanjol imma għandi responsabilità lil hinn mit-tagħlim tal-Ispanjol. Jien ngħallem l-Università, u ngħallem l-adulti llum il-ġurnata, u fi ħdan il-lezzjonijiet tiegħi fit-tagħlim tal-Ispanjol nista’ nuża test li huwa fuq ir-realtajiet li jiffaċċjaw in-nisa  u fuq kull suġġett ieħor f’dak li huwa ambjent. Fl-iskejjel dan is-suġġett jista’ jidħol f’ħafna suġġetti u mhux biss f’dawk li huma aktar marbutin mal-formazzjoni tal-persuna. L-edukaturi għandhom responsabilità ħolistika mit-tagħlim tas-suġġett singolu li jgħallmu. 

Jiena ġejt mistoqsija x’iffaċċjat Bernice. Ir-rakkomandazzjonijiet li ħarġu fl-inkjesta tal-imħallef Emeritu Valenzia ħarġu min-nuqqasijiet li Bernice ffaċċjat. Jien użinthom sew ir-rakkomandazzjonijiet u nista’ ngħid li - apparti mix-xhieda li taw ċerti esperti - ħafna minnhom kienu ġejjin minn sistema li Bernice ma sabitx taħdem. Kien hemm ħafna nuqqasijiet. Ovvjament m’aħniex qegħdin niddiskutu l-każ partikolari imma xi ħaġa li affettwat ħafna l-każ ta’ Bernice kienet il-protection order. Meta Bernice ngħatat il-protection order mill-Qorti ħassitha safe ħafna. Rajnieha tinbidel. Hemmhekk kienet ħadet żvolta kbira Bernice. Ħassitha li kellha garanzija f’idejha li kienet qed tipproteġiha. Ħasset li biha tista’ tkun aktar libera minkejja li kienet tieħu l-prekawzjonijiet kollha għax Bernice kienet taf li qiegħda f’periklu. Għalhekk kienet tmur tagħmel ir-rapporti. Dawn il-vittmi jmorru jagħmlu r-rapporti għax ikunu jafu li qegħdin  f’periklu u mhux għax iridu jagħmlu l-ħsara lill-perpetrator tagħhom. 

Meta fl-aħħar disat ijiem ta’ ħajjitha bdiet tagħmel ir-rapporti fuq il-ksur tal-protection order, hemmhekk Bernice ndunat li l-protection order kienet arma kontrieha minflok favuriha! Għalfejn? L-SOP ipprovajt insibu online imma ma rnexxilix. L-SOP ħareġ f’Mejju ta’ wara l-mewt ta’ Bernice, jiġifieri Bernice mietet f’Novembru tal-2022 u l-SOP ħarġet f’Mejju tal-2023. Ipprovajt insibha online imma ma rnexxilix u nixtieq li jkollna tweġiba ta’ kemm huwa imminenti l-arrest meta jkun hemm ksur ta’ ordni ta’ protezzjoni. Mingħajr ma nidħol fid-dettall tal-każ ta’ Bernice rridu nżommu f’moħħna  li waqt li jkun hemm dawn ir-rapporti qegħdin jiġu pproċessati, min-naħa l-oħra jista’ jkollok aggressur li qed jipprepara biex jelimina lill-vittma. Daqshekk hija gravi s-sitwazzjoni. Meta inti għandek persuna li taf li għandha ordni ta’ protezzjoni, li suppost lanqas bagħtet messaġġ lill-vittma tagħha u marret oltre minn hekk ... Ikun hemm aggressjoni li tista’ ma tħallix sinjali fiżiċi imma l-ordni ta’ protezzjoni tgħidlek li ma tistax tiġi avviċinata bl-ebda mod. 

Mela jekk hemm ksur ta’ ordni ta’ protezzjoni u l-aggressur jaf li kisirha għax l-aggressur se jkun jaf li kisirha l-ordni ta’ protezzjoni, l-arrest irid ikun imminenti għax imbagħad għandu ħafna inqas x’jitlef. Bernice tilfet ħajjitha għax ma kienx hemm azzjoni f’waqtha. Din tista’ tiġri lil kulħadd. Bernice kienet persuna intelliġentissima, kienet professjonista fis-settur tagħha, kienet taf tanalizza ... Ir-riċerka turina li hija irrelevanti l-istatus tal-persuna għax kulħadd jista’ jgħaddi minn din is-sitwazzjoni għax tinstawra ruħha bil-mod il-mod u l-vittma ma tindunax mill-ewwel li hija vittma! Kultant jgħaddu ħafna snin qabel tinduna li hija vittma. 

Xi ħaġa oħra li nistieden li tiġi evalwata hija t-tfal tal-koppja għax kif nafu dawn ukoll ikunu qegħdin ibatu ħafna. U kultant ikollhom jitkellmu mal-avukat tat-tfal fil-Qorti. Hemm bżonn li dawn l-avukati tat-tfal ikollhom taħriġ speċjali għax it-tfal ikunu qegħdin ibatu daqs il-vittma. U tista’ tgħid li huma vittmi wkoll. It-tfal ikunu jħobbu liż-żewġ ġenituri u ma jkunux qegħdin jifhmu x’inhu għaddej, speċjalment meta jkunu minorenni jew ikunu għadhom żgħar ħafna. Meta qegħdin inpoġġu żewġt itfal f’idejn avukat tat-tfal biex jinterrogahom fuq jekk iħobbux lill-mamà u lill-papà, dan l-avukat irid ikollu taħriġ kbir biex ikun jista’ joħroġ assessment fuq x’inhu l-aħjar għal dawn it-tfal. Din qed ngħidha b’esperejnza u nieqaf hemmhekk mingħajr ma nidħol f’aktar dettall. Ma nafx jekk weġibtx il-mistoqsijiet kollha. Ma naħsibx li fhimt eżatt x’kienet il-mistoqsija tal-Onor. De Giovanni. 

ONOR. KATYA DE GIOVANNI: Il-kultura tan-nisa hi – kif għedt tajjeb inti – li ħafna minnhom lanqas jindunaw li huma vittmi. Kultant il-manipulazzjoni tkun kbira ħafna. Mill-esperjenza tiegħek, x’għandhom bżonn ikunu jafu n-nisa? In-nisa li qegħdin jiġu mrawma llum, il-bniet u anke s-subien, x’hemm bżonn li jinbidel, anke fil-mod ta’ kif  inrabbu u nedukaw, li forsi Bernice tkun trabbiet b’ċertu mod jew kellha xi skills differenti, forsi l-affarijiet kienu jkunu differenti? 

IS-SINJURA ALESSIA CILIA PORTELLI: Bernice trabbiet bħalma trabbejt jien imma mhux kulħadd għandu l-istess karattru. Bernice kienet introversa ħafna, kienet mistħija ħafna u kellha konvinzjoni kbira li hi riedet tkun perfetta għal uliedha, li tkun il-mummy ideali, u ħafna drabi poġġiet lilha nnifisha wara l-bżonnijiet kollha ta’ dawk li kienu membri tal-familja tagħha, u baqgħet hekk sal-aħħar. Minkejja li kienet għaddejja minn dak li kienet għaddejja minnu, Bernice kompliet għaddejja b’ħajjitha u pprovat tkun ta’ spalla għal kulħadd fil-familja. Il-mistoqsija diffiċli ħafna għax kull ... 

ONOR. KATYA DE GIOVANNI: Mhux qed inwaħħal fiha bl-ebda mod. 

IS-SINJURA ALESSIA CILIA PORTELLI: Fhimtek. Il-mistoqsija hija komplessa ħafna għax kull realtà hija differenti. Nemmen, u għalhekk tkellimt fuq l-edukazzjoni, li jrid ikollna edukazzjoni li teduka lit-tfajliet fuq il-famużi red flags. Dejjem hemm ikunu r-red flags. Nemmen li l-iskejjel huma punt ta’ tluq imma trid tkun ħafna aktar ħolistika minn hekk. Ma nistgħux nieqfu biss fl-iskejjel għax għandna parti kbira mis-soċjetà li diġà qiegħda barra mill-iskejjel. Fl-imminenza l-iskejjel se jkunu qegħdin jaħdmu l-aktar mat-tfal u forsi mal-ġenituri tagħhom, imma mhux kulħadd huwa ġenitur, u l-vjolenza domestika mhijiex xi ħaġa biss taż-żgħażagħ jew ta’ dawk li qegħdin irabbu llum imma għandek nisa anzjani li għadhom għaddejjin mill-vjolenza domestika! U taf li ilhom għaddejjin mill-vjolenza domestika tul ħajjithom kollha. Nemmen li l-edukazzjoni tista’ tkun għodda importanti ħafna, kemm għat-tfal u kemm għas-soċjetà. Imbagħad kien hemm mistoqsija oħra fuq x’nistgħu nagħmlu bħala kampanji imma dik se nħalliha f’idejn il-Prof. Borg sabiex tweġibha.  

IĊ-CHAIRPERSON: Grazzi. Issa nsejjaħ lil Prof. Borg.  

IL-PROFESSUR ANNA BORG: Ħa ngħaqqad ħafna punti fuq l-edukazzjoni. Naħseb li issa ilni madwar 40 sena naħdem f’dan il-qasam u ilni 40 sena nisma’ fuq il-bżonn li ndaħħlu t-tagħlim fuq l-ugwaljanza fis-sistema edukattiva tagħna. Jien kont ngħidha taħt amministrazzjonijiet differenti u erġajt qiegħda ngħidha issa imma ħadd qatt ma ħass il-bżonn li jdaħħalha! Jiġifieri kollha responsabbli! Niftakar li meta kont ngħid f’liema area qiegħda nistudja kienu jidħku bija u għad fadal s’issa li kif ngħidlu jidħku bija. Issa jekk wasal iż-żmien li nagħmlu xi ħaġa, who is going to do something about it ħalli verament indaħħluha fil-curriculum? Relationship education. Kif tinduna bir-red flags jekk inti qiegħda f’relazzjoni u jibda jkollok sinjali ċari? (Interruzzjonijiet) Aħna l-NGOs lanqas sold m’għandna! Jiena qiegħda hawn u kull min jaħdem fl-NGOs għax nemmnu fil-kawża. Aħna ma nieħdu xejn flus. Nagħmluh għax verament nemmnu fil-kawża u qed inħossu l-bżonn dejjem jiżdied li nkomplu nsaħħu l-vuċi tagħna. 

Fuq il-kampanji nista’ ngħid li din hija issue kumplessa ħafna, qisu għandek jigsaw puzzle, jiġifieri jekk se tibda bl-edukazzjoni fl-iskejjel mhux se tilħaq lil nies oħra. Pereżempju, Malta għandna Segretarju Parlamentari għad-Drittijiet tal-Annimali u jagħmlu xogħol tajjeb. Fuq kull stazzjon tat-televiżjoni tara xi programm fuq id-drittijiet tal-annimali. Imma ara tarawx xi programm fuq id-drittijiet tan-nisa jew fuq l-ugwaljanza?! Aħna lanqas għandna ministru responsabbli mill-ugwaljanza jew mid-drittijiet tan-nisa! Għandna lill-Onor. Rebecca Buttigieg li nipprovaw nikkollaboraw magħha but she takes a much wider remit. M’għandna lil ħadd. Anke l-Ministru tal-Agrikoltura għandu taħtu d-drittijiet tal-annimali imma fuq id-drittijiet tan-nisa m’għandna xejn. U din meta tant hemm bżonn li nagħtuha importanza. 

L-NGOs jistgħu jgħinu ħafna imma għandhom bżonn il-flus. Forsi nistgħu nużaw l-EU Funds u forsi l-Gvern jista’ jiddedika parti mill-EU Funds biex jużahom għall-kampanji u sabiex jagħti t-taħriġ  lill-għalliema. Aħna għandna expertise fl-NGO tagħna; għandna avukati u akkademiċi. Jiena stess nikkoordina kors l-Università fuq gender studies. We have the expertise but we need the money. 

IĊ-CHAIRPERSON: Semmejt l-EU funds imma intom bħala NGO tistgħu tapplikaw direttament għalihom hux hekk? 

IL-PROFESSUR ANNA BORG: Ma napplikawx għax biex tapplika għalihom tant hu proċess twil li jien irrid nieqaf minn xogħli biex nagħmlu u huwa kumpless ħafna. U allura ma napplikawx għax m’għandna lil ħadd bħala administration li jista’ jkun fuq hekk. U flus m’għandna xejn. 

IĊ-CHAIRPERSON: Nista’ nifhem dak li qed tgħid imma llum hemm is-Servizzi Ewropej f’Malta li jistgħu jgħinu fuq l-aspett amministrattiv għax jagħmluh huma f’isimkom. 

IL-PROFESSUR ANNA BORG: Ġieli pprovajna imma xorta għandek bżonn mill-inqas persuna waħda biex tkun tista’ tagħmel il-management. Imma lanqas dik m’għandna. Fuq ir-risk assessment u l-issue tal-past crimes tal-perpetrator, jekk tagħmel sempliċiment Google search fuq persuna se titla’ ċerta informazzjoni u se tkun taf jekk weħlitx il-Qorti. Irridu naraw li min qed jagħmel ir-risk assessment, l-ewwel nett jaqsam l-informazzjoni imma din l-informazzjoni rridu nużawha għax inkella nkunu qegħdin nonqsu lill-vittmi. 

Fuq il-mistoqsija tal-Onor. Albert Buttigieg, iva, inħoss jiena wkoll ċerta frustrazzjoni. L-electronic tagging imbagħad nagħmluh u l-protection order imbagħad niġbruh! M’aħniex ambizzjużi. Ma noħorġux lill-perpetrator mid-dar meta skont l-Istanbul Convention hu jrid joħroġ. Issa rrid ngħid li mhux dejjem ikun possibbli. Jista’ jkollok każijiet fejn jekk il-vittma tibqa’ fil-post tkun aktar fil-periklu. Imma fil-maġġoranza tal-każijiet qegħdin noħorġu lill-mara u lit-tfal u naċċettawha fis-soċjetà! Saret prassi. And what does it say about us all?! Lil min qed inpoġġu f’dik il-miżerja? Lil dik l-omm imwerwra, imsawta, bit-tfal tagħha trid toħroġ minn darha! U allura qegħdin nivvalorizzaw lil min qed jipperpetwa l-ħażen?! Nemmen li kulħadd għandu d-drittijiet u kulħadd innoċenti sakemm jinstab ħati imma forsi wasal iż-żmien li minflok naħsbu f’shelters għall-vittmi, naħsbu għal shelters għall-perpetrators.  

Rigward sharing of information din hija xi ħaġa fundamentali. If there is a high risk case forsi tiġi shared ċerta informazzjoni imma lanqas hemmhekk mhux ċerta. Jiġifieri that needs further discussion. Fil-fatt smajt ir-recording tad-diskussjoni preċedenti fejn l-NCPE qalu li flus għandhom imma ma jħalluhomx idaħħlu nies ġodda. What they have in terms of capacity is there imma qed isibuha diffiċli biex idaħħlu nies ġodda.  

IĊ-CHAIRPERSON: Grazzi ħafna. Għamilna siegħa u nofs magħkom. Issa se nipprova nkun daqsxejn aktar dixxiplinat mal-mistiedna li ġejjin. U allura nsejjaħ lid-Dipartiment tal-Emerġenza fl-Isptar Mater Dei. Dr Patrick Farrugia, Dr Vicky Rausi u Dr Justine De Gray tistgħu tersqu mal-mejda. Se nħalli f’idejkom għall-preżentazzjoni tagħkom u sabiex tispjegaw ftit x’tiffaċċjaw intom mingħajr ma nsemmu każijiet individwali. Imbagħad wara jkunu jistgħu jagħmlu r-rimarki jew il-mistoqsijiet tagħhom il-Membri preżenti. Napprezza jekk tkunu konċiżi kemm jista’ jkun. 

DR PATRICK FARRUGIA (Clinical Chairperson tad-Dipartiment tal-Emerġenza ta’ Mater Dei): Aħna ġejna mistidnin sabiex nagħtu xi ftit statistiċi. Irridu nibdew ngħidu li l-vittmi ta’ vjolenza domestika li qed naraw aħna huma varji. Hemm dawk li huma gender based u hemm oħrajn li jkunu family based. Jista’ jkun anzjan li qed jirċievi vjolenza minn carers jew mit-tfal tiegħu, jew vjolenza minn adulti għal fuq tfal. Apparti l-gender based violence naraw ukoll kull tip ta’ assault ieħor. 

Mhux kull vittma tgħid mill-bidu li l-assault li ġarrbet kien min-nies li jiġu minnha jew minn qraba tagħha, u allura mhux dejjem ikollna l-informazzjoni immedjata. Għalina assault is an assault, it’s an injury. Aħna kollha narawhom imma bħala statistika, l-ewwel nett, din tinġabar min-National Health Informatics and Research. Din tawhieli llum u anke huma għandhom id-diffikultà li l-informazzjoni mhijiex diretta daqskemm wieħed jixtieq. Fil-fatt fl-2022 kien hemm 69 rapport mentri fl-2023 kien hemm 115-il rapport li ġew picked up mit-triage information mill-Emerġenza ta’ Mater Dei u ta’ Għawdex. 

Aħna għandna working group għax nafu li din hija marda fis-soċjetà li qegħdin niffaċċjawha aktar ta’ spiss. Naraw mal-100,000 pazjent kull sena, jiġifieri pazjenti adulti naraw bejn 95,000 u 100,000 kull sena. Daqshekk huwa l-ammont ta’ pazjenti li naraw. Kif għedt għandna working group u għalhekk hawn Dr Vicky Rausi u Dr De Gray li qegħdin jaħdmu mal-MARAM sabiex inkunu entità li qegħdin noffru dan is-sapport. Apparti minn hekk, li nista’ ngħid fuq sexual assault hu li għandna faċilità fl-Emerġenza li hija aktar adegwata għal dawn il-vittmi, u anke biex ngħinu lill-pulizija ħalli jkunu jistgħu jagħmlu xogħolhom b’mod aktar diskret u uman ma’ dawn il-vittmi. Issa se nħalli f’idejn il-kollegi tiegħi biex ikomplu bil-preżentazzjoni. 

DR VICKY RAUSI (Dipartiment tal-Emerġenza ta’ Mater Dei): Naqblu ħafna ma’ dak li diġà ntqal u allura m’iniex se nirrepeti. Jien ilni naħdem fl-Emerġenza kważi 30 sena u naħseb li l-affarijiet prinċipali li naraw huwa n-nuqqas ta’ taħriġ għal kulħadd. Jiġifieri anke soft skills, how to interview, how to tackle that situation, etc. Veru li t-taħriġ sar għax anke aħna attendejna għalih flimkien mal-pulizija u l-avukati, imma unless it is maintained on a regular basis, dan se jintilef. 

Jiena qiegħda wkoll fil-kumitat tas-sexual assault li fih hemm varjetà ta’ professjonisti u li nista’ ngħid hu li meta kien hemm a specific group of police, li kienu super trained fuq domestic violence, anke meta jkollna każ kien jiġi minn dan il-grupp u kien super trained. U allura anke l-mod ta’ kif jitkellem mal-vittmi kien differenti u lilna kienu drawna wkoll. Dik rajna differenza imma meta jkollok lil xi ħadd għadu żgħir, pereżempju pulizija mid-distrett, li ma jkollux it-taħriġ meħtieġ, hemmhekk anke lilu tibda titħassar. Ġieli aħna stess ngħidulhom biex nidħlu magħhom ħalli nkunu preżenti. It-taħriġ huwa importanti ħafna u trid tagħtih lil kulħadd, mhux biss lill-pulizija imma anke lilna stess, u jrid ikun fuq bażi regolari. 

Xi ħaġa li ninnotaw ħafna fit-triage hija l-biża’. Ftit ilu it hit home meta pazjenta qalet li the actual process meta rrapportat kien ħafna agħar mill-inċident innifsu! It isn’t blaming anyone għax kulħadd għandu nuqqas ta’ riżorsi kif għandna aħna. Imma hija issue li napprezzawha u nifhmuha għax aħna għandna ħafna nuqqas ta’ riżorsi, għandna n-nuqqasijiet tagħna wkoll, imma l-fatt li għandhom ċerta biża’ ta’ x’se jiġri, ta’ kemm se jdumu mbeżżgħin, ta’ fejn se jmorru bit-tfal magħhom ... Il-fatt li persuna tgħidlek li ma tridx tirrapporta għax heddidha li se jdur għat-tfal tagħha huma affarijiet li niltaqgħu magħhom ħafna fit-triage! Aħna bħala tobba u nurses niltaqgħu ħafna ma’ dawn il-każijiet fit-triage u it is a bit worrying li hemm dik il-biża’. 

Xi ħaġa oħra li ddiskutejna din il-ġimgħa kienet li m’hemmx standard information u edukazzjoni dwar is-sistema legali. Ilbieraħ xi ħadd qalli li kellu każ u peress li ma kienx hemm grievious injury ħass li m’għandux jiġi rapportat. Naħseb li anke min-naħa tagħna, min-naħa ta’ leġiżlazzjoni, hemm bżonn li jkun hemm standard information across all entities, u jekk għandek pazjenta li ma tridx tirrapporta minħabba l-biża’, aħna nkunu nafu jekk aħniex obbligati li nirrapportaw jew le. Pereżempju, tas-Sexual Assault Committee konna ggwidati li anke jekk ma tridx tirrapporta minħabba l-biża’, jekk hi u t-tfal tagħha huma f’riskju minħabba sexual assault, għax jista’ jkun li s-sexual assault ma jkunx minn barrani imma jista’ jiġri within the home, aħna obbligati li nirrapportaw. U naħseb li minn dak kollu li ntqal, naqbel miegħu, anke l-MARAM nisimgħu dawn l-affarijiet fuq reporting u biżgħat. Jiġifieri min-naħa tagħna dawk huma l-affarijiet prinċipali. 

IĊ-CHAIRPERSON: Grazzi. Dr De Gray. 

DR JUSTINE DE GRAY (Dipartiment tal-Emerġenza ta’ Mater Dei): Jiena naqbel ħafna ma’ dak li qalet Dr Rausi għaliex ħafna minna f’dak li għandu x’jaqsam mal-physical part u injuries jew social support għandna ftit idea tagħhom. U dan l-aħħar bil-linji gwida tas-sexual assault u minħabba li qed immorru għal dan it-taħriġ fuq il-vjolenza domestika u fuq il-gender based violence għandna ftit idea. Min-naħa ta’ social workers qed insibu aktar għajnuna u qed ikun aktar faċli biex nibagħtuhom fix-shelters. Imma meta tiġi għall-aspett legali qegħdin neħlu fuq x’nistgħu nagħmlu għax li kien għalina nirrapportaw kollox għax nixtiequ l-ġid għall-vittma. 

Anke meta morna għat-taħriġ tal-gender based violence u d-domestic violence huma stess jgħidulek jekk ma tridx tirrapporta se tagħmel police report kontra r-rieda tal-vittma?! Min-naħa l-oħra, bħala tabiba, inħossni ħażin li hemm xi ħadd li għandu ġrieħi gravi u għax il-vittma tgħidli li ma tridx tirrapporta, allura ninjoraha u nibgħatha d-dar! Fl-istess ħin I have to be okay li legalment m’iniex qed nagħmel la dannu lill-Emerġenza bħala dipartiment u lanqas lill-vittma għax qed nagħmel xi ħaġa illegali. Bħalma qalet Dr Rausi aħna qed immorru l-laqgħat tal-MARAM, qegħdin grupp ta’ ħamsa u qed imur xi ħadd minna kull ġimagħtejn għal-laqgħat. Bħalissa l-problema bħala tobba u nurses qegħdin nistennew li toħroġ il-liġi ħalli nkunu nistgħu ngħaddu l-informazzjoni għax at this point in time, apparti l-vittma, waqt il-MARAM jiddiskutu t-tfal u l-perpetrator li, ovvjament, min-naħa tal-perpetrator ma tana l-ebda permess li nitkellmu fuqu.

Allura qed nistennew li toħroġ il-liġi biex inkunu nistgħu ngħidu li dan daħal l-Emerġenza bi ksur f’idejh għax x’aktarx ta daqqa ta’ ponn jew xi sintomi oħra li jistgħu jgħinu fl-investigazzjoni. Min-naħa tal-MARAM qed nistennew konferma biex inkunu nistgħu ngħinu aktar, u ladarba l-liġi tagħtina aktar kontroll, nixtiequ naħdmu mal-health centres biex nagħmlu qisha xi proforma għax aħna nkunu l-ewwel post li nindunaw li hemm xi ħaġa mhux sew fid-dar. Imma bħalissa m’għandniex mod ta’ kif nirreferuhom lill-MARAM. Ninvolvu lill-pulizija tal-vjolenza domestika imma forsi nistgħu nagħmlu karta bħal meta nirreferu għat-tobba tal-qalb, li tkun b’mod sempliċi ħafna li jista’ jagħmilha kwalunkwe tabib jew nurse biex dawn il-vittmi naqbduhom u ngħinuhom kmieni kemm jista’ ikun. 

IĊ-CHAIRPERSON: Grazzi ħafna tal-punti tagħkom. Nifhem li hawn numru ta’ mistoqsijiet. L-Onor. Graziella Attard Previ. 

ONOR. GRAZIELLA ATTARD PREVI: L-ewwel nett grazzi talli qegħdin taqsmu magħna din l-informazzjoni. Nibda b’mistoqsija fuq dan li għadek kif għidt issa. Dawn ir-rakkomandazzjonijiet li qed issemmi, li kieku jmexxu ‘l quddiem u jkunu aħjar biex is-sitwazzjoni titranġa, għamiltuhom b’mod dirett lill-MARAM jew lill-entitajiet li tmissu magħhom? Qiegħda ngħid għal fejn qed taraw dawn in-nuqqasijiet li jistgħu jiġu mtejba. Xtaqt nagħmel mistoqsija wkoll lil Dr Vicky Rausi. Semmejtu r-rakkomandazzjoni li jkun hemm soft skills training, li jiena naqbel ħafna magħha għax huwa importanti li l-professjonisti u l-pulizija jkollhom interviewing skills ħalli joħolqu l-ambjent li jkollha bżonn dak il-ħin il-vittma. Tħossu li dan qed isir biżżejjed minn meta tiġu f’din l-esperjenza tagħkom mal-professjonisti li qed imissu b’mod dirett mal-vittmi? 

Hawnhekk qegħdin naraw li fejn jidħlu t-tobba jew inkella fejn tidħol is-sezzjoni tal-Emerġenza - se nerġa’ mmur lura għall-mistoqsija li għamilt  naħseb f’kull sessjoni li kellna fuq dan is-suġġett – u fejn tidħol il-client self determination, li aħna nirrispettawha, jew inkella tieħdu l-linja li qegħdin tieħdu intom u ġaladarba taraw l-evidenza li din il-persuna xorta qiegħda f’riskju, tħossukom fl-obbligu li tirrappurtaw? Donnu li din mhijiex uniformi bejn il-professjonisti kollha. Intom tħossu fikom li iva, xorta huwa l-obbligu tagħkom li tirrappurtaw imma hemm professjonisti oħra li jieqfu jekk il-vittma tiddeċiedi li ma tkomplix bil-każ.  

IĊ-CHAIRPERSON: Tajjeb ngħid li l-MARAM se jkunu magħna fil-laqgħa li jmiss għax ma setgħux ikunu magħna qabel. L-Onor. Katya De Giovanni.

ONOR. KATYA DE GIOVANNI: Minn dawn in-nisa li taraw, jew forsi anke vittmi oħrajn, għandkom indikazzjoni dwar kemm minnhom imorru jew ikollhom l-intenzjoni li jmorru jagħmlu rapport? Dr De Gray donnok semmejt li qisek tkun trid li jsir xi tip ta’ referral sheet jew inkella li jkun hemm xi servizz ieħor li inti tkun tista’ tirreferi għalih. X’tip ta’ servizz għandek f’moħħok? Jistgħu jintużaw psychological services tal-isptar stess? Naf li t-tobba żgur isirilhom kors fil-psikoloġija u ħiliet bażiċi fl-ewwel jew it-tieni sena. X’tip ta’ korsijiet jew iktar interpersonal skills taraw li hemm bżonn ma’ vittmi bħal dawn? Bħala pazjenta tal-Emerġenza, li dħalt kemm-il darba minħabba l-kondizzjoni li għandi, dak il-ħin min jagħdirni u min jieħu ħsiebi nkun irrid. Allura x’differenza taraw bejn nies li jidħlu bi problema fiżika kif ukoll bi problema emozzjonali?

IĊ-CHAIRPERSON: Grazzi. L-Onor. Paula Mifsud Bonnici.

ONOR. PAULA MIFSUD BONNICI: Għandi mistoqsija biex nifhem il-proċedura li tintuża. Qiegħda nifhem li meta jkollna assault fuq minuri intom għandkom l-obbligu li tirrappurtaw. Tikkonfermaw li hu hekk? Tħossux allura li għandha tinbidel il-liġi fejn għandek vjolenza domestika, fejn possibilment għandek kif semmejt tajjeb inti Dr Farrugia, anzjani u allura persuni vulnerabbli, li possibilment dak il-ħin li jkunu quddiemkom ikunu fl-aktar mument vulnerabbli tagħhom. Qed ngħidu li anke intom tħossu li tridu b’xi mod jew ieħor tkunu qegħdin tipproteġuhom, tħossu li għandha tinbidel din il-proċedura? Ma nafx jekk dak il-ħin jissejħux is-social workers. X’inhi l-proċedura li tintuża?

IĊ-CHAIRPERSON: Grazzi. L-Onor. Romilda Zarb.

ONOR. ROMILDA ZARB: Hawnhekk tkellimna wkoll li jsir it-taħriġ għalikom min-naħa tad-DV. X’jinkorpora fih dan it-taħriġ? Intqal kemm huwa importanti li dan ikun fuq bażi regolari, u allura jkun tajjeb li naraw x’qed isir, u forsi naraw ukoll jekk jistax jiġi estiż biex ikun iktar ta’ ġid. Nixtieq inkompli wkoll nibni fuq dak li qalu l-kollegi. Qed nagħtu ħarsa lejn il-każijiet li niltaqgħu magħhom fit-triage, kif ukoll fil-Primary Healthcare għax dawk huma ż-żewġ punti prinċipali fejn wieħed ikun qed jara dawn il-każijiet. Sal-lum ġiet diskussa l-possibilità li forsi nħarsu lejn SOP, li hija proċedura bażika, biex aħna mill-ewwel nibdew naraw kif se nħarsu lejn dawn il-każijiet li aħna nirċievu ħalli nkunu nistgħu niggwidawhom?

Issemma wkoll li s’issa qiegħda fuq il-bażi tal-professjonist, tat-tabib, li jkun qed jara l-pazjent quddiemu u mhux jaqbdu u jipproċedu bir-rapport. Jiġifieri qed inħallu kollox f’idejn il-vittma, li dak il-ħin nafu li tkun fi stat vulnerabbli, sabiex tiddeċiedi hi jekk għandhiex tipproċedi jew le. Xtaqt il-kummenti tagħkom dwar dan għaliex bħalissa qegħdin inħarsu lejn l-opinjoni personali u l-valur tat-tabib li jkun qed jara lill-vittma f’dak il-mument. Issa aħna nafu li l-valuri jkunu differenti u mhux kulħadd iħoss il-ħtieġa li pereżempju jirrapporta jew li joqgħod jidħol f’kull każ individwali. Allura nixtieq nisma’ l-opinjoni tagħkom biex aħna kemm jista’ jkun naslu għal proċedura li kif nidentifikaw dawn il-vittmi forsi jirnexxilna naqbduhom mill-ewwel u forsi ‘l quddiem nibdew nevitaw milli jkollna każijiet fatali.

IĊ-CHAIRPERSON: Grazzi. L-Onor. Graziella Galea.

ONOR. GRAZIELLA GALEA: Grazzi tal-informazzjoni li qsamtu magħna. Xtaqt nagħmlilkom ftit mistoqsijiet u se nibda bl-ewwel mistoqsija għal Dr Farrugia. Semmejtilna li fl-2022 kien hemm 69 vittma filwaqt li fl-2023 kien hemm 115, kważi d-doppju. Kien hemm xi raġuni speċifika li tafu biha li wasslet għal dan? Kif jirrelataw dawn in-numri ma’ vittmi diretti? Għandek informazzjoni dwar kemm kien hemm vittmi diretti li sofrew il-vjolenza domestika? 

Xtaqt nistaqsi lil Dr De Gray żewġ mistoqsijiet. Għidtilna li fil-passat kien hemm pulizija li kienu mħarrġa speċifikament f’dan il-qasam. Fil-laqgħa li kellna mal-Kummissarju tal-Pulizija ġejna mgħarrfa li kien hemm taħriġ speċifiku għall-pulizija fuq id-domestic violence minn meta nfetħet din il-wing. Hemm xi taħriġ li min-naħa tiegħek taħseb li għandu jkun issuġġeriet, biex anke l-pulizija verament ikunu mħarrġa fuq dawn il-każijiet partikolari? Jista’ jkun ukoll li rapport ma jiġix segwit. Qiegħda ngħid dan għaliex min-naħa tal-Kummissarju ġejna infurmati wkoll li jekk minkejja l-vittma ma tridx tkompli bir-rapport, min-naħa tagħhom il-Pulizija xorta waħda tibqa’ issegwi l-każ biex l-allegat perpetrator jgħaddi mill-proċess tal-ġustizzja. Min-naħa tagħkom hemm din l-istess informazzjoni? Tafu b’każijiet fejn jekk il-vittma tixtieq twaqqaf ir-rapport, ir-rapport jieqaf hemmhekk u ma jkunx hemm follow-up mal-perpetrator? Grazzi tax-xogħol tagħkom.

IĊ-CHAIRPERSON: Grazzi. Xtaqt ngħaddi ftit osservazzjonijiet. L-ewwel nett grazzi mhux biss talli qegħdin hawnhekk imma tax-xogħol li tagħmlu matul is-sena kollha. Naħseb li f’isem il-kollegi kollha nistgħu nirringrazzjawkom ta’ dan. Żgur li mhijiex sitwazzjoni faċli li taraw aktar minn 100,000 persuna fl-Emerġenza, fejn ċertament kull individwu jaħseb li l-każ tiegħu huwa l-iktar importanti imma ovvjament ikollok każijiet li jkunu aktar urġenti minn oħrajn. Jien naħseb li m’għandniex ngħabbu fuqkom l-issue legali. Għandu jkun hemm ċertezza xi jsir fil-liġijiet li għandna eżistenti llum. Nixtieq li anke bħala Kumitat ikollna din il-viżibilità, li xi espert legali jurina stampa tal-liġijiet eżistenti llum, li bihom iridu jaħdmu l-pulizija, il-qrati, intom bħala tobba, is-social workers u kull min jaħdem f’dawn il-parametri. Naħseb li tajjeb li jsir dan l-eżerċizzju biex naraw jekk il-qafas legali llum huwiex tajjeb biżżejjed jew le u biex naraw jekk hemmx xi diffikultajiet jew le. L-aħħar darba semmejna li jista’ jkun li f’każi ta’ vjolenza domestika ngħidu li l-liġi tal-GDPR ma tapplikax. Jista’ jkun li ngħidu li f’każi ta’ vjolenza domestika, kemm tarresta persuna jew le, jew kemm iżżommu jew le, ma tapplikax. Diġà teżisti din fejn għandu x’jaqsam it-terroriżmu. Jekk aħna nħossu li din hija issue li timmerita li tiġi revisited, anke mill-aspett legali, forsi għandna nagħmluha. 

Naħseb li bħala Kumitat għandna nħarsu ftit lejn din il-biċċa mill-aspett legali llum. Ippruvajna nagħmlu dan bħalma jista’ jgħidilkom is-Segretarju tal-Kumitat. Però se nagħmlu sforz ieħor biex naraw ftit u jekk hemm bżonn insibu avukat prattikanti li jkun jista’ jagħtina stampa – almenu bil-miktub – tal-liġijiet li japplikaw, u forsi kif wieħed jidħol f’dawn il-każijiet. Diġà smajna fuqha kemm-il darba din u diversi kollegi staqsew fuqha wkoll. Jien naħseb li huwa inġust magħkom, li bħala esperti fil-qasam mediku, tridu tħabbtu wiċċkom u taraw l-aspett legali wkoll! It’s unfair on you. Allura, forsi tajjeb li intom ikollkom ukoll direzzjoni. Il-punt tagħkom fhimtu għax jekk qed nara mara mbiċċra quddiemi, u din rapport ma tridx tagħmel, imma fl-istess ħin mhux fuq il-kuxjenza tiegħi se tkun jekk ma jsirx rapport?! Legalment tista’ tagħmel rapport jew le? U jekk tagħmel rapport x’se jiġri? Dawn huma mistoqsijiet li naħseb li mhuwiex ġust li twieġbu intom għalihom. Għandna naraw xi tgħid il-liġi eżistenti u x’inhu possibbli, kif ukoll naraw jekk hemmx lok li jsir tibdil fil-liġi. 

Dr De Gray qaltilna li ddiskutejtu wkoll mal-MARAM u fil-fatt qed tistennew li tinbidel xi liġi minħabba qsim ta’ informazzjoni li jkollhom it-tobba. Kellkom xi feedback fuqha din? Dan għaliex il-MARAM se jkunu magħna l-ġimgħa d-dieħla. Mela eżempju daħlet mara l-Emerġenza u qiegħda tgħidilkom x’ġara u ma ġarax. Intom tagħmlu l-mistoqsija jew il-persuna stess tgħidilkom li ġralha hekk minħabba hekk, hekk u hekk? Dr Farrugia, inti ġustament semmejt li fil-pjani tagħkom għall-Emerġenza qed tippruvaw tagħmlu area apposta biex ikun hemm ċerta privatezza għal dawn il-pazjenti, anke meta jiġu l-pulizija, eċċ.  

Bħala Emerġenza intom element importanti ħafna fis-sistema tas-saħħa tagħna, però m’intomx l-uniċi. Hemm ukoll il-general practitioners, li jħabbtu wiċċhom ma’ din ir-realtà. Forsi persuna tħossha iktar komda titkellem mat-tabib tal-fiduċja tagħha. U tħossha iktar komda titkellem magħkom meta tkunu fl-Emerġenza, u allura dik il-privatezza ta’ bejn it-tabib, in-nurse u l-pazjenta. Qegħdin taħsbu sabiex ikun hemm xi link mat-tobba tal-komunità? Mhux biss fiċ-ċentri tas-saħħa imma wkoll il-general practitioners privati. U b’hekk taraw kif tistgħu tikkoordinaw aħjar. Forsi wkoll SOPs li jista’ jkun hemm għalikom. Again, l-aspett legali għandu jiġi pprovdut lilkom dwar kif għandkom taġixxu u mhux tippreparawh intom. Għandu jkun hemm xi forma ta’ koordinament ħolistiku fejn għandu x’jaqsam il-qasam tas-saħħa?

DR PATRICK FARRUGIA: Il-vittmi mhux kollha jgħidulna li kienu assaulted jew li ġew imsawwta. Hemm minnhom jagħtuna skużi differenti imma xi kultant tibda tinnota li din jista’ jkun li għandha storja differenti minn dak li qed tgħidilna. U rridu nistaqsu direttament. Jekk il-vittma tkun akkumpanjata minn xi partner jew persuna oħra li jkollna suspett li hija l-aggressur, insibu raġuni biex noħorġuhom mill-kamra u nistaqsu lill-vittma waħedha. Hemm drabi fejn jibqgħu jiċħdu li ġew imsawwta. Jekk ninvolvux lill-pulizija jew nagħmlux rapport jew le hemm differenza jekk tkunx injury slight jew injury grevious. 

Espert legali m’iniex imma ilni fid-Dipartiment għal numru ta’ snin. Jekk hemm grevious injury jien se ninvolvi lill-pulizija, però ma jfissirx li għax għandu slight injury, il-pazjent huwa f’inqas periklu. Jista’ jkun li kważi m’għandha xejn jidher u hija fil-periklu ħafna iktar minn xi ħadd li għandu idu miksura pereżempju. Mhux qed ngħid li huwa sewwa li għandha idha miksura imma the injury mhux dejjem se tirrelata ma’ kemm il-pazjent huwa fil-periklu. U iva, dik hija d-diffikultà. Ikollna każijiet fejn navviċinaw lill-pulizija imma jgħidulna li l-pazjenta ma tridx tmexxi. Jekk aħniex protetti legalment jew le ...

Xi ħaġa oħra li tajjeb li wieħed ikun jaf hija li kull meta hemm tabib, jekk jaħdimx fil-privat, mal-Gvern jew f’ċentru tas-saħħa, kull rapport li jsir irid jitla’ jixhed fil-Qorti. Mhux l-ewwel darba li għall-istess rapport titla’ darbtejn, tliet darbiet, erba’ darbiet u ħames darbiet! Jista’ jkun fl-off-time tiegħek jew fir-rest tiegħek u ħadd ma jkun imħallas għalih. Issa mhux qed ngħid li għandu jkun hemm il-flus, imma trid tara kemm wieħed se jimbotta biex jagħmel rapport, speċjalment jekk il-liġi mhijiex qiegħda tobbligak u inti taf li għandek numru ta’ xhur tiela’ u nieżel il-Qorti. Allura rridu nagħmlu sistema faċli. Affidavit mhux dejjem jiġi aċċettat. Qed ngħid li għandna nagħmlu sistema faċli biex kull min hemm involut nagħmluhielu faċli biex jagħmilha.  

Xi ħaġa oħra hija l-ispazju ta’ fejn wieħed jitkellem mal-vittma. L-Emerġenza mhuwiex il-post ideali fejn isir dan. Fil-pjanti l-ġodda l-kmamar se jkunu jingħalqu. Qed isir ħafna xogħol u se jkun iktar faċli. Biss, il-pressjoni tax-xogħol u r-riżorsi disponibbli, speċjalment ir-riżorsi umani, huma limitati. Minkejja li fl-Emerġenza jekk insibu każ, jibda l-proċess, il-ħin magħna huwa limitat. Qed ngħid hekk mhux biex nevadi mix-xogħol, far from it, imma aħna nafu bl-ammont ta’ pazjenti li jkun hemm u kemm wieħed jista’ joffrilhom ħin speċifiku għalihom. Bħalma qed tgħidu injuries psikoloġiċi xi kultant huma ħafna iktar diffiċli minn injuries oħrajn. Il-psikoloġija hija li hija. 

Nispiċċa fuq is-psychological support li semmejtu. Ilna nitolbu psychological services minn ġewwa l-Emerġenza għal żmien twil. Nafu li r-riżorsi umani huma limitati. Bħalissa fis-servizz tal-Emerġenza jekk jinqala xi ħaġa lill-ħaddiema rridu nċemplu speċifikament biex jiġu jgħinu lil dawn il-ħaddiema. Imma dawn huma on a volontary basis. Iva, hemm bżonn li jkun hemm a psychological support service għal dawn il-vittmi. Let’s face it, huma nies mgħallmin ħafna iktar minni, huma professjonisti iktar minni biex jiddiljaw ma’ nies li għaddejjin minn trawma psikoloġika. (Interruzzjonijiet) 

DR JUSTINE DE GRAY: Staqsejtuna fuq il-MARAM; fl-aħħar update li kellna naf li huma qed jitkellmu mal-uffiċċju legali ta’ Mater Dei. L-aħħar email li rċevejna min-naħa ta’ Dr Beatrice Farrugia sirna nafu li qegħdin fl-aħħar ftit proċessi. Ilna mmorru għal-laqgħat mill-bidu ta’ din is-sena biex ikollna direzzjoni fuq kif nistgħu naqsmu l-informazzjoni mal-MARAM. Issa ovvjament qed nistennew min-naħa tal-uffiċċju legali ta’ Mater Dei. 

DR VICKY RAUSI: Fil-kumitat tal-ispecial assault hemm diversi persuni magħha. L-SOP lesta. Naf li bagħtuha wkoll lill-head of magistrates ħalli kulħadd ikun on board. Hemm it-tim tad-DV, tal-forensika, tal-paedratrics, tal-obstetrics and gynaechology u tal-public health. Qegħdin grupp kbir. Ilna madwar sena u nofs naħdmu fuq l-SOP u sar ħafna xogħol. Għall-mistoqsija tiegħek fuq it-taħriġ nista’ ngħid li qabel il-COVID-19 sar ħafna taħriġ imma sfortunatament in-nies jew jitilqu l-professjoni jew ... And it has to be kept up on a regular basis, tgħid kull sentejn irid isir, u jrid ikun compulsory għal kulħadd. Aħna nattendu kull taħriġ mill-off days tagħna. M’hemmx għażla. Dejjem mill-off tagħna. Any kind of training, bħal kulħadd, we have to attend from an off day. Naħseb li taħriġ bħal dan importanti li jsir obbligatorju u jsir fuq bażi regolari. In-nies jitilqu. Kif semmejt, kien hemm grupp tad-DV, il-pulizija li rajna veru kienu mħarrġa, u lilna drawna u naħseb dik veru importanti. It-taħriġ irid jibqa’ jinżamm għal kulħadd.

IĊ-CHAIRPERSON: Grazzi ħafna għax tajtuna veduta differenti, mill-aspett mediku u finalment anke tħabbtu wiċċkom ma’ affarijiet legali u li huma ta’ sfida għalikom u għall-ħaddiema l-oħra kollha.

ONOR. ALBERT BUTTIGIEG: Sur President, qabel ma ngħaddu għall-mistiedna li jmiss nixtieq nitlob kjarifika. Inti għidt li għamilna tentattiv sabiex inġibu persuna legali. Fil-bidu ta’ dan il-Kumitat għedna li l-Parlament huwa ‘l fuq minn kwalunkwe entità oħra, u wrejna d-dispjaċir tagħna li l-Maġistrat Valencia ma riedx jattendi. Hawn xi avukat li jħossu ‘l fuq mill-Parlament, biex ma jistax jiġi jwieġeb il-mistoqsijiet leġittimi tagħna? 

IĊ-CHAIRPERSON: Se nagħmlu tentattiv ieħor permezz tas-Segretarju tal-Kumitat biex nagħmlu kuntatt ma’ persuni mill-qasam legali. 

ONOR. ALBERT BUTTIGIEG: Jien naħseb li għandu jkun mill-Uffiċċju tal-Avukat Ġenerali tal-Istat. 

IĊ-CHAIRPERSON: Hekk se nagħmlu. Nispera li l-kjarifika kienet għas-sodisfazzjon tiegħek Onor. Buttigieg.

ONOR. ALBERT BUTTIGIEG: Iva.

IĊ-CHAIRPERSON: Tajjeb. Issa nsejjaħ lis-Sinjura Mary Gaerty, min-National Council for Women.

IS-SINJURA MARY GAERTY (National Council for Women): Sur President, nirringrazzjakom ta’ din l-opportunità. Kien hawn sessjonijiet interessanti ħafna. Għadu kif ġie f’idejja rapport li kien għamel in-National Council for Women fl-1994 intitolat “Early Detection and Prevention”. Jiġifieri qed nitkellmu 30 sena ilu! U 30 sena wara sfortunatament għadna nitkellmu fuq l-istess affarijiet! Għalkemm inħolqu liġijiet u l-Council kien wieħed milli instiga li jibda t-tagħrif u l-għarfien fuq il-vjolenza domestika, xorta għadna nitkellmu għax kif qalet Dr Borg u l-Professur Naudi, din mhijiex meqjusa bħala prijorità. Din mhijiex kwestjoni tan-nisa! Ħafna drabi l-mara hija l-vittma. Din hija kwestjoni tal-perpetrator. Hija kwestjoni tal-mentalità, tal-kultura u anke tal-liġi antika li għandna. 

Il-kultura kienet tgħidlek li - kif qiegħda wkoll fil-liġi ta’ kulturi oħra - tista’ ssawwat lill-mara għax il-mara hija proprjetà ta’ xi ħadd! Il-mara mhijiex proprjetà! Qabel ma nbiddlu din il-mentalità bażika li l-mara hija persuna u mhi proprjetà ta’ ħadd mhu se nagħmlu xejn! Sa ftit ilu l-mara kienet ta’ missierha, imbagħad tar-raġel, u jekk ir-raġel imut, tat-tifel. U għadna kważi b’din il-mentalità, b’din il-kultura li l-mara hija ta’ xi ħadd. Jekk il-mara tagħmel xi ħaġa, tort tagħha. Jekk ġara xi ħaġa, tort tal-mara. Irridu nibdew minn hemm! Qabel ma l-edukazzjoni tibda turi dan, li l-mara mhijiex biss oġġett imma hija persuna, li għandha d-drittijiet tagħha kollha, m’aħna se mmorru mkien u m’aħniex se niċċaqilqu minn fejn qegħdin illum. Il-mentalità hija l-iktar ħaġa diffiċli biex tbiddel imma jekk ma tinbidilx dik m’aħna se naslu mkien. Lanqas biss nibdew. 

Tkellimna fuq il-vittmi. Hawnhekk smajna xhieda ta’ oħt vittma u smajna minn xiex għaddiet, eċċ. Importanti li nisimgħuhom dawn l-affarijiet. Smajna wkoll lit-tobba, fejn qalulna wkoll persuna tibża’, tiddejjaq, jew għal xi raġuni oħra, ma tmurx tirrapporta. X’inhi r-raġuni? Irridu naraw x’inhi dik ir-raġuni. Għal xi ħaġa żgur. Għax qed tibża’ minn żewġha? Għax qed tibża’ li se titlef id-dar? Għax qed tibża’ li taqla’ xi xeba’ oħra? Dawn kollha juru li jekk din se tagħmel jew tgħid kelma oħra, jekk m’għandhiex l-appoġġ komplet, u mhux appoġġ temporanju, il-mara mhux se tirrapporta għax se jkollha titlaq ‘il barra bit-tfal u tmur ġo shelter, jekk dejjem issib post ġo shelter!  

Hawn ħafna jgħidulek li x-shelters qed ikunu mimlijin. Illum għandna wkoll il-kwestjoni tan-nisa immigranti. Min qiegħed joffri s-servizzi tax-shelters jistgħu jgħidulna kemm qed ikollhom vittmi Maltin u kemm qed ikollhom vittmi li huma nisa immigranti? Dawn għandhom il-kultura li jekk ir-raġel tagħhom isawwathom mhux se jirrapportaw, però nafu li jiġu msawwta. Nafu li huma nieqsa minn ħafna drittijiet u nafu wkoll li qed ikun hawn iċ-child marriages. Nafu bihom dawn ukoll. Dak mhux abbuż ukoll jiġi? Dak mhux abbuż meta għandek tifla ta’ 12-il sena u żżewwiġha raġel anzjan?! Dawn qegħdin niskużawhom taħt l-umbrella tal-kultura! 

Darba għamilt mistoqsija u għedt li meta għandna liġi u għandna kultura liema se tirbaħ minnhom? Il-liġi jew il-kultura? Il-liġi! Però l-liġi qed tiġi attwata meta nafu li qed isiru ċ-child marriages? U t-tweġiba hija le għax xorta baqgħu jseħħu. U tibda tħokk rasek u tgħid li allura qiegħda tagħżaq fl-ilma għax at the end of the day, għalkemm ikun hemm diskussjonijiet, jekk ma ssibx is-sapport, jekk ma ssibx xi ħaġa tanġibbli li qed issir, tispiċċa taqta’ qalbek. Tibda taqta’ qalbek minn ħafna affarijiet! Min huma l-vittmi?  Aħna niltaqgħu ma’ ħafna vittmi għax iċemplulna ħafna nies. Ġieli jċemplu biex jistaqsuna fejn se jmorru u aħna mbagħad niddireġuhom fejn għandhom iċemplu. Imma nerġa’ nistaqsi min huma l-vittmi. 

Hawnhekk l-aktar li tkellimna huwa fuq il-mara u r-raġel però hawn ħafna vittmi oħra. Qed niltaqgħu ma’ ħafna nisa anzjani li huma llum il-vittmi mit-tfal tagħhom, mill-irġiel tagħhom jew mill-partners tagħhom għax ikunu diġà sseparaw u qegħdin ma’ raġel ieħor u reġgħu sfaw vittmi. U allura dawn spiċċaw minn ġot-taġen għal ġon-nar! Għandna żgħażagħ li ġew stuprati. Imbagħad għandek dawk li nsejħulhom financial victims; nisa li għalkemm jidhru li qegħdin id-dar u kollox sew, però fir-realtà jiġu abbużati ħafna għax ikunu neqsin minn ċerti affarijiet bażiċi, m’għandhomx biżżejjed x’jilbsu, eċċ! Dawn huma vittmi wkoll u dan huwa abbuż ukoll. Kellna każ ta’ mara li lanqas biss tista’ toħroġ mid-dar għax ir-raġel ma jagħtihiex flus u jgħidilha li se jixtri kollox hu! Jiġifieri m’għandha xejn f’idejha.   

Għandek ukoll vittmi tal-injoranza, li ma jħalluhomx jitgħallmu. Il-mara tkun trid tmur titgħallem u tistudja imma r-raġel jgħidilha li postha d-dar! Għandna wkoll nies b’dik il-mentalità. Dawn vittmi wkoll u l-abbuż huwa kbir u ma rridux nippuntaw subgħajna biss jew inħarsu biss lejn settur wieħed. Illum suppost ġiet miegħi Dr Rebecca Wellman imma sfortunatament miet il-kuġin tagħha u ma setgħetx tattendi. Dr Wellman ukoll tiltaqa’ ma’ anzjani li t-tfal tagħhom iġiegħluhom ibiegħu l-proprjetà tagħhom u jitfgħuhom ġo home biex ikunu jistgħu jeħdulhom il-flus tad-dar. Dan mhux abbuż ukoll!   These are the new victims! Nixtieq inkun naf minn rapporti li jsiru kemm għandna nisa żgħażagħ li jmorru jirrapportaw u kemm għandna nisa anzjani li jmorru jirrapportaw?  Hemm ukoll l-abbuż minn ċerti carers u din ftit issemmiet.  

Naħseb li ħafna nisa ma jirrikonoxxux li jkunu qegħdin f’ħajja ta’ abbuż, speċjalment meta jkollhom ċerta età għas-sempliċi raġuni li r-raġel illum tbiddel, hopefully għall-aħjar. Insibu każijiet ta’ abbuż, però nara wkoll ħafna rġiel li llum qegħdin jirrispettaw iżjed u jidħlu iżjed fil-familja milli kif kienu qabel. Però għandek nisa ta’ ċerta età li kienu jgħixu hekk u baqgħu hekk. Illum qed jindunaw li at the end of the day f’ħajjithom ġew abbużati, jekk hux finanzjarjament jew mod ieħor, ġew abbużati! U għalhekk qed insibu wkoll ħafna nisa li qegħdin jisseparaw in their fifties għax jindunaw minn xiex ikunu għaddejjin. U naħseb li r-recognition of abuse, speċjalment jekk għandek it-tfal, kemm bniet u kemm subien għax din tgħodd għal kulħadd, li inti trabbejt ġo familja fejn il-missier bil-lasta u li jgħid hu biss jgħodd, dik se tiġi n-norma għalihom! Jiġifieri aħna rridu nibdew l-edukazzjoni mill-qiegħ nerġgħu u ngħidu x’inhu abbuż u x’mhuwiex abbuż, x’inhu normali u x’mhuwiex normali because we have normalised ħafna affarijiet! 

We have to teach how to detect l-abbuż u dan jgħodd mhux biss għall-bniet imma anke għas-subien ħalli ma jagħmlux dak li mhux suppost jagħmlu! Dan l-aħħar rajna ħafna abbuż waqt il-financial crisis u f’ħafna pajjiżi kien hemm ħafna femiċidji. Ħafna mill-femiċidji li saru, speċjalment fl-Italja, - nara ħafna programmi fuq it-Taljan - saru minħabba l-għira! U dan għaliex fi żmien il-kriżi kien hawn ħafna nisa li ħarġu jaħdmu u ħafna rġiel baqgħu d-dar jew inkella n-nisa bdew jaqilgħu iżjed mir-raġel tagħhom. B’hekk daħlet l-għira għax ir-raġel ma setax iniżżilha li l-mara qed iġġib iżjed flus minnu d-dar! Din għadha teżisti. U din kienet waħda mir-riżultati tal-femiċidju mir-riċerka li saret u ċjoè għax il-mara kienet aħjar mir-raġel! Mela jekk qed iġġib il-flus mhux għat-tnejn qed iġġibhom?! Imma jidħol l-egoiżmu. Dan l-aħħar smajt lill-Prof. Andrew Azzopardi jitkellem u qal li l-egoiżmu huwa kbir u qiegħed ikompli jikber. So we have to curb that as well.

Xtaqt nagħmel mistoqsija lil Dr Farrugia. Naf li darba kien hemm is-sexual assault unit. Dan għadu f’Mater Dei jew le? Qabel jekk ikun hemm tfajla stuprata kienet tmur Mater Dei and they used to put her in a room u jittrattawha fiha. Id-Dottoressa semmiet unit imma ma semmietx li hemm actually unit apposta fuq hekk. U għalhekk tajjeb li jkollna risposta fuqha din il-mistoqsija. 

Detection ta’ abbuż id-dar tista’ issir ukoll mill-edukaturi u dan isir mill-mod ta’ kif jaġixxu t-tfal l-iskola. In-neputija tiegħi hija għalliema u għandha tfal li jagħtuha daqqa fuq il-patata jew jagħtuha daqqa fuq wiċċha u meta tistaqsihom għalfejn għamlu hekk jgħidulha għax missierhom hekk jagħmlilha lil ommhom. Jiġifieri għalihom dik hija xi ħaġa normali. Allura jien naħseb li hemmhekk għandu jkun hemm unit x’imkien fejn jistgħu jirrapportaw anke b’mod anonimu. Tħassartu jitkellem lit-tabib meta qal li jkollhom imorru għal dawn il-korsijiet fil-free time tagħhom u mbagħad jispiċċaw telgħin u neżlin il-Qorti. Allura wieħed forsi jibqa’ naqra lura milli jitkellem għax jgħidlek issa din se tispiċċa fuqi! Imma at the end of the day naħseb li kulħadd għandu r-responsabiltà personali li jieħu ħsieb lil ħaddieħor, u lil ta’ madwaru, u mhux lil tal-familja tiegħu biss. Ġieli jgħidulek għax kien hemm l-għajjat ġod-dar u ġew il-pulizija u telqu. Imma what happens after that? Naħseb li hemm bżonn li ssir kampanja edukattiva permezz tal-media u anke permezz ta’ dawn is-soap operas Maltin ħalli ndaħħlu din il-kuxjenza fina. Naħseb li daqskemm isegwu lilhom m’hawn l-ebda kampanja oħra li tiġi segwita daqshom. Mhux tara vjolenza fil-programm stess imma ndaħħluha as a way of life u mhux forsi kampanja per se.   

Dan l-aħħar rajt kampanja fuq il-media fejn ġabu mara quddiem il-kompjuter qiegħda tagħmel rapport imma dawn kif se jirrapportaw jekk ġieli lanqas telefon ma jkollhom! Kif se jirrapportaw? Jekk tagħmel rapport, dan irid jasal fejn suppost għax inkella se jaqa’ kollox fuq widnejn torox. U kif isir ir-rapport irid jibqa’ għaddej. Jien nemmen li fir-risk assessments għandhom jiġu mistoqsija wkoll il-familjari tal-vittma għaliex naħseb li fil-kunfidenza tad-dar il-vittma tgħid ħafna iżjed milli forsi tgħid waqt li tkun qiegħda f’xi uffiċċju tagħmel ir-risk assessment. Jiġifieri forsi l-assessur jew l-assessura tagħraf iżjed ir-riskju li l-vittma tkun qiegħda fiha.   

Mistoqsija oħra li xtaqt nagħmel hi li hekk kif ikollok mara msawta jew jekk sar reat u l-mara taħfer, il-pulizija tieqaf hemm? (Interruzzjonijiet) Le, il-każ jibqa’ għaddej. Tajjeb. Hekk nafha wkoll but I just wanted to make sure li l-każ jibqa’ għaddej.

IĊ-CHAIRPERSON: Sinjura Gaerty, se nwaqqfek ftit hawn ħalli ngħaddu għall-mistoqsijiet min-naħa tal-Membri. L-Onor. Graziella Attard Previ.

ONOR. GRAZIELLA ATTARD PREVI: L-ewwel nett grazzi ħafna tal-preżentazzjoni tiegħek u tax-xogħol li tagħmlu bħala National Council for Women, li kif għedtilna ilek taħdem fiha għal dawn l-aħħar 30 sena. Ma nafx jekk l-NCW qattx staqsew sabiex ikun hemm kollaborazzjoni jew inkella tagħmlu rakkomandazzjonijiet biex isir studju fl-Università ta’ Malta li jiffoka fuq diversi mistoqsijiet, bħal ngħidu aħna x’inhuma r-raġunijiet li jżommu lin-nisa milli jirrapportaw jew forsi li jkun hemm statistika ta’ jekk humiex iktar in-nisa żgħar jew nisa avvanzati fl-età li jkunu vittmi. B’din l-informazzjoni żgur li jkollna stampa ċara ta’ x’qiegħed jiġri u nkunu iktar f’pożizzjoni addattata sabiex nieħdu ċerti deċiżjonijiet. U anke bħala politika jkun hemm policies li jkunu bbażati aktar fuq din id-data. Bħala NCW ġieli staqsejtu lill-Università ta’ Malta?

IĊ-CHAIRPERSON: L-Onor. Paula Mifsud Bonnici.

ONOR. PAULA MIFSUD BONNICI: Grazzi ħafna. Naf li bħala National Council for Women ilkom ħafna voċiferi dwar il-vjolenza domestika. Inti stess semmejt rapport li kien ħareġ fl-1994. U allura xtaqt nistaqsik x’involviment għandkom mal-istrutturi kollha li għandna f’dan il-pajjiż f’dak li jirrigwarda l-vjolenza domestika? U allura hawnhekk qiegħda nirreferi għall-entitajiet tal-Gvern ukoll. X’inhu l-involviment tagħkom? U fejn taħsbu li l-involviment tagħkom jista’ jkun meħtieġ biex inkunu qegħdin naħdmu lkoll flimkien ħalli nikkombattu l-vjolenza domestika?

IĊ-CHAIRPERSON: L-Onor. Graziella Galea.

ONOR. GRAZIELLA GALEA: Grazzi tax-xogħol li twettqu. Jien insegwi x-xogħol tagħkom, anke meta kont parti mill-Assoċjazzjoni tal-Kunsilli Lokali. Min-naħa tiegħi xtaqt inkompli mal-mistoqsija tal-Onor. Mifsud Bonnici. Għedtilna li jkun hemm nisa li jirrikorru għandkom minħabba d-diffikultà li jkollhom. Forsi tispjegalna ftit min-naħa tagħkom x’azzjoni tittieħed, jekk titkellmux ma’ NGOs oħra jew jekk tgħaddux dan ir-rapport lid-dipartimenti tal-Gvern. Għedtilna wkoll li jkun hemm każijiet fejn persuna lanqas ikollha aċċess għat-telefon. Ġieli ltqajtu ma’ każijiet bħal dawn u x’tissuġġerixxu biex dik il-persuna wara kollox tkun tista’ tagħmel dan ir-rapport jekk prattikament tkun maqfula ġo darha mingħajr ebda tip ta’ konnessjoni telefonika, email jew mezz ieħor ta’ komunikazzjoni? Grazzi għal darb’oħra tax-xogħol tagħkom.

IĊ-CHAIRPERSON: L-Onor. Romilda Zarb.

ONOR. ROMILDA ZARB: Prattikament waqt din is-sezzjoni semmejna l-parti fejn wieħed iħares lejn l-età, fejn bdejna ngħidu li aktar nisa maturi qed isibu problema minħabba li anke matul is-snin forsi jaffrontaw iktar problema ta’ sfida finanzjarja għax kienu mċaħħda u forsi llum hemm iktar għarfien u allura qed jitkellmu aktar. Għedtilna wkoll li forsi nibdew naraw statistika f’dan ir-rigward. Meta hawnhekk kellna lill-FSWS stajna naraw mir-rapport tagħhom l-ammont ta’ każijiet li rċevew. Pereżempju, ħa nagħtu ħarsa lejn il-perjodu ta’ Jannar u Ġunju 2024, fejn fid-DVU kellek 16% tal-każijiet li huma ’l fuq minn 60 sena. Jekk inħarsu lejn il-każijiet li rċevew fl-Għabex hemmhekk wieħed seta’ jara 15% tal-każijiet. L-istess għall-iSTOP u d-DV ta’ Għawdex. Jiġifieri hemmhekk qegħdin naraw persentaġġ sostanzjali ta’ każijiet fejn għandek persuni li huma ’l fuq minn 60 sena, fejn inti meta tasal f’dik il-fażi tal-ħajja tkun trid ċerta stabbilita u mhux li tibda ħajtek mill-ġdid! 

Allura bħala Kunsill x’qegħdin tissuġġerixxu biex kemm jista’ jkun nibnu kultura ħalli anke dawk li llum jinsabu fil-fażi ta’ 40 sena ma jsibux dawn l-isfidi? Kif nistgħu nrawmu liż-żgħar tagħna? Forsi nsostnu wkoll dwar l-importanza tal-indipendenza finanzjara. Kemm verament qed naslu li ngħallmu l-indipendenza finanzjara u fuq l-importanza li nkunu sostenibbli? Kif għedt inti m’għandniex tip wieħed ta’ abbuż. Forsi hawnhekk l-iktar li semmejna hija d-domestic violence bħala abbuż fiżiku u anke bħala abbuż psikoloġiku imma għandek abbużi oħrajn. Kif qed tħarsu intom sabiex tgħinu ħalli nkomplu nwasslu aktar għarfien biex forsi nkunu nistgħu nimbuttaw ’il quddiem riformi li jagħmlu differenza?  

IĊ-CHAIRPERSON: Sinjura Gaerty, l-ewwel nett grazzi tal-impenn tiegħek, anke fi ħdan in-National Council for Women. Jien nafek tagħti l-kontribut tiegħek ukoll fl-MCSD f’isem għaqdiet mhux governattivi. Ovvjament issemmiet ħafna l-indipendenza finanzjarja li tista’ tkun fattur ukoll. Għamilt referenza għal nisa ta’ ċerta età, fejn forsi qed nitkellmu fuq nisa li waslu fl-età tal-irtirar tagħhom. Ftit ilu ġiet emendata l-liġi li f’każ li jkun hemm separazzjoni fl-età tal-pensjoni, il-Qorti tordna li din tinqasam bejn it-tnejn ħalli mhux ir-raġel biss jieħu l-pensjoni imma anke l-mara tibbenefika minnha. Dik hija xi ħaġa fid-direzzjoni t-tajba. Issa tista’ tgħidli li mhux biżżejjed għax jekk għandek pensjoni ta’ €800 u din se tinqasam bejn tnejn, nafu li bi €800 diġà hija sfida let alone €400! Imma dak huwa pass ‘il quddiem.   

Imma f’ċirkostanzi fejn illum qed naraw li n-numru ta’ nisa fid-dinja tax-xogħol żdied, u jien ħadt l-impressjoni li inti għamilt ħafna enfasi fuq l-aspett finanzjarju, xorta waħda qed tiltaqgħu ma’ konsegwenza – issa jista’ jkun li d-dħul tal-mara ma jkunx biżżejjed u allura jkun hemm bżonn li jiġi supplimentat mid-dħul tar-raġel li jista’ jkun aktar vantaġġjuż ... Semmejt ukoll każijiet ta’ għira fejn ikun bil-maqlub, jiġifieri l-mara tkun qiegħda taqla’ iktar flus mir-raġel u allura jidħol element ta’ għira minħabba l-mentalità tagħna li r-raġel suppost jaqla’ iktar mill-mara. Ma nafx fejn hemm miktub hekk imma dik hi l-mentalità. Jiġifieri li kellek tħares ftit lura fiż-żmien, u inti semmejt l-1994 minn meta l-Kunsill beda jaħdem fuq dan il-qasam, tara li hemm ċerta xebħ jew le? Jew l-aspett finanzjarju għadu prevalenti wkoll f’ċirkostanzi fejn kif għedt diġà hemm numru ta’ nisa li qed jaħdmu? 

Inti semmejt punti oħra interessanti li naħseb s’issa għadhom ma ħarġux f’dawn it-tliet laqgħat li għamilna. Semmejt l-immigranti nisa, il-kultura, eċċ. Naħseb s’issa bħala Kumitat ma tantx missejna ma’ din ir-realtà, għalkemm l-FSWS ippreżentawlna statistika li prevelentament huma Maltin, imma semmew ukoll element ta’ barranin. U allura dik hija sfida oħra li jista’ jkun li minħabba l-kultura tagħhom dawn lanqas biss jaħsbu li jirrapportaw, let alone jersqu ’l quddiem ħalli jitolbu l-għajnuna. Naħseb li din hija sfida oħra li rridu nindirizzaw meta nafu li għandna numru ta’ persuni ġejjin minn kulturi differenti. Però l-pajjiż illeġisla fejn ħass li kellu jilleġisla fil-konfront ta’ kulturi li għandhom pajjiżi oħra u hawnhekk qiegħda tiġi f’moħħi l-female genital mutilation, li f’pajjiżna din il-prattika saret att kriminali. U allura għall-mistoqsija tiegħek fuq x’jipprevali nistgħu ngħidu li l-kultura tagħna mhijiex hekk u allura trid tipprevali l-liġi tagħna. Apparti l-liġi għandna wkoll il-mentalità tagħna li hija xi ħaġa pożittiva wkoll. U allura jista’ jkun li jkun hemm interventi leġislattivi oħrajn biex wieħed ikun ċar iktar għal dak li staqsejt inti. 

Semmejt l-issue tal-istupru, li għandi nifhem dan jista’ jkun across the board u mhux biss f’ċerti etaijiet biss. Xi kultant tqum id-diskussjoni f’pajjiżna dwar l-età tal-kunsens sesswali. Bħala Kunsill x’inhi l-opinjoni tagħkom fuq jekk għandhiex tonqos jew le l-età tal-kunsens fost iż-żgħażagħ? Meta nafu li dawn l-affarijiet diġà qed isiru u ġieli jkun hemm konsegwenzi fejn jinqalgħu xi problemi bejn il-koppja u jibdew isiru rapporti fuq xulxin, issa jekk sarux mill-ġenituri ta’ xi persuna minnhom, li ġeneralment ikunu min-naħa tat-tfajla, u allura hemmhekk jibda jkollna diffikultajiet oħrajn. L-aħħar ħaġa li xtaqt insemmi hija dwar jekk għandkomx xi statistika li forsi ġbartu, kemm minn dawk li jersqu lejkom jew inkella forsi matul iż-żmien għamiltu xi forma ta’ xi rapport jew whatever, li jista’ jkollkom statistika li tikkorabora jew le dak li diġà jeżisti fuq livell nazzjonali. Jekk għandkom din l-istatistika tkunu tistgħu tgħadduha lil dan il-Kumitat? Grazzi ħafna.

IS-SINJURA MARY GAERTY: Nixtieq nibda mill-aħħar mistoqsija għaliex naħseb li torbot ma’ ħafna affarijiet li għedt qabel. F’dawn l-aħħar 15-il sena sibna li l-finanzi fil-familja huma importanti. Fil-fatt bdejna niltaqgħu ma’ ħafna nisa li spiċċaw waħedhom fl-eta ta’ 45 jew 50 sena għax isseparaw u spiċċaw b’xejn! Dawn kienu jaħdmu fin-negozju tal-familja u qatt ma ħallsu bolla, eċċ., u allura spiċċaw litteralment b’xejn. Bħala Kunsill ħassejna d-dmir li ngħinu lil dawn in-nisa u allura ftaħna korsijiet tal-lifelong learning biex ngħinuhom jedukaw ruħhom għax ħafna minnhom lanqas skola biżżejjed ma kellhom. Bdejna noffru korsijiet fuq is-suġġetti bażiċi, bħall-Malti, l-Ingliż, il-Matematika u l-kompjuter għax mingħajru llum ma tmur imkien. 

Xi ħaġa oħra li għamilna kienu courses on empowerment ħalli l-mara ssib saqajha lura u ma tħosshiex ma tiswa għal xejn. Sibna li ħafna min-nisa li ġew kienu over 40s u kollha kellhom il-problemi tagħhom. Kollha sabu ruħhom fl-istess sitwazzjoni bejn wieħed u ieħor. U minn hemm bdejna naraw li l-parti finanzjarja rendiet lill-mara fqira ħafna; kemm dak il-ħin u kemm fil-futur tagħha. U dan minħabba li tant tat għall-familja tagħha u qatt ma fittxet xejn lejha nnifisha, imma mbagħad ġiet sfruttata u spiċċat fiex spiċċat. Issa għal xi raġuni telqet. X’kienu r-raġunijiet aħna ma nkunux nafu ħafna drabi, però nafu li telqet imma raġunijiet żgur li jkun hemm biex għamlet dak il-pass. Għalhekk bdejna dawn il-korsijiet u minn dak iż-żmien lil hawn we never looked back. Dejjem konna mimlijin.    

Aspett ieħor tal-financial independence hija li sirna nafu wkoll li ħafna nisa li jmorru fix-shelters jerġgħu jmorru lura d-dar għax ma jkunux financially independent, ma jkollhomx xogħol u ma jkunux jistgħu jissaportjaw lill-familja tagħhom. U allura jerġgħu jmorru lura d-dar. Lanqas ikollhom biex iħallsu l-kera. Issa minn dakinhar lil hawn saru ħafna tibdiliet. Għandek l-assistenza għall-kirjiet u llum il-mara ssib taħdem malajr. Jiġifieri llum l-affarijiet inbiddlu u nbiddlu għax kien hemm in-neċessità u għax imbottajna. Kull sena aħna noħorġu sett ta’ riżoluzzjonijiet and we pinpoint l-affarijiet li ltqajna magħhom matul is-sena. Jekk rajna li kien hemm xi ħaġa li mhix qiegħda f’postha f’kull settur ... Fil-fatt fuq kull settur noħorġu r-riżoluzzjonijiet u nagħtuhom lill-Gvern u lill-Membri Parlamentari u jkollna laqgħat one to one kif ukoll nagħmlu laqgħat ma’ dak is-settur partikolari u nitkellmu dwar x’hemm bżonn isir biex dik il-bidla ssir. U ħafna mill-bidliet li saru kienu bis-saħħa ta’ hekk.  

Pereżempju, waħda minnhom kienet li meta l-mara tiret dak il-wirt ma kienx ikun tagħha imma kien jiġi tar-raġel! Dak it-tibdil kollu sar matul iż-żmien, jiġifieri dan kollu sar għax you detect li hemm xi ħaġa li mhux qiegħda sew u allura tipprova tibdilha. Il-mod u l-manjiera li aħna biddilna l-affarijiet kien proprju b’dan il-mod, jiġifieri li hemm xi ħaġa li hija irregolari u tbiddilha. Il-Kunsill jaħdem bil-kwiet. Riċerka, rapporti jew statistika ma naħsibx li għandna, però għandna ħafna kitba. Jiġu ħafna studenti jagħmlu t-teżijiet tagħhom u jkunu jridu jfittxu x’ġara matul is-snin għax għandna newsletter li ilha toħroġ għal dawn is-snin kollha u għandna librerija sħiħa. Jiena qiegħda wkoll fl-MCESD u nagħtu l-parti tagħna. Hemmhekk naħdmu, naħdmu bil-kwiet imma naħdmu fis-sod u mmorru f’ras il-għajn mill-ewwel. 

Nixtiequ nagħmlu riċerka u ġieli tlabna biex nagħmlu riċerka, u kieku nagħmlu riċerka bħal din, tkun verament interessanti. Inti semmejt xi ħaġa allarmanti. Fil-fatt 16% hija allarmanti u dawk li nafu bihom għax jiena ċerta li hemm ħafna aktar. Dawk ħassew il-bżonn li jirrapportaw imma ħafna ma jmorrux għax meta tistaqsihom għalfejn ma marrux jirrapportaw jgħidulek għax ma jkunux iridu jirrapportaw lit-tifel! Allura joqogħdu lura u ma jirrapportawx imma l-abbuż jibqa’ hemm. 

Staqsejtni għall-età tal-kunsens. Bħalissa qiegħda ġol-grupp Consultative Council for Women’s Rights u dan l-aħħar qajjimt din il-kwestjoni li se nsemmi għaliex nemmen ħafna fiha. Mela għandna etajiet differenti fuq numru ta’ affarijiet. Issir adult ta’ 18-il sena, kunsens sesswali ta’ 16-il sena u mbagħad tista’ tpejjep jew tixrob l-alkoħol ta’ età oħra. Tivvota ta’ 16-il sena. Let’s stick to one age! Meta jista’ jkolli relazzjoni sesswali ta’ 16-il sena imma mbagħad insir adult ta’ 18-il sena. Mela jekk raġel ikollu x’jaqsam ma’ tfajla ta’ 17-il sena, dik it-tfajla x’tiġi?! Hija adulta għax kien hemm il-kunsens jew inkella għadha tifla għax m’għandhiex 18-il sena?! Dawn l-affarijiet huma konfliġenti. Let’s stick to one age. Din inħossha ħafna u nixtieq li dan il-Kumitat jagħti kasha. Inniżżlu l-età? 

Dan l-aħħar kien hemm każ il-Qorti u kien hemm sejħa biex l-età tal-kunsens tinżel għal 14-il sena għax ta’ dik l-età it-tfal ikunu diġà sexually active. Forsi ddevjajna daqsxejn però, jekk raġel jabbuża minn tifla ta’ 13-il sena, 14-il sena ... I wouldn’t like to think li waħda min-neputijiet tiegħi ta’ 13-il sena, 14-il sena kien hemm xi ħadd ta’ 18-il sena li abbuża minnha and it’s legal! Ma nixtieqx naraha din għax għalija dak abbuż. Let’s stick to one age. Jekk hemm bżonn inniżżlu l-età minn 18-il sena għal 17-il sena nniżżluha imma għal kollox! Ma nistgħux noqogħdu nilagħbu bl-etajiet. Mela ssuq karozza ta’ 18-il sena biex tkun responsabbli, imma you can have sex ta’ 16-il sena u issa qed ngħidu li rridu nniżżluha għal 13-il sena jew 14-il sena! U dan mingħajr ma nedukaw?! Hemm l-edukazzjoni  fin-nofs u l-edukazzjoni trid tkun waħda ħolistika. Aħna nibbażaw ħafna fuq l-akkademiku u naħseb l-edukazzjoni tista’ tkun għodda tajba. Dan huwa wieħed mis-suġġetti li jistgħu jingħataw u ċjoè detection of abuse u the choice of partner għax minn hemm jibda kollox. Tismagħhom jgħidulek għax iħobbni u tgħidx kemm jgħir għalija. Dik red flag. Hemm bżonn li nuru lill-bniet x’inhuma r-red flags u hemm bżonn li ngħidu lis-subien li dawk huma red flags min-naħa tagħhom. Ma nistgħux noqogħdu nilagħbu b’dawn l-affarijiet u rridu nagħmluhom bis-serjetà.  
Ftit snin ilu bdejna nitkellmu fuq l-ambjent. U dan huwa s-settur tiegħi. Illum kulħadd jitkellem fuq l-ambjent u kulħadd jieħu ħsiebu għax ġie prijorità għal kulħadd. Allura għalfejn dan is-suġġett baqa’ tant ‘l isfel? It’s a crime li tabbuża minn xi ħadd. Kif qed inħalluha tiġri din il-ħaġa u ma nagħtuhiex il-prijorità li jistħoqqilha?! 

ONOR. GRAZIELLA ATTARD PREVI: Staqsejtu lill-Università ta’ Malta jew tirrakkomandaw dawn it-tip ta’ temi? 

IS-SINJURA MARY GAERTY: Nistgħu nagħmluha din. Dan ir-reporting jista’ jkun wieħed interessanti ħafna u tista’ ssir riċerka. Saru ħafna riċerki. Aħna niġu mitluba biex inkunu parti minn riċerka, u ħafna drabi jistaqsuna biex inkunu parti minn riċerka. Pereżempju, it-trafficking u d-domestic abuse nkunu parti mir-riċerka.  

IĊ-CHAIRPERSON: Grazzi ħafna. Ovvjament abbuż jibqa’ abbuż, hi x’inhi l-età, jiġifieri naħseb li finalment dak huwa l-messaġġ li rridu nwasslu. Taħt l-ebda ċirkostanza u fl-ebda età wieħed għandu jkollu carte blanche li jista’ jabbuża. Grazzi ħafna Sinjura Gaerty. Issa fadlilna l-aħħar żewġ preżentazzjonijiet tal-lum u se nibdew nitkellmu fuq ix-shelters għax s’issa ma smajna xejn fuqhom. U magħna għandna lil Dar il-Milja u Dar Merħba Bik. Fuq l-iscreen għandna l-preżentazzjoni ta’ Dar il-Milja u allura nistedinkom sabiex tiġu hawnhekk mal-mejda. Imbagħad għandna Dar Merħba Bik. Nitlobkom tagħmlu l-preżentazzjoni tagħkom fl-iqsar żmien possibbli ħalli wieħed jagħti ċans għall-mistoqsijiet u nisperaw li nlestu fiż-żmien previst. Nitlobkom tintroduċu ruħkom għall-fini ta’ recording. 

IS-SINJURA KERRY HERMITAGE (Family Services Senior Manager Dar il-Milja): Il-wara nofsinhar it-tajjeb, u grazzi tal-ħin li qed tagħtu lil dan s-suġġett importanti ħafna. Se nagħtu introduzzjoni qasira fuq ix-xogħol ta’ Dar l-Milja. Forsi jibdew il-kollegi tiegħi. 

IS-SINJURA KAY GAUCI: Jiena Care Assistant Manager f’Dar il-Milja. 

IS-SINJURA JOSETTE STENSEN: Jiena Home Manager fil-Milja. 

IS-SINJURA KERRY HERMITAGE: Il-Milja tifforma parti mis-servizzi tal-familja u hija waħda mis-servizzi fil-Fondazzjoni Sebħ. Aħna NGO u naqgħu taħt l-Arċidjoċesi ta’ Malta. L-isforzi tal-Arċidjoċesi f’dan il-qasam bdew permezz ta’ dan is-servizz fl-2000 meta ftaħna s-servizz bħala Dar Qalb ta’ Ġesù. Fl-2021 biddilna kemm il-location u kemm l-isem għal il-Milja, u fl-istess żmien waqafna ngħidu li s-servizz huwa biss għall-vittmi li qed jaħarbu mill-vjolenza domestika, u ftaħnieha għal kwalunkwe tip ta’ vjolenza. F’dawn it-tlitt ijiem semmejna diversi tipi ta’ vjolenza. 

Aħna second stage shelter. Meta niġu biex niddiskutu x’nagħmlu fil-Mija se nħalli f’idejn il-kollegi tiegħi sabiex jispjegaw id-differenza bejn il-primary u s-secondary stage. Aħna nilqgħu 12-il familja at any given point. Dawk it-12-il familja jista’ jkollok mara li tiġi waħedha, jista’ jkollok mara li tiġi mat-tfal żgħar, min ikollu tifel wieħed jew tifla waħda, u min ikollu ħamest itfal miegħu. Bħala shelter naċċettaw tfal adulti u għalina din hija importanti ħafna għax jekk mara għandha ġuvni ta’ 25 sena m’għandhiex għalfejn taħseb jekk għandhiex titlaq jew le għax ma tafx x’se jsir minnu imma dan ikun jista’ jiġi magħha. Naċċettaw ukoll l-annimali. Din hija xi ħaġa li forsi ma tingħatax importanza imma ħafna drabi, mill-esperjenza tagħna, nafu li sfortunatament, ikun hemm nisa li kemm-il darba l-aggressur juża l-annimali biex jew jhedded jew ikun hemm moħqrija fuq l-annimali, u jużaw l-annimali biex il-mara jew tmur lura jew inkella biex ma titlaqx mid-dar. U allura l-fatt li tista’ tieħu l-annimal magħha hija importanti u qed innaqqsulha ostakolu li jwaqqafha milli titlaq. 

Il-familji jkunu jistgħu jibqgħu magħna sa 18-il xahar imma, ovvjament, min ikun f’pożizzjoni li jsib soluzzjonijiet qabel, ikun jista’ jitlaq qabel - independence is the goal and not dependence - biex ngħinu kwalunkwe familja li jsibu t-triq tagħhom għax ta’ kulħadd hija differenti. Sfortunatament, bħalissa dejjem qed ikollna nagħtu estensjonijiet ta’ sitt xhur oħra. Ġeneralment, ftit ħafna jkunu lesti li jitilqu qabel 24 xahar għax il-proċessi mhumiex aligned. Issa se nħalli f’idejn il-kollegi tiegħi biex jagħtu overview tas-servizz tagħna. U mbagħad nagħtu overview ta’ x’jiġri warajna wkoll. 

IS-SINJURA JOSETTE STENSEN: Tajjeb li nibda nsemmi li kull mara u omm u t-tfal, b’mod volontarju għandha kull dritt li titlob għall-protezzjoni tax-shelter, irrelevanti jekk tkunx għamlet rapporti mal-Pulizija jew le. Dak is-sapport fix-shelters dejjem ikun qiegħed hemm skont il-bżonn tal-familja. Bħala proċedura ta’ kif jidħlu l-familji ġewwa l-Milja, l-ewwel pass ikun li l-familja taċċessa s-sapport fl-ewwel stadju ta’ emerġenza, fejn hemmhekk jagħmlu ftit ġimgħat u jekk il-persuna tkun tixtieq tkompli bil-proċess tgħaddi għat-tieni stadju, fejn flimkien mas-social worker jagħmlu pjan ta’ azzjoni sabiex tidħol ġewwa l-Milja. 

Normalment f’dak l-istadju tajjeb li nagħrfu jekk ikunx hemm riskji fejn aggressur ikun għadu jagħmel kuntatt kontinwu, jew jekk ikunx hemm ċertu rikattar fuq il-persuna stess jew fuq it-tfal għax, ovvjament, il-Milja bħala rutina jkollna tfal li jridu jibqgħu jmorru l-iskola, u għandek nisa li jkunu jew qegħdin jistudjaw jew iridu jaħdmu. Allura biex ma nimblokkawx dak il-proċess dan ir-riskju jiġi meqjus bejn l-ewwel stadju għat-tieni stadju. Dan l-aħħar ġejna mitluba sabiex nikkonsidraw familji li jkunu f’emerġenza, speċjalment jekk Merħba Bik u Għabex ikunu mimlijin. Ma nirrifjutawx imma dejjem niddiskutu l-aspett ta’ riskju. U kif semmiet is-Sinjura Hermitage, anke meta jkun hemm tfal over 18 nikkonsidrawhom fl-istadju ta’ emerġenza jew jekk ikollhom annimali domestiċi li jkunu jriduhom jgħixu magħhom għal perjodu twil ta’ żmien. 

Ir-referrals li jidħlu jiġu mill-FSWS, jiġifieri jiġu segwiti bi gwida u bi qbil skont il-PSP tas-servizz. Imbagħad kultant ikun hemm kuntatt min-NGOs oħra jew persuni individwali li jkunu jixtiequ s-sapport tas-servizz. U aħna nieħdu l-informazzjoni u ngħaddu dik l-informazzjoni lid-Domestic Violence Unit biex ikunu assenjati social worker li jkomplu jmexxu min-naħa tagħhom. Reċentement kellna sitwazzjonijiet fejn il-pulizija kkuntattjawna mill-hub, fil-każ tagħna minn Santa Luċija, għax l-ewwel stadju jkunu mimlijin u allura jkollhom jidħlu magħna bi stat ta’ emerġenza. Imbagħad aħna dejjem nagħmlu dak il-kuntatt mas-social worker min-naħa tal-Appoġġ. 

Ir-referrals niddiskutuhom, u anke qabel jidħlu magħna dejjem nagħmlu laqgħa u anke mmorru fix-shelter tal-emerġenza u naraw is-sitwazzjoni fejn tkun waslet. Normalment jagħmlu dawk is-sitt ġimgħat jew kultant skont il-bżonn, ġieli jagħmlu iżjed, qabel ma jiġu għandna u aħna niddiskutu pjan ta’ azzjoni biex ikun hemm dik it-transizzjoni mill-ewwel stage għal għandna. Jista’ jagħti l-każ ukoll, peress li ċerti sitwazzjonijiet ikunu inbidlu, li wara li nkunu ddiskutejna internament bħala team, ġieli nitolbu li jerġa’ jsir ir-risk assessment. Dik narawha importanti għax anke aħna rridu nissalvagwardjaw il-familji li diġà għandna fis-second stage, jiġifieri jekk ikun hemm bżonn nitolbuha. Ladarba l-familja tidħol il-Milja, bħala servizz nemmnu ħafna fl-ambjent. L-ambjent huwa xi ħaġa li nikkonsidraw bħala valur kbir. Irridu nirrispettaw id-dinjità tagħhom għax dawn in-nisa, ommijiet u anke t-tfal ikunu tilfu ħafna mill-ħajja tagħhom. Ikunu tilfu ħafna affarijiet u allura nipprovaw nagħmlu l-ambjent welcoming ħafna biex ikunu ssapportajti emozzjonalment, psikoloġikament u f’dak li jkun hemm bżonn. 

Dawn jiġu assigned unit b’separate bedrooms skont il-familja kemm tkun kbira. Ikollhom il-bathrooms tagħhom u s-sitting area tagħhom, jiġifieri jkun unit għalihom biex jagħtihom aktar privatezza. Ovvjament, jekk ikun hemm annimali domestiċi rridu nikkonsidrawhom ukoll. Apparti dawn il-flats għandna kmamar oħra ta’ terapija, kemm għall-adulti u kemm għat-tfal. Għandna wkoll spiritual room għax fis-servizz tagħna ma nagħmlux distinzjoni bejn ir-reliġjonijiet, jiġifieri kull reliġjon hija welcome u dak li jkun jista’ jiġi u jieħu s-servizz. U allura kkreajna spiritual room. Fis-servizz ikkreajna wkoll gym għax nemmnu f’terapija ħolistika, anke biex nissapportjawhom għall-eżerċizzju fiżiku. Kif tistgħu taraw għandna outdoor area kbira u għandna proġett għaddej fejn nistgħu noffrulhom aktar faċilitajiet għal barra għax nemmnu li f’mumenti ta’ trawma l-ambjent u n-natura jistgħu jkunu ta’ bidla kbira. Nipprovaw nissapportjawhom f’dak li jkun hemm bżonn. 

IS-SINJURA KAY HERMITAGE: Apparti li nemmnu fl-ambjent u l-importanza li l-ambjent huwa terapewtiku, nemmnu wkoll fis-sapport u l-għajnuna li noffru. Fil-Milja għandna team li qiegħed preżenti 24 siegħa kuljum, jiġifieri hemm sapport minn professjonisti skont l-irwol tagħhom li joffru sapport kontinwu u ħolistiku lin-nisa u lill-familji li jkunu magħna. Kulħadd huwa kkwalifikat skont l-irwol tiegħu; sew jekk huwa care worker, jew ħaddiem soċjali, apparti li jkun hemm CPD training regolari biex is-servizz tagħna jibqa’ dejjem ta’ standard għoli.

Minħabba n-natura tas-servizz, fejn aħna nagħtu servizz residenzjali, inkunu qegħdin naraw il-familji l-ħin kollu on a daily basis. Hemmhekk is-sitwazzjonijiet tal-klijenti tagħna jinbidlu minn mument għall-ieħor. U l-fatt li qegħdin magħhom b’mod kontinwu tgħin fl-assessment tagħna, kemm jekk qegħdin nassessjaw riskju u kemm biex naraw il-bżonnijiet tal-familji. Ma nagħmlux pjan li jibqgħu miegħu għal sitt xhur imma naraw li dejjem naġġornawh. Narawhom f’mumenti differenti, jiġifieri fil-mumenti fejn ikunu mbeżża’, imdejqin u frustrati, u narawhom ukoll f’mumenti fejn ikunu kuntenti għax l-affarijiet jibdew mexjin ‘il quddiem. 

Aħna nagħtu around the clock support u nagħtu sapport professjonali. Jiġifieri kull familja li tkun għandna tiġi assigned ħaddiem soċjali li jkun qiegħed fil-Milja. Apparti minn hekk nagħmlu fundraising biex ikun hemm fond għal għajnuna ta’ terapija. Avolja nafu li hemm servizzi oħrajn li joffru dan is-sapport, ġieli minħabba ċerta waiting list kienu jdumu ftit biex jieħdu dik l-għajnuna, u n-nisa tagħna, inkluż it-tfal, ikunu għaddew minn trawma u allura dejjem jekk ikunu jixtiequ u hija ta’ għajnuna għalihom, naraw li jieħdu s-sapport without any necessary delays. Nikkolaboraw ma’ ħafna servizzi oħra bħalma huma servizzi legali u servizzi mediċi, biex jekk ikollhom bżonn għajnuna oħra, forsi jixtiequ jkellmu avukat, ngħinuhom biex jagħmlu dik il-connection. U jekk ikunu jixtiequ nibqgħu f’kuntatt magħhom f’dan il-proċess. 

Sakemm ikunu l-Milja kull familja toħloq care plan, li jkun pjan ta’ għajnuna li jinħoloq flimkien mal-ħaddiema soċjali. U hemmhekk ma narawx biss il-mara bħala individwa imma naraw il-mara individwali, it-tfal b’mod individwali, jiġifieri nisħqu ħafna li t-tfal ikunu għaddew minn trawma wkoll, u jkunu għaddejjin minn tbatija wkoll u għalhekk inħossu l-importanza li naraw it-tfal bħala individwi u x’għajnuna għandhom bżonn b’mod speċifiku, u naraw l-għajnuna bħala familja sħiħa, jiġifieri kemm bħala aħwa jekk hemm l-aħwa u kemm bħala familja. Imbagħad hemm it-team sħiħ li jgħin biex dak il-pjan jiġi attwat. 

Apparti l-miri u l-bżonnijiet speċifiċi tal-familji naraw li fl-ispazji li toħloq il-Milja jkun hemm sens ta’ komunità, post fejn ikollhom spazju biex ifiqu minn dak li jkunu għaddew minnu, biex jerġgħu jagħmlu connections li kienu pożittivi f’ħajjithom, kif ukoll connections ġodda, u jerġgħu jibdew isibu lilhom infushom u l-valur tagħhom infushom. Sfortunatament, naraw li minħabba l-abbuż ikollhom bżonn dik l-għajnuna biex jerġgħu jibdew jemmnu fil-kwalitajiet tagħhom. Ħaġa li l-Milja temmen ħafna fiha hija l-vuċi u l-preżenza attwali tar-residenti fl-għajnuna li tiġi offruta lilhom. Ir-residenti tagħna kollha jiġu inkoraġġati sabiex jagħtu s-suġġerimenti tagħhom, sabiex ikunu parti mill-ħajja ta’ kuljum ġewwa l-Milja, u sabiex jagħtu r-rakkomandazzjonijiet għat-tibdil u anke biex forsi jgħidu x’inhuma l-affarijiet li qed idejquhom biex il-vuċi tagħhom tkun fiċ-ċentru tas-servizz li qed jirċievu. 

Hemmhekk tistgħu taraw ftit eżempji ta’ x’noffru. Għandna sub-committees, li jkunu kumitati żgħar fejn ikun hemm residenti nisa u membri tat-team li jiltaqgħu u jiddiskutu x’qed isir fil-Milja, x’jista’ jinbidel u x’attivitajiet nistgħu noħolqu. Pereżempju, għandna wieħed fuq attivitajiet soċjali, ieħor fuq il-health and safety u għandna a spiritual committee. Naħseb l-aktar wieħed li nixtieq insemmi huwa l-kumitat tat-tfal. It-tfal ukoll għandhom il-kumitat tagħhom, fejn hemmhekk għandhom l-opportunità li jsemmu dak li jixtiequ  jaraw. U ħafna drabi joħorġu b’ideat interessanti u tajbin. Darba fix-xahar ikollhom grupp fejn jiltaqgħu kollha flimkien sabiex jiddiskutu x’ikun għaddej fil-Milja. U għandna grupp ieħor li huwa spazju aktar ta’ riflessjoni u sharing biex insaħħu l-komunità bejniethom. Hemm ukoll grupp tat-tfal, jiġifieri resident meeting imma tat-tfal. 

L-aħħar ħaġa li nixtieq insemmi u forsi biex inkompli ma’ dak li qalet l-Onor. Attard Previ hija fuq l-evalwazzjoni u kif ninkludu r-residenti fiha għax nemmnu fiha u bdejna naraw li hemm bżonn li nisimgħu aktar bħala komunità f’Malta l-vuċi tan-nisa u t-tfal li jkunu għaddejjin minn vjolenza. Fil-fatt bħalissa għaddej proġett jismu “Our journey our voice”, fejn in-nisa kemm li huma residenti fil-Milja u anke min diġà telaq qed jippreparaw rakkomandazzjonijiet for policy change li huwa bbażat fuq il-barriers li qed jiffaċċjaw huma on a daily basis jew li forsi affaċċjaw qabel biex nisa oħra ma jkollhomx għalfejn jgħaddu minn dak li għaddew huma minnu.  

IS-SINJURA KERRY HERMITAGE: Fil-fatt aħna nagħtu ħafna enfasi fuq il-vuċi tan-nisa. Sfortunatament, nisimgħu ħafna dwejjaq, ħafna diffikultajiet u għalkemm bħala rwol aħna shelter, inħossu li huwa d-dmir tagħna li nagħmlu l-parti tagħna biex nipprevjenu milli nisa oħra jgħaddu minn dawn l-affarijiet. Il-messaġġi li jkunu qed iwasslulna n-nisa u mill-esperjenza li naraw u l-barriers li ninzertaw, inħossu l-bżonn li aħna wkoll naħdmu u kien hemm ħafna diskors fuq prevenzjoni. U nixtieq insemmi ftit x’nagħmlu aħna bħala Fondazzjoni. 

L-istaff kollu tagħna jirċievu ongoing training, jiġifieri l-istaff kollu tal-Fondazzjoni s-sena l-oħra kellhom erba’ xhur ta’ trauma informed training, apparti l-kwalifiki li jkollhom. Nagħtu wkoll taħriġ. Naf li ssemmiet u allura m’għandix għalfejn nerġa’ nidħol fil-multi-agency training li qed isir mill-Commission. Jiena waħda mit-trainers f’dak it-taħriġ li jingħata wkoll lill-pulizija tal-Università li semmiet il-Professur Naudi. Il-biċċa tat-taħriġ tagħna hija fuq kif il-professjonisti għandhom ikunu aktar sensittivi meta qed jaħdmu ma’ vittmi ta’ vjolenza domestika, fuq kif għandna nkunu aware tagħna nfusna f’dak il-mument and during interviewing skills. Apparti t-taħriġ li nagħtu lill-professjonisti, nagħtu wkoll taħriġ lill-HR managers ta’ kumpaniji. Din kienet xi ħaġa li ndunajna li kien hemm ħafna gaps għax ikollna nisa li jmorru għall-ġurnata tax-xogħol tagħhom u jirritornaw fix-shelter, u kien hemm nuqqas ta’ informazzjoni mill-impjegati tagħna minn xiex qed jgħaddu. Hemm għalfejn jikxfu kollox u jgħidulek minn xiex għaddejjin biex nifhmu ċ-ċirkostanzi tagħhom u li jistgħu jkunu għaddejjin minn żmien diffiċli? 

Ħadt gost illum li ssemmew ħafna l-anzjani. L-istess mill-Commission tal-GBVDV staqsewna sabiex nagħtu talks lill-anzjani fil-komunitajiet, u sal-aħħar tas-sena se nkunu lestejna l-lokalitajiet kollha. Naf li semmejt l-istatistika li ħarġu u fir-rapport tal-tal-FSWS li ħareġ fl-2021 naraw l-istatistika tal-2018, 2019, 2020 u 2021 u hemmhekk insibu li l-ogħla age group kienu ‘l fuq minn 60 sena. Dalgħodu stess kont ma’ grupp ta’ anzjani u li nisma’ mara tgħidli li dawn huma r-realtajiet tagħhom u li għandhom bżonn jisimgħu aktar that is help on the ground. Din hija verament importanti. Nitkellmu ħafna fuq il-professjonisti u nixtieq insemmiha għax inħoss li huwa d-dmir tiegħi li nsemmi lil dawk in-nies li nkun quddiemhom waqt it-taħriġ. U ċjoè li it is going to take a whole country to solve this problem. Għandna bżonn narmaw is-soċjetà bl-informazzjoni u bl-għodda ta’ x’jiġri jekk xi ħadd jiġi jiftaħ qalbu miegħek. 

Fir-realtà ħafna nies ma jaslux biex imorru għand il-professjonisti jew mhux se jaslu biex jiġu għandna. Allura qed jirċievu għajnuna? Jekk xi ħadd jidħol f’ħanut u qed jitkellem mal-hairdresser tiegħu u jiftaħ qalbu magħha, dik il-persuna għandha l-informazzjoni biex għallinqas tiggwidaha fuq x’għajnuna tista’ ssib u x’servizzi b’xejn hemm? Għalina l-importanti hu li naraw it-taħriġ mal-professjonisti, li huwa importanti immens, imma bħala poplu rridu nkunu poplu li ma jiġġudikax. Nisimgħu ħafna min-nisa jgħidu li beżgħu minn dak li se jgħidu fuqhom il-ġirien u l-familjari tagħhom. U għalhekk għandna bżonn inkunu iktar sensittivi. 

Semmejna ħafna t-taħriġ mal-professjonisti. Huwa importanti immens imma nħoss li mhux qed insemmu l-appoġġ li għandhom bżonn ukoll dawn in-nies. Li nagħtu t-taħriġ huwa importanti immens. Ħaġa li ninnota ħafna u ninnota waqt il-multi-agency training fejn ikun hemm professjonisti bħal avukati, psikologi, ħaddiema soċjali, mill-Healthcare, mill-Education  u min-naħa tal-Pulizija. Waqt dan it-taħriġ nagħtihom case study u jaħdmuha flimkien u tinnota kemm ma jafu xejn fuq is-servizzi ta’ xulxin! Għandna servizzi tajbin ħafna imma kulħadd jimxi in silo. U meta jiġu flimkien madwar mejda waqt it-taħriġ, jiddiskutu x’jagħmlu u fejn jaqgħu fil-proċess, jitgħallmu fuq is-servizzi differenti u mbagħad jaħdmu fuq kif jistgħu jgħinu lil dik il-familja flimkien u jkun hemm lenti kompletament differenti. 

Nixtieq ngħid dwar kemm hemm bżonn ta’ appoġġ għan-nies kollha li jaħdmu f’dan il-qasam. It-tlieta li aħna ħaddiema soċjali. Supervision is compulsory. Il-pulizija għandhom bżonn supervision. Ma tistax tara t-trawmi kuljum u tifhem il-proċess kollu mingħajr ma’ jkollok appoġġ. Tajjeb li jagħtu taħriġ u naqbel li għandu jkun hemm iktar konsistenza u li jkun aktar kontinwu u mhux ta’ darba u daqshekk. Is-support li qed nagħtu u l-moniteraġġ. Ħalli nagħtik it-taħriġ imma rrid nagħtik ukoll l-appoġġ għax waqt li nagħti supervision inkun naf fejn ikun hemm problema u fejn hemm diffikulta. Bniedem għandu jkollu l-ispazju fejn juri l-frustrazzjoni. Anke jien, bħala senior manager, nirċievi supervision għax immissu l-ħin kollu mad-diffikultajiet. Jekk mhux qed nagħtu l-ispazju lill-professjonisti, li jkollhom fejn jipproċessaw x’qed jinzertaw ta’ kuljum, naħseb li nkunu qegħdin nonqsuhom. Jiġifieri taħriġ u appoġġ għalija jridu jmorru id f’id biex ikollna konsistenza. L-ikbar problema li għandna hija n-nuqqas ta’ konsistenza. 

“Stand With Sebħ” hija kampanja li nagħmlu kull sena. Din se tkun it-tielet sena, fejn aħna qed ngħidu li għandu bżonn ikun hemm iktar spazji siguri fil-komunità. It-timijiet tagħna joħorġu lokalità lokalità u jistaqsu lill-ħwienet u lill-kumpaniji biex itellgħu poster. Ħadt gost li fejn ipparkjajt illum kien hemm poster tas-sena l-oħra fejn tgħid li we are against violence. Kif inkunu hemm nagħtuhom l-informazzjoni, l-għodda u l-kuntatti fejn jistgħu jagħmlu kuntatt jekk xi ħadd jiftaħ qalbu magħhom. U nagħmlu collaborations bħal-lum. Throughout the year kull darba li ninzertaw diffikultà mal-Pulizija jew mal-Kummissjoni, nitolbu biex issir laqgħa. Aħna mbierka li bħala stakeholders naħdmu ħafna flimkien u naħdmu ħafna ma’ xulxin. Jekk ikollna diffikultà niddiskutuha u nitkellmu fuqha. 

Fl-aħħar 24 xahar bħala Milja rajna 71 individwu, li minnhom kien hemm 30 familja. Tajjeb ngħidu li 80% kienu Maltin filwaqt li 20% kienu barranin. Minn dawk it-30 familja n-nisa kienu bejn 19 u 77 sena. Nixtieq li napprezzaw il-varjetà hemmhekk. Minn dawk kien hemm erba’ nisa tqal meta ġew għandna u kellna erba’ trabi ġodda. Nista’ ngħid ukoll li jien u Josette morna ma’ mara li ma kellha assolutament lil ħadd! U nixtieqkom tapprezzawha din. Mara qiegħda twelled u m’għandha lil ħadd! Kellna mmorru aħna magħha sakemm welldet! Il-ħajja ma tieqafx għal bniedma li għaddejja minn dawn l-esperjenzi. Life goes on normally. Raġunijiet ta’ saħħa xorta jidħlu. Hemm bżonn ħafna ta’ dan l-appoġġ. 

Minn dawn il-71 kien hemm 41 tifel u tifla. Hawnhekk verament nixtieq nagħmel enfasi fuq kemm m’hawnx servizzi għal dawn it-tfal u allura kemm għandna bżonn li nitfgħu lenti fuq il-bżonnijiet tagħhom. It-trawma ta’ dawn it-tfal ħafna drabi goes by unhealed, speċjalment meta qed nitkellmu fuq żgħażagħ u adolexxenti. Bejn 12-il sena u 19-il sena għandna nuqqas ta’ servizzi marbutin ma’ saħħa mentali. Il-YPU mhux post it-tfal li jkunu għaddejjin minn trawma għal tul ta’ żmien. Ġieli l-livell ta’ trawma tant ikun diffiċli, u tant ikunu tgħallmu aggressjoni, probabbli jkun hemm ukoll tfal żgħar fis-sitwazzjoni, li dawn jerġgħu jirrepetu l-aġir li jkunu tgħallmu! Tant ikun hemm dawn id-diffikultajiet li dawn it-tfal jibqgħu b’din l-aggressjoni ġo fihom. Aħna noffrulhom terapija imma jekk mhux se jkollhom dak id-detachment u intense support ... Li jkun hemm bżonn noffrulhom imma hemm bżonn li nitfgħu lenti fuq it-trawma li jgħaddu minnha dawn it-tfal. Qed ibatu ħafna. Tajjeb li ngħidu li minkejja li aħna second stage, minn dawn it-30 familja, 11 minnhom daħlu magħna bħala emerġenza. 

Issa se ngħaddi għal xi ħaġa li hija l-vuċi tan-nisa u allura hija xi ħaġa importanti aktar. Ħadt gost li qabel semmejt ukoll li x-shelter mhuwiex soluzzjoni għal kulħadd. Fil-verità ħadd mhu postu f’shelter, u dik hija r-realtà. Ikollna nisa b’rabja enormi għax jibdew jistaqsu għalfejn qegħdin hemm meta huma m’għamlu xejn ħażin! Ħadt ħafna gost l-aħħar darba meta smajtkom tistaqsu għalfejn m’għandux joħroġ l-aggressur mid-dar u mhux il-vittma! Għaliex m’għandniex sistema li biha nistgħu nżommuha protetta lill-mara? Fl-istess ħin bdejt ngħid għall-erwieħ u nibża’ għax fil-verità kemm se tkun protetta? Aħna kellna nisa fejn ir-raġel ċeda u mbagħad wara ftit żmien li joħroġ jerġa’ lura u mbagħad x’jiġri? Mar f’nofs ta’ lejl, taha xeba’ quddiem it-tfal u ħallihom imwerwrin! 

Irid ikun hemm protezzjoni, irid ikollna sistema qabel nistgħu nieħdu dawn id-deċiżjonijiet. Dawn in-nisa meta jkunu magħna r-realtajiet huma li xorta l-aggressur jiġi quddiem ix-shelter. Taf iċċempel pulizija u jgħidlek li ġej issa u taf issib pulizija li jgħidlek li jekk ma jdoqqx il-qanpiena tad-dar ma jistgħu jagħmlu xejn għax it-triq mhux tagħna! Medical appointments fejn it-tfal ikollhom bżonn xi proċedura medika l-isptar u għax il-missier ma jiffirmax ma jkunux jistgħu jagħmluhielhom! Time and time again. Din l-istess bħal tat-terapija. Ma nistgħux inħalluhom jieħdu fit-tul because they are instant. Dan it-tifel għandu bżonn jidħol l-isptar. X’jiġifieri għax ma jiġix il-missier biex jiffirma l-kunsens ma ssirlux il-proċedura? 

It-tfal li jridu jbiddlu l-iskola. Għalfejn tfal li jkunu ġo shelter għandhom ibiddlu l-iskola? Minħabba t-trasport? Meta għaddejjin minn din it-trawma kollha għal 18-il xahar ħa nwarrbuhom minn mal-ħbieb tagħhom?! Għalfejn? Minħabba t-trasport? Għandna bżonn insibu dawn is-soluzzjonijiet. Aggressur għandu protection order imma jmur l-iskola tat-tfal fis-sakra! U t-tfal iridu joħorġu minn wara! Dawn huma tfal li ma jistgħux imorru skola għax il-koppja għandhom kustodja konġunta, u allura l-aggressur jista’ imur l-iskola u t-tfal jistgħu jmorru miegħu. It-tfal xhur ma jmorrux skola minħabba - l-edukazzjoni hija dritt bażiku - dawn l-affarijiet u minħabba t-tul ta’ ħin li nieħdu biex nindirizzaw dawn l-affarijiet! 
Fuq il-manteniment il-Qorti tgħidlek li għandek tieħdu imma jekk dan ma jagħtihomlhiex, it-tfal x’se jieklu?! Min se jitmagħhom lil dawn it-tfal? What’s the reality? Ir-realtà hi li nispiċċaw nibbażaw fuq donazzjonijiet u li noqgħod nitkarrab lin-nies biex jagħtuna l-affarijiet ħalli nkunu nistgħu ngħinu lil dawn il-familji. Dawn huma realtajiet ħarxa! Mara li tkun se titlaq mid-dar u tieħu dawn id-deċiżjonijiet irridu nwasslulha l-messaġġ li l-appoġġ għaliha hemm qiegħed. Dawn l-affarijiet ma jistgħux jieħdu tul ta’ żmien għax it-tfal għada jridu jiklu u mhux xahrejn oħra. Pereżempju, mara li għandha tfal li għaddejjin bi ħsibijiet ta’ suwiċidju. Nitilqu mix-shelter għall-Emerġenza u m’hemmx appoġġ għat-tfal li ħalliet warajha. U l-iskola tgħidilha li ma tistax iddaħħal lit-tfal l-oħra! X’suppost nagħmlu bihom it-tfal? Bħala NGO nagħmlu milli nistgħu sabiex nagħtu l-appoġġ tagħna u ndaħħlu l-istaff biex joqogħdu magħhom. U minn hawnhekk nixtieq nirringrazzja lid-DVU għax kellna każijiet ta’ nisa li kellhom jidħlu bit-tfal għal operazzjonijiet u li jagħmlu ġimgħat l-isptar, u għinuna għax kieku impossibbli nagħmluha kollha aħna. Irridu noqogħdu round the clock biex inkunu ma’ dan it-tifel l-isptar u ma nħalluhx waħdu. U sadanittant ommu tista’ tmur fejn it-tifel u tkompli mat-tfal l-oħra tagħha u mhux trid tagħżel bejn it-tfal tagħha! 

Imma min qiegħed hemm barra u ma jidħolx ġo shelter m’għandu lil ħadd! Għandi tlett itfal u rrid immur l-isptar mat-tifel. Hawnhekk qed ngħidu fuq ħsibijiet ta’ suwiċidju! X’se nagħmel bit-tfal l-oħra tiegħi?! They might seem basic but they are major barriers. Ma jistgħux jaħdmu għax jibżgħu li l-aggressur imur isibhom fuq il-post tax-xogħol. Kemm-il darba jmur jhedded li se jagħtiha xeba’ fuq il-post tax-xogħol. Skużawni se ngħidha imma jħossuhom li m’għandhomx option oħra ħlief li jmorru lura mal-aggressur. Nixtieq inwassal dan il-messaġġ li qalu lili għax bkejt kif smajtha tgħidli hekk! Mara tibki u togħxa wara 18-il xahar ġo shelter u tgħidli li kien aktar faċli li tiġi abbużata sesswalment kuljum milli tipprova tifhem din is-sistema! U jien ma kellix risposta għaliha. Għamlet 18-il xahar u għaddiet mill-proċessi li kellha tgħaddi, mill-Qorti nqatgħet imma baqgħet bla flus għat-tfal u l-aggressur jibqa’ jheddidha. Tagħmel x’tagħmel dejjem trid tibqa’ lura. Damet sentejn u nofs biex tinqata’ mill-Qorti imma f’dawn is-sentejn u nofs kif se jgħaddu dawn it-tfal? Kien mument diffiċli. U għalhekk importanti li nisimgħu l-vuċi ta’ dawn in-nisa.  
Mara ma jkollhiex income għax il-pensjoni taqa’ fuq ir-raġel! Fis-sistema tagħna the man is the household. Mela l-pensjoni tidħol għandu u sakemm tinqata’ l-proċedura li l-pensjoni għandha tinqasam il-mara tibqa’ bla sold! Xi ħaġa oħra hija having to face the perpetrator in court. Wara sena li qed jippruvaw jevitaw l-aggressur, ikollhom jidħlu l-Qorti u se jkollhom jiġu wiċċ imb’wiċċ mal-aggressur! Dak huwa proċess fih innifsu fejn għandna bżonn inħarsu lejn għalfejn l-aggressur għandu jiġi wiċċ imb’wiċċ mal-vittma. U l-vittma tibda tgħidli wara sena se nerġa’ niftaħlu l-ferita lilu?! Għax imbagħad ngħidu għalfejn iwaqqgħu l-każ u għalfejn ikun hemm frustrazzjonijiet anke minn professjonisti għax ma jkunux jafu x’qed jiġri f’dik is-sena in between, u din il-mara kemm-il darba batiet biex tipprova toqgħod ‘il bogħod minnu. 

Fir-rigward tal-aċċess hija l-mara li trid tagħmel l-arranġamenti. Skont il-qorti li tiddeċiedi s-sigħat tal-aċċess, she has to make herself available. Is-supervised access visits iridu jsiru fil-ħinijiet li tgħid il-qorti. Issa jekk inqlajt minn fuq ix-xogħol, u hu ma ġiex ma jimportax imma jekk inti ma tmurx ... Insomma hemm ħafna proċeduri. Qabel semmejt il-misalignment. Mela jispiċċaw iż-żmien magħna fix-shelter u għadhom ma lestewx mill-qorti. Dawn kif se jmorru jaħdmu? Jekk dan irid jiffirmalha biex it-tifel tkun tista’ tibagħtu childcare, kif se tmur taħdem u kif se ġġemma’? 18-il xahar huma 18-il xahar, jew meta jkollna l-green light biex nibdew immexxu fuq dawn l-affarijiet kollha biex il-mara tkun tista’ tibni ħajjitha! Apparti t-trawma li tkun għaddiet minnha. 

Għandna l-aftercare services. Importanti ħafna għalina li nibdew naħdmu mal-familja meta jaslu fit-tranżizzjoni li jitilqu. Ovvjament it is volontary, imma meta jkunu magħna għandna tim tal-aftercare, which is another team, li jibqgħu jsegwuhom anke fil-komunità. U b’hekk jekk jerġgħu jiġu vulnerabbli jew ikun hemm diffikultajiet ikollhom dak il-catchment. Qegħdin naħdmu wkoll fuq appartamenti, permezz ta’ ħafna fund raising, biex inlestuhom ħalli jservu ta’ semi-independent solution. Kellna tfalja li qed tistudja l-Università. Kif tista’ taħdem full-time u ġġemma biex meta tiġi biex titlaq tkun tista’ tikri?! Ilbieraħ kellna mara li marret tara appartament u talbuha €750 fix-xahar għal one bedroom apartment! Mela din il-mara li għandha ‘l fuq minn 60 sena se toħroġ taħdem?! Għandha dħul ta’ €500. Veru li hemm is-sussidju imma jekk tnaqqas €300 se jirnexxielha tgħaddi b’€200?! Irid ikun hemm soluzzjonijiet ibbażati fuq ir-realtajiet. Dawn l-appartamenti għalhekk qed nagħmluhom, to bridge that gap għal dawn in-nies li għandhom bżonn iktar żmien. 

Għandna bżonn l-ewwel naraw id-diffikultajiet li hemm fis-sistema. Ma rridx nagħti l-impressjoni li m’hemmx stejjer ta’ suċċess, għax minn dawn hemm ħafna wkoll. Imma t-tbatija li n-nisa qed jgħaddu minnha sakemm tasal storja ta’ suċċess hija kbira. U hawnhekk nibda nistaqsi imma dan tort tal-aggressur jew tagħna? Tort tal-aggressur jew inkella problemi li għandna fis-sistema? L-abbuż mod imma s-sistema u l-burokrazija u d-dewmien ma nistgħux inwaħħlu fl-aggressur. Naħseb li importanti li noħolqu sistema li ma nibqgħux nagħtu għodda lill-aggressur li jista’ jerġa’ jagħmel kontroll mod ieħor. 

IĊ-CHAIRPERSON: Grazzi tal-preżentazzjoni. Mistoqsijiet? L-Onor. Graziella Attard Previ.

ONOR. GRAZIELLA ATTARD PREVI: L-ewwel nett nirringrazzjak ħafna, b’mod partikolari b’din l-aħħar slide u ta’ din l-informazzjoni li qsamtu magħna. Naħseb li vera tolqot fil-laħam il-ħaj u l-qofol ta’ għalfejn qegħdin niltaqgħu hawnhekk bħala Kumitat. Kif għidt tajjeb inti, din hija xi ħaġa li jien staqsejt fuq kemm qed tingħata importanza l-vuċi tal-vittmi. Qiegħda nieħu pjaċir ħafna li semmejt li qed isir dan il-proġett u xtaqt nistaqsi fuq kemm tul huwa bbażat. Kemm-il xahar jew snin qed ikopri? Tista’ tagħtina d-dettalji? Meta huwa ppjanat li jispiċċa? Forsi nitolbukom ukoll li tippreżentawlna kopja tar-riżultat tiegħu.

Xtaqt nistaqsi mistoqsija oħra. Issemma l-Housing. Ir-residenti li jkunu magħkom, il-vittmi li jkunu magħkom jistgħu japplikaw għall-akkomodazzjoni soċjali? Waħda mir-rekwiżiti hija li jridu jipprovdu indirizz. Huma jkunu eliġibbli biex japplikaw? Jingħataw preferenza għall-akkomodazzjoni? X’inhi l-għajnuna li l-Awtorità tad-Djar toffri lill-vittmi tal-vjolenza domestika? 

ONOR. ALBERT BUTTIGIEG: Sur President, nitolbok sabiex naqbdu dawn ir-rakkomandazzjonijiet li għadhom kif semmewlna u ndaħħluhom bħala parti mir-rakkomandazzjonijiet tagħna fir-rapport. B’hekk inkunu nistgħu nimxu ‘l quddiem u mill-kliem ngħaddu għall-fatti. 

IĊ-CHAIRPERSON: Bħala proċedura Dr Burmingham tħejji d-draft tar-rapport u mbagħad dan jiġi ċċirkolat mal-Membri u kull Membru jista’ jemenda, idaħħal, iżid jew inaqqas minn dak ir-rapport. Ovvjament dak kollu li qed jintqal u qed jiġi ppreżentat irridu nanalizzawh aħna. Kif għidt qabel aħna rridu nżommu f’moħħna r-rakkomandazzjonijiet u l-preżentazzjonijiet kollha li saru biex naslu għar-rapport finali li jrid jiġi diskuss u maqbul mill-Kumitat. Però, iva din l-islide partikolari hija importanti ħafna għax kif qalet is-Sinjura Hermitage, dawn ġejjin mingħand ir-residenti nfushom. Naħseb li dik għandha piż partikolari. L-Onor. Romilda Zarb.

ONOR. ROMILDA ZARB: Min-naħa tiegħi nixtieq nagħmel kumment dwar il-punt li qajjimtu fuq l-importanza li noffru t-taħriġ lill-professjonisti u lin-nies inġenerali. Fil-fatt għamiltu referenza għal postijiet differenti, fosthom anke hairdressers. U se nagħmel dan il-kumment proprju għax jien bħala professjoni spiżjara u l-ewwel żewġ każijiet li ltqajt magħhom kienu fl-2006, jiġifieri madwar 18-il sena ilu! Dak iż-żmien iż-żewġ każijiet li ltqajt magħhom kienu każ ta’ domestic violence r-raġel fuq il-mara tiegħu u t-tieni każ kien ta’ tifla li bdiet issawwat lil ommha. Jiġifieri dak iż-żmien diġà konna qegħdin naraw dawn l-affarijiet imma kienu aktar fil-moħbi. 

Nemmen li llum il-ġurnata, permezz ta’ għarfien, dawn in-nies aktar qed joħorġu ‘l quddiem. Ma jfissirx li wasalna fejn nixtiequ naslu u li l-każijiet kollha qed jiġu irrapportati, imma almenu qegħdin nersqu ‘l quddiem u hawn iktar għarfien. Min-naħa tagħkom kif qegħdin tħarsu sabiex tagħtu suġġerimenti fuq kif nistgħu nagħmlu t-taħriġ biex nattiraw lil dawn in-nies ħalli jersqu ‘l quddiem? Aktar kmieni semmejna li hemm il-GPs li qegħdin fil-komunità li jilħqu lil dawn il-persuni u għandek ukoll il-hairdressers, beauticians u persuni differenti li jiltaqgħu ma’ dawn il-vittmi. Kif nistgħu ngħinuhom biex ikun hemm proċedura ħalli dak li jkun jersaq ‘il quddiem? Jien kont issuġġerejt li nimxu wkoll fuq is-sistema Irlandiża, fejn hemmhekk anke l-istess spiżjar ikollu fl-ispiżerija kamra li tqabbdu b’mod dirett ma’ dawn is-servizzi kollha u l-persuna tkun qiegħda x’imkien riservat u jkollha dak l-aċċess. Min-naħa tagħkom tissuġġerixxu li nwasslu dan l-għarfien biex verament nilħqu dawn il-każijiet?

IĊ-CHAIRPERSON: Grazzi. L-Onor. Katya De Giovanni.

ONOR. KATYA DE GIOVANNI: Ovvjament l-irwol tal-ħaddiema soċjali f’dan il-każ huwa essenzjali. X’tip ta’ professjonisti oħrajn għandkom jaħdmu magħkom? Semmejna t-taħriġ li jingħata ma’ professjonisti barra, imma nixtieq inkun naf fis-servizz li toffru x’tip ta’ professjonisti għandkom. Kont se nistaqsikom fuq stejjer ta’ suċċess. X’tip ta’ attivitajiet b’mod partikolari tagħmlu mal-familji? Pereżempju, daily living skills? Qiegħda nistaqsi dawn il-mistoqsijiet biex min ikun qiegħed isegwina jitgħallem iktar dwar x’xogħlijiet jeżistu fl-ambitu soċjali u dejjem inħajru aktar nies sabiex forsi jidħlu għal dan it-tip ta’ xogħol li tant huwa bżonnjuż.

IĊ-CHAIRPERSON: Grazzi. L-Onor. Paula Mifsud Bonnici.

ONOR. PAULA MIFSUD BONNICI: L-ewwel nett nirringrazzjakom tal-preżentazzjoni li għamiltu għax definittivament ilqattu fil-laħam il-ħaj il-problemi kollha li jiffaċċjaw dawn in-nies. Nixtieq nagħmel żewġ mistoqsijiet żgħar. Semmejtu l-waiting lists u allura l-mistoqsija tiġi awtomatika. Ġeneralment id-deċiżjoni li tittieħed hija li tmur ġo shelter għax tkun urġenti, u allura ma nistax nifhem is-sistema on what basis tinħadem biex tkun il-waiting list. Għandha x’taqsam mar-risk assessment li tkellimna dwaru li tiġi fuq il-waiting list jew le?  

It-tieni mistoqsija fuq il-Pulizija. Kelli impressjoni żbaljata fuq din il-ħaġa għax mingħalija li d-dar stess ikollha security magħha. Naf li hemm djar oħrajn li għandhom sistemi ta’ security imma meta għedtuli li l-aggressur jista’ jiġi quddiem id-dar irrealizzajt li kelli idea żbaljata. Allura minflok li niddependi fuq l-availability tal-pulizija x’taħsbu li għandha tkun id-deċiżjoni biex dawn in-nisa jkunu aktar protetti f’dawn ix-shelters? Grazzi.

IĊ-CHAIRPERSON: Grazzi. L-Onor. Graziella Galea.

ONOR. GRAZIELLA GALEA: Nirringrazzjakom ta’ dawn ir-realtajiet li ġibtuna konxji tagħhom, speċjalment f’dak li għandu x’jaqsam mat-tfal għax ma konniex daqshekk aware tagħhom. Nixtieq nagħmel mistoqsija qasira. Semmejtu li normalment iż-żmien ikun ta’ 18-il xahar, però ħafna drabi jiġi estiż għal sentejn. Semmejtu wkoll numru ta’ miżuri li qegħdin tissuġġerixxu imma liema taħsbu li huma l-aktar urġenti? Jiena nemmen li qegħdin tagħmlu xogħol tajjeb f’dawk is-sena u nofs, sentejn, però ovvjament wara li jgħaddi dak il-perijodu, l-omm u t-tfal qegħdin imorru lura fis-soċjetà u mhux dejjem ikunu ppreparati minħabba raġunijiet ta’ finanzi biex ikunu jistgħu jkomplu bil-ħajja tagħhom. X’miżuri għandhom jittieħdu b’mod immedjat biex kemm jista’ ikun il-perjodu verament jonqos għal sena u nofs, u biex in-numru ta’ waiting lists ma jkunx daqshekk kbir, biex ikun hemm postijiet għall-persuni li jkunu qegħdin isofru minn vjolenza domestika? Grazzi.

IĊ-CHAIRPERSON: Grazzi. Ħadt gost ħafna li għamiltu enfasi partikolari fuq it-tfal. Ħafna drabi ġustament nitkellmu fuq il-vittmi imma mbagħad hemm vittmi kollaterali kif sejjaħtilhom f’laqgħat preċedenti. Ħadt gost li semmejtu ħafna t-tfal, però semmejtu wkoll li hemm nuqqas ta’ servizzi li għandhom x’jaqsmu mat-tfal u l-adoloxxenti. Forsi tespandu ftit fuq x’tip ta’ servizzi jew inkella jekk is-servizzi jeżistu, forsi ma jeżistux għal dan il-qasam, jew inkella b’xi mod hemm problema biex wieħed ikollu aċċess għal dawn is-servizzi. 

L-aħħar mistoqsija dwar il-finanzi. Semmejtu l-isforzi li tagħmlu biex tiġbru l-finanzi meħtieġa. Nifhem li dawn huma addizzjonali għal dak li jkollkom bżonn b’mod urġenti għax safejn naf jien jew permezz tal-FSWS jew permezz tal-Gvern intom ... Jiġifieri hemmhekk tieħdu l-finanzi neċessarji. Tajjeb, qegħdin tikkonfermaw li għandkom dak l-ammont ta’ finanzi għax l-FSWS qed jixtru s-servizz tagħkom. Però donnu xorta jkun hemm bżonn ulterjuri, jiġifieri qed nifhem li qegħdin tingħataw dak li huwa bażiku imma mbagħad, addizzjonalment tridu tiġbru għas-servizzi tagħkom. Inħalli f’idejkom biex twieġbu l-mistoqsijiet li sarulkom. 

IS-SINJURA KERRY HERMITAGE: Iva, għandna PST imma l-PST ma tagħtix il-finanzi kollha. Ovvjament għandna professjonisti li jaħdmu magħna u għandna l-bżonnijiet kollha tal-premises. Jgħinuna wkoll il-Kurja għaliex aħna parti mill-Arċidjoċesi ta’ Malta. Imbagħad għall-kumplament irridu nibbażaw fuq il-fund raising. Pereżempju, semmejna l-waiting list. Il-waiting list ma ssemmietx magħna għax aħna m’għandniex waiting list. Il-waiting list kienet li pereżempju l-FSWS għandhom is-psychological services. Aħna nistgħu nistennew li l-mara jew it-tfal jiġu riferuti għal dak is-servizz, imma peress li kien hemm waiting list iddeċidejna li nagħmlu fund raising biex f’dawk it-18-il xahar jieħdu kemm jista’ jkun mill-ewwel u mhux fl-aħħar sitt xhur nibdew naħdmu fuq il-bżonnijiet tagħhom. Jiġifieri vis-à-vis waiting lists m’għandniex aħna. Finanzjarjament hemm dik l-għajnuna but it’s never enough.

Dwar timeframe. Fuq il-proġett “Our journey our voice” għedna li residenti li jkunu telqu fl-aħħar sentejn jew li għadhom magħna jipparteċipaw fih. F’Novembru se jkunu qegħdin jagħtu presentation fuqu. Ma nistax ngħidilkom ħa nagħtikom kopja tiegħu għax huma ddeċidew lil min jixtiequ jagħtuha. Madankollu nista’ nistaqsihom għax għadna għaddejjin bil-proġett. The ideal is policy change, jiġifieri tagħmel sens li dan ir-rapport jiġi quddiemkom. Dan se jkun f’forma ta’ presentation around the table b’dan il-mod minn min iħossu komdu li jagħti l-presentation u se jkollna l-feedback tan-nisa kollha.

IĊ-CHAIRPERSON: F’każ li jkun hemm il-ħtieġa tal-privatezza, eċċ., nistgħu naqblu bħala Kumitat biex il-laqgħa ssir in camera u allura ma tkunx pubblika imma tkun biss għal min jagħmel il-presentation u l-Membri tal-Kumitat.

IS-SINJURA KERRY HERMITAGE: Fil-verità l-ewwel ħaġa li ċċekkjajna li m’hemmx riskju u min hu komdu. Dwar social housing kont qed nitkellem fuq meta jitilqu minn magħna. U hemmhekk għandkom pie chart li turi l-persentaġġi, fejn ħafna minnhom jikru mill-privat u hemm madwar 10.5% li jieħdu tas-social housing. Le ma jingħatawx preferenza. Biex nirrispondi waħda mill-mistoqsijiet li saru din hija xi ħaġa li se tgħin. Naħseb il-mistoqsija kienet tal-Onor. Graziella Galea. Hemm specialized housing għal min m’għandux ... Nerġa’ ngħid m’għamlu xejn biex qegħdin hemmhekk imma huma vittmi. L-importanti hu li huma qed ikollhom l-option. Mela ngħidu li għamlu żmien ġo shelter imma sadanittant għandna sena u nofs, sentejn biex insibu post. Dan jista’ ikollna blokka. Għandna tant proprjetajiet vojta! Pereżempju, għandhom l-ewwel sentejn li jkunu jistgħu joqogħdu hemmhekk, anke jekk ma tkunx għal dejjem, imma they can bridge the gap, u b’hekk tagħtihom ċans biex jerġgħu jiġu fuq saqajhom. 

IS-SINJURA JOSETTE STENSEN: Tajjeb ngħidu li tas-social housing f’każ li ma jkunx hemm separazzjoni deċiża, il-mara ma tistax tapplika. Din il-materja ilna niddiskutuha mal-Housing għax sena wara sena. Hemmhekk imwaħħlin.

IS-SINJURA KERRY HERMITAGE: U fil-każ tal-barranin ċerti statuses.

IS-SINJURA JOSETTE STENSEN: Jiġifieri la jistgħu jressqu applikazzjoni u lanqas jiġbruha. Dment li s-separazzjoni ma tkunx finalizzata ma jistgħux japplikaw. L-unika għażla li jkollhom hija l-kirja u mhux kulħadd jista’ jaffordjaha. 

IS-SINJURA KERRY HERMITAGE: Hemm ukoll l-għażla tas-sussidju, jiġifieri l-Housing jagħtu sussidju fuq il-kera kif ukoll jagħtu l-għażla li jħallsu d-depożitu fl-ewwel xahar u li mbagħad tiġi paid back over time. Din hija diffikultà. Dwar il-campaign tal-hairdressers nemmen li l-ħajja saret mgħaġġla ħafna, jiġifieri se tkun diffiċli ħafna biex noħorġu n-nies u jduru lil kulħadd imma daqskemm tgħallimna meta nidħlu fil-ħwienet ... Aħna nidħlu fi kważi 1,000 ħanut fis-16-il jum u qed nagħtuhom dik l-informazzjoni. L-ammont ta’ nies li qalulna minn xiex għaddew jew li jafu lil xi ħadd li għadda minn xi ħaġa huwa inkredibbli. Pereżempju, l-iktar li smajt mill-ħwienet tal-lingerie għaliex huwa post intimu u forsi dak li jkun iħossu aktar komdu li jitkellem hemmhekk. 

L-iktar ħaġa li japprezzaw mhux il-poster u l-kampanji imma li nagħtuhom l-informazzjoni li jkunu jistgħu jgħadduha lil min ikollu bżonn. M’għandekx għalfejn tgħidilhom li ma tafx jew li mhux problema tiegħek imma tista’ tgħaddilhom din l-informazzjoni. Ngħallmuhom kif m’għandhomx għalfejn jistorjawhom fil-mobile imma nagħtuhom quick information. Nolqtu ħafna nies differenti, kemm irġiel kif ukoll nisa. Pereżempju, smajna ħafna stejjer min-naħa tal-ironmongers. Jiġifieri f’kull ħanut tisma’ storja differenti. 

Dwar il-professjonisti, apparti l-ħaddiema soċjali, li they are the heart of the service, għandna outsourced psikologi, u naħdmu ħafna mal-avukati imma jkunu outsourced skont il-bżonnijiet. Għandna grupp ta’ terapisti, counsellors u psikologi li they work specifically with us. U allura f’dak il-każ iva, skont il-bżonnijiet tan-nies, but nothing is beyond reach. Aħna nimxu ħafna individualised u skont il-bżonnijiet we will outsource. 

Rigward l-activities nixtieq ngħid li dawn ikunu very individualised. Aħna nemmnu ħafna in a strength based approach. Pereżempju, l-aħħar darba ssemma l-element ta’ skills. Nixtieq nagħmilha ċara li ħafna min-nisa tagħna jistgħu jgħallmu skills lili! Jiġifieri being a victim of violence doesn’t make you incompetent in any specific area. Pereżempju, għandna nisa qualified English teachers u jgħallmu l-Ingliż lil ħaddieħor. Għandna oħrajn bravi ħafna fil-crafts u jagħmlu l-groups bejniethom. L-activities skont il-cohorts u l-cohorts jinbidlu ħafna. Filli jkollna ħafna adoloxxenti u filli jkollna ħafna żgħar. Allura we have to adapt. Kif diġà semmiet Kay għandna sub-committee tas-social affairs li kemm in-nisa kif ukoll it-tfal huma involuti fih u jiggwidawna fuq xi jkunu jridu. Pereżempju, hemm ċerti proġetti dwar il-familja, Flourishing at Milja, li jiffokaw fuq il-family unit u jagħmlu attivitajiet għall-familja. Għandna wkoll Project Prosper fuq l-employment and education. Dawk huma l-main u mbagħad they specify għall-bżonnijiet tagħhom.

Success stories hemm ħafna u forsi min qed jarana llum jew inkella nies f’din il-kamra stess – dejjem ngħidha – li għaddejjin minn dawn l-esperjenzi nista’ ngħid li hemm ħafna success stories. Niltaqgħu ma’ nisa inkredibbli li jgħaddu minn dak kollu imma llum il-ġurnata qed jgħixu ħajja mingħajr abbuż, qed irabbu lil uliedhom, għandhom edukazzjoni u ħarġu minn dak l-istat. Jiġifieri hemm ħafna success stories, imma nerġa’ ngħid li għandna bżonn bħala sistema li we make this role a little bit easier.  

IS-SINJURA JOSETTE STENSEN: Xi ħaġa li xtaqt insemmi hija fuq it-tfal. Mill-esperjenzi li naraw, jekk irridu ngħinu lill-ommijiet li jkunu qegħdin irabbu, li jħossuhom li ma żbaljawx billi ħadu deċiżjoni li jitolbu għall-għajnuna, hi li aktar nagħrfu d-drittijiet tat-tfal. Hija għafsa ta’ qalb meta l-omm tara t-tfal jew ma jmorrux skola jew inkella jitilfu lil sħabhom stess għax iridu jagħmlu dik il-bidla minn post għall-ieħor. Dawn l-affarijiet għall-ommijiet huma għafsa ta’ qalb. Meta huma jridu jgħixu u jesperjenzaw dan il-blaming, u l-victimization ikun fuq it-tfal ukoll, l-ommijiet iħossu guilt kbir u kultant jiddispjaċihom għax ikunu ħadu dak il-pass. U viċi versa, meta t-tfal kif ukoll l-adoloxxenti li jkollhom ‘il fuq minn 18-il sena jarawhom ibatu. Is-sitwazzjoni hi li tgħin lill-mara imma rridu naraw ukoll il-bżonnijiet tat-tfal f’dik li hija edukazzjoni, fl-extra curriculum activities kif ukoll fid-divertiment tagħhom, li jkun sigur u protett, hemmhekk qegħdin iġorru ħafna mill-piż tal-familja stess għax huma leali. Jiġifieri jekk iħarsu lejn il-missier se jaraw il-missier u jekk iħarsu lejn l-omm se jaraw lil omm. Huma leali u jinqabdu f’din il-biċċa. Nemmen li t-tfal f’dan il-qasam għandu jkollhom vuċi kbira wkoll, daqskemm għandhom bżonn ikollhom in-nisa u l-ommijiet. 

IS-SINJURA KERRY HERMITAGE: Forsi biex nirrispondi l-aħħar żewġ mistoqsijiet u se nkompli fuq dak li qed tgħid Josette fuq it-tfal u l-adoloxxenti għax bħalissa hija weġgħa enormi għalina. Din se norbotha ma’ xi ħaġa li kontu qed tistaqsu lill-mistiedna ta’ qabilna fuq l-element tal-compulsory u s-self determination. In principle yes, imma meta bdejna bil-mandatory reporting tat-tfal, meta aħna naraw it-tbatija fit-tfal, naraw it-trawma fit-tfal u l-abbuż fuq it-tfal, aħna obbligati bħala mandatory reporters u huwa d-dmir tagħna li nagħmluha imma qed insibu backlog enormi fiċ-Child Protection Services. 

Mela għamilna rapport għax hemm tifel qed ibati imma ż-żmien għaddej u qisu mhu jiġri xejn! Aħna lit-tfal qed ngħallmuhom biex jitkellmu u jiftħu qalbhom. Aħna ġo dar residenzjali qegħdin magħna l-ħin kollu u kellna tfal li f’nofs ta’ lejl jiġu jgħidu lill-carer xi jkun ġralhom u mbagħad aħna nressqu r-rapport. Jekk ma jiġri xejn x’messaġġ qegħdin inwasslulhom lil dawn it-tfal?! Aħna qed ngħidulhom biex jitkellmu. Il-liġi tal-GBVDV naħseb li hija waħda mill-isbaħ liġijiet li għandna imma fil-prattika x’qed jiġri? Nixtieq li nieħdu deċiżjoni u ngħidu wasalna fil-punt li jekk kien hemm dan l-element allura le. Iktar kmieni xi ħadd staqsa x’jiġri jekk mara ma tkunx trid tkompli bir-rapport, fejn fil-verità dak ex-officio, jekk mara tagħmel rapport il-Pulizija ma jistgħux iwaqqgħu r-rapport imma jridu bilfors imorru l-Qorti. Imma mhux li nieħdu d-deċiżjoni out of her hand jekk m’għandniex sistema f’postha. X’sistema għandna in place biex nipproteġuha? 

They are great ideas imma ma jistax ikollna sistema fejn in-nies mhux se jiġu protetti. Idealment iva huma jibqgħu fid-dar u l-aggressur joħroġ u jsib shelter hu. Għaliex le? Għaliex drajna mod ieħor? Jekk mhux se jiġu protetti dik il-mara u dawk it-tfal x’messaġġ se nkunu qegħdin inwasslu? Qed ngħidu lill-professjonisti xi jridu jagħmlu u qegħdin nitfgħu aktar pressure fuqhom imma l-professjonisti jridu wkoll is-sapport. M’hemmx manning u nafu li r-riżosi umani huma problema enormi kif ukoll ir-retention. Jiġifieri rridu nieħdu ħsieb dawk li għandna wkoll, u dik se tiġi jekk se nagħtu s-supervision u jekk se nagħtu s-sapport. Dawn in-nies kollha qed jaħdmu fuq trawmi. Jisimgħu bit-trawmi kuljum u allura għandhom bżonn is-sapport ukoll biex ikunu jistgħu jgħinu lil ħaddieħor. 

Fejn jidħlu t-tfal, speċjalment fejn ikun hemm diffikultajiet ta’ saħħa mentali, minn 12-il sena sa 20 sena we have massive gaps għax jekk hemm bżonn li t-tfal jidħlu għall-kura residenzjali għal ftit żmien, dan is-servizz ma jeżistix. Teżisti għal tfal sa taħt it-12-il sena. Imma kif jaqbżu t-12-il sena m’hemmx servizz! Allura fejn jistgħu jmorru? X’jiġri mbagħad? Għaliex ġuvni ta’ 12-il sena jilħaq l-età ta’ 14-il sena u mbagħad jiġi criminally liable! U mbagħad nistgħu nressqu charges kontrih. Għaliex? Għaliex bħala sistema ma tajnihx l-għajnuna li kellu bżonn sentejn ilu?! Is-Sinjura Gaerty iktar kmieni semmiet  l-etajiet ... A minor is a minor until he is 18. We have to continue giving them support. U kif għedt inti aktar kmieni, l-abbuż fl-ebda età mhu aċċettabbli, lanqas jekk persuna jkollha 25 sena! Imma li jkollna tfal ta’ 13 u ta’ 14-il sena li qed juruna li qed ibatu, li qed juruna x’raw u kif tgħallmu dwar kif għandhom jesprimu ruħhom, għaliex huma hekk raw, ma nistgħux nippretendu li se joħorġu minnha waħedhom! 

We need to look at adolescents and help these children. Fil-vjolenza domestika għandna ħafna fejn nistgħu ngħinu lin-nisa kif ukoll lit-tfal għax ma rridux la li huma jsiru vittmi għada pitgħada u lanqas li jsiru aggressuri. Mhuwiex ġust li ġuvni ta’ 14-il sena ngħidulu that he is criminally liable għax sawwat lil ommu. Jekk dan kiber ma’ raġel isawwat lil ommu kif tridu jkun jaf mod ieħor?! Naħseb li weġibt kollox.

IĊ-CHAIRPERSON: Nirringrazzjakom ħafna talli ġejtu hawnhekk u weġibtu għall-mistoqsijiet li sarulkom kif ukoll tat-tagħrif li għaddejtulna. Jiddispjaċini li r-rappreżentanti minn Dar Merħba Bik ma rnexxilniex nisimgħuhom illum. U grazzi talli fhimtu s-sitwazzjoni. Il-Kumitat huwa aġġornat għal nhar l-Erbgħa, 11 ta’ Settembru, 2024 fis-2.00 p.m. 

Fis-6.25 p.m. il‑Kumitat aġġorna għal data li kellha tiġi komunikata aktar tard.

